
“በሚዲያዎች ላይ የሚታየውን... ወደ ገጽ 3 ዞሯል

ኮሚሽኑ የኢትዮጵያን... ወደ ገጽ 4 ዞሯል

በጋዜጣው ሪፖርተር

አዲስ አበባ፡- ኢትዮጵያ ውስጥ በየሰፈሩ ያሉ ሚዲያዎች ላይ የሚታየውን 
ጠቃሚ ያልሆነ ውድድር ማስቀረት ይኖርብናል ሲሉ ጠቅላይ ሚኒስትር 
ዶክተር ዐቢይ አህመድ ተናገሩ።

ጠቅላይ ሚኒስትር ዶክተር ዐቢይ አህመድ ‹‹አዲስ ፖለቲካዊ እይታ-አዲስ 
ሀገራዊ እመርታ›› በሚል መሪ ሐሳብ ለብልጽግና ፓርቲው ማዕከላዊ ኮሚቴ 
አባላት በሰጡት ሥልጠና እንደገለጹት፤ በየሰፈሩ ያለ ሚዲያዎች ውስጥ  ጥሩ 
ያልሆነ ውድድር አለ። ይህ ጠቃሚ ያልሆነ ውድድር  ለማንም የማይበጅ 
በመሆኑ መስተካከል ይኖርበታል።

ለአብነት ኦሮሚያ ብሮድካስት ኔትወርክ /ኦቢኤን/ ብንመለከት አርሲ 
ውስጥ ስንዴ እንዴት ተመርቶ ምን ለውጥ አመጣ? የሚለውን ማሳየት 
ሲገባው፤ ጣቢያው ግን በየጊዜው ጠቅላይ ሚኒስትሩ ዛሬ በዚህ ተገኙ ነገ በዚያ 
ብሎ ዜና ይሰራል ብለዋል። 

አማራ ሚዲያ ኮርፖሬሽንም በተመሳሳይ ብንመለከተው ስለጎርጎራና 
ስለአካባቢው ሥራዎች መናገር ሲገባው ጠቅላይ ሚኒስትሩ ዛሬ ብሎ ያወራል 
ያሉት ዶክተር ዐቢይ፤ አዲስ ቲቪም ሆነ ሌላው የፌዴራል ያልሆኑ በሌሎች 

“በሚዲያዎች ላይ የሚታየውን ጠቃሚ 
ያልሆነ  ውድድር ማስቀረት ይኖርብናል”

- ጠቅላይ ሚኒስትር ዶክተር ዐቢይ አህመድ

ሞገስ ጸጋዬ

አዲስ አበባ፡- የአፍሪካ ሕብረት ኮሚሽን የኢትዮጵያን 
ወቅታዊ ሁኔታን  በተመለከተ የተከተለው  አቋም ገንቢ  
እንደሆነ  የውጭ ጉዳይ ሚኒስቴር አስታወቀ፡፡የሩሲያ 
ኤምባሲ በቬና ኮንቬንሽን መሰረት  እየሰራ ያለ  በመሆኑ 
ወታደራዊ ምልመላ  አያካሂድም  ። 

የውጭ ጉዳይ ሚኒስቴር ቃል አቀባይ አምባሳደር 
ዲና ሙፍቲ በትናንትናው ዕለት ለሀገር ውስጥና ለውጭ 
ሀገር መገናኛ ብዙሃን ጋዜጠኞች በሰጡት ጋዜጣዊ 
መግለጫ እንደገለጹት፣ ምክትል ጠቅላይ ሚኒስትርና 
የውጭ ጉዳይ ሚኒስትር አቶ ደመቀ መኮንን  ከአፍሪካ 
ሕብረት የፖለቲካ ጉዳዮች የሰላምና የጸጥታ  ኮሚሽነር 
ጋር በፖለቲካ ዲፕሎማሲ ዘርፍ ውይይት አካሂደዋል። 
በውይይታቸውም የአፍሪካ ሕብረት ኮሚሽን 
የኢትዮጵያን ወቅታዊ ሁኔታ  በተመለከተ የተከተለው  
አቋም ገንቢ  መሆኑን ከኮሚሽነር ባንኮሌ  ጋር በተደረገ 
ውይይት  የተገለጸላቸው መሆኑን አመልክተዋል። 

አምባሳደሩ አያይዘው እንደገለጹት፤  የእስረኞችን 
መፈታት፤ የአስቸኳይ ጊዜ አዋጅ መነሳት፣  የአገራዊ 
ምክክር  ኮሚሽን መቋቋምና   እርዳታን  በዘላቂነትና  

ኮሚሽኑ የኢትዮጵያን ወቅታዊ ሁኔታን በተመለከተ የተከተለው 
አቋም ገንቢ መሆኑ ተገለጸ

• የሩሲያ ኤምባሲ ምንም አይነት ወታደራዊ ምልመላ እያካሄደ አይደለም

ግጭት በተከሰተባቸው አካባቢዎች፡- 
- ከ3 ሺህ በላይ የጤና ተቋማት ጉዳት ደርሶባቸዋል
- በሕወሓት ከወደሙ 42 ሆስፒታሎች 36 ያህሉ ወደሥራ ተመልሰዋል
- ከ708 ሚሊዮን በላይ ብር ለክልል ጤና ተቋማት ድጋፍ መቅረቡ ተገልጿል

አምባሳደር ዲና ሙፍቲ

መገናኛ ብዙሃን ለአገራዊ 
ምክክሩ ውጤታማነት 
ሚናቸውን በአግባቡ 
እንዲወጡ ጥሪ ቀረበ

ፕሮፌሰር መስፍን አርአያ

ዜና

ፍሬሕይወት አወቀ

አዲስ አበባ፡- በሀዋሳ ከተማ ህጋዊ የካዳስተር ስርዓት 
ተግባራዊ በመደረጉ በከተማዋ መሬት አጠቃቀም ላይ 
አበረታች ውጤቶች መመዝገባቸው ተገለጸ፡፡ህጋዊ 
ካዳስተር ለከተሞች ዕድገትና ልማት ወሳኝ መሆኑን 
የሀዋሳ ከተማ አስተዳደር አመልክቷል።                                      

ከተማና መሰረተ ልማት ሚኒስቴር መስሪያ ቤት 
ከሰሞኑ ህጋዊ ካዳስተርን ተግባራዊ ያደረጉ ከተሞችን 
ከሚዲያ ባለሙያዎች ጋር ተዘዋውሮ በጎበኘበት ወቅት 
የሀዋሳ ከተማ አስተዳደር ከንቲባ ረዳት ፕሮፌሰር ጸጋዬ 
ቱኬ  እንደገለጹት፤ በሀዋሳ ከተማ ህጋዊ የካዳስተር 
አሰራር ተግባራዊ በመደረጉ በከተማዋ መሬት አጠቃቀም 
ላይ አበረታች ውጤቶች ተገኝተዋል፡፡ይህም ለከተማ 
ዕድገትና ልማት ወሳኝ ነው።  

‹‹መሬት ውስን የተፈጥሮ ሀብት ነው›› ያሉት  ረዳት 
ፕሮፌሰሩ፤ ይህን ውስን ሃብት ዘመናዊ በሆነ መንገድ 
በህጋዊ የካዳስተር ስርዓት መዝግቦ መያዝ ለከተሞች 
ዕድገትና ልማት የጎላ ሚና አለው ። ከተሞች ዘመናዊ 
ሆነው እንዲያድጉና እንዲለሙ ህጋዊ ካዳስተር ስርዓት 
ዝርጋታ አስፈላጊና ወሳኝ ነው ብለዋል። 

የህጋዊ ካዳስተር ስርዓት ለከተሞች የሚያበረክተውን 
ጉልህ አስተዋጽኦ በመገንዘብ ካዳስተርን ተግባራዊ 
ማድረግ ከቻሉ የክልል ከተሞች መካከል ሀዋሳ ከተማ 
አስተዳደር ቀዳሚ እንደሆነች ረዳት ፕሮፌሰሩ ገልጸው፤ 
በተለይም በ2013 እና 2014 ዓ.ም ብቁ በሆኑ አመራሮችና 
ባለሙያዎች አማካኝነት ህጋዊ ካዳስተር አሰራር ተግባራዊ 
በመደረጉ የከተማዋን መሬት ዘመናዊ በሆነ መንገድ 
ማስተዳደር መቻሉን ጠቁመዋል። 

ሀዋሳ ከተማ የሰለጠነች ከተማ እንደመሆኗ በልማትና 
በዕድገት ወደፊት መገስገስ እንድትችል ካዳስተርን በሚገባ 
ተግባራዊ ማድረግ የግድ ነው ያሉት ረዳት ፕሮፌሰሩ፤ 
ለዚህም የአመራሩ ድጋፍ ወሳኝ እንደሆነ አመላክተዋል። 

በከተማዋ ህጋዊ የመሬት አስተዳደር ሥርዓት 
እንዲኖር፣ ያለው ውስን ሀብት በትክክል እንዲታወቅና 
ፍትሃዊ ተጠቃሚነት በከተማዋ እንዲረጋገጥ የአመራሩ 
ሚና ወሳኝ መሆኑን አመልክተው፤ ለዚህም ህጋዊ 

በከተማዋ ተግባራዊ የተደረገው ህጋዊ ካዳስተር ስርዓት 
አበረታች ውጤቶች አስገኝቷል

የካዳስተር ሥርዓት የከተማ አስተዳደሩ ፕሮጀክት ነው 
በማለት በከንቲባ ደረጃ እየተመራ መሆኑን ገልጸዋል። 

የህጋዊ ካዳስተር ሥራ በከተማ አስተዳደሩ ዕለት 
ዕለት ክትትል የሚደረግበትና የሚደገፍ  በመሆኑ 
በከተማዋ መሬት አጠቃቀም ላይ አበረታች ውጤቶች 
ተመዝግበዋል ያሉት ረዳት ፕሮፌሰሩ፤ በቀጣይም ይህንኑ 
አጠናክሮ በመቀጠል ውስን የሆነውን የመሬት ሀብት 
በህጋዊ ካዳስተር ስርዓት በማስገባት በከተማዋ የሚገኙ 
ይዞታዎችን በመመዝገብና በማረጋገጥ ውጤታማ የሆነ 
ሥራ መሥራት ይቻላል ብለዋል። 

ህጋዊ ካዳስተር ለከተማ ዕድገትና ልማት ትልቅ ፋይዳ 
እንዳለውና ለከተማዋ ቀጣይ ዕጣ ፋንታም ወሳኝ መሆኑን 
ከህብረተሰቡ ጋር መግባባት መፍጠር መቻላቸውን 
የገለጹት ረዳት ፕሮፌሰሩ፤ በቀጣይም የከተማው 
ማህበረሰብ ይዞታውን ማስመዝገቡና ማረጋገጡ 

ጥቅሙ ለራሱ እንደሆነ ሰፊ ግንዛቤ መፍጠር እንደቻሉ 
አብራርተዋል። 

በሀዋሳ ከተማ ውስጥ ካሉት 32 ቀበሌዎች መካከል 
20ዎቹ ቀበሌዎች በከተማዋ  አካባቢ የሚገኙና 
ግንዛቤውን እንዳገኙ ተናግረዋል። ቀሪዎቹ 12 ቀበሌዎች 
ደግሞ ገጠራማ አካባቢ እንደመሆናቸው የግንዛቤ 
ማስጨበጥ ሥራውን አጠናክሮ የመቀጠል ሥራ ይሠራል 
ብለዋል። በሀዋሳ ከተማ ዋና ዋና እንዲሁም ሰፋፊ በሆኑ 
የከተማዋ አካባቢዎች ህጋዊ ካዳስተር ሥራው በተሳካ 
ሁኔታ እየተከናወነ መሆኑንና ከተማው በእጅጉ እየሰፋ 
ባለበት በዚህ ወቅት ሰፋፊ ክፍለ ከተሞች መፈጠራቸውን 
የገለጹት ረዳት ፕሮፌሰሩ፤ በሁሉም ክፍለ ከተሞች 
ተደራሽ ለመሆን ከተማ አስተዳደሩ ሥራውን በልዩ ሁኔታ 
እያከናወነ ይገኛልም ብለዋል። 

በተለይም አስፈላጊውን የሰው ኃይል ከማሟላት 
ጀምሮ አመራሩም ብቁ ግንዛቤ ኖሮት ህብረተሰቡን 
በማሳተፍ ዘርፉን መምራት እንዲችል ሰፋፊ ሥራዎች 
መሠራታቸውን ጠቁመዋል።       

‹‹ህጋዊ የካዳስተር ሥራው በከተማ አስተዳደሩ 
ብቻ የሚሰራ ባለመሆኑ የተለያዩ ድጋፎችንና በርካታ 
ግብዓቶችን ይፈልጋል›› ያሉት ረዳት ፕሮፌሰሩ፤ በዚህም 
በፌዴራል ደረጃ በተለይም ከተማና መሰረተ ልማት 
ሚኒስቴር መስሪያ ቤት ድጋፎችን እያደረገ መሆኑንና 
በቀጣይም ድጋፍና ክትትሉ ተጠናክሮ እንዲቀጥል ሲሉም 
አሳስበዋል።   

ህጋዊ ካዳስተር ዘርፈ ብዙ ጥቅሞች ያሉት መሆኑን 
ያስረዱት ረዳት ፕሮፌሰሩ፤ በተለይም ከተሞች 
ገቢያቸውን በሚገባ መሰብሰብ እንዲችሉ የጎላ ድርሻ 
እንዳለው ገልጸዋል። 

እንደ ሀዋሳ ያሉ ከተሞችም በርካታ የመሰረተ ልማት 
ጥያቄዎችን የሚመልሱት ከራሳቸው  በሚሰበስቡት 
ገቢ በመሆኑ በህጋዊ ካዳስተር አማካኝነት ህብረተሰቡ 
ይዞታውን ሲያረጋገጥ ከተማ አስተዳደሩ ደግሞ 
በሚሰጠው አገልግሎት ገቢው በእጥፍ እያደገ ነው። 
የከተማው ገቢ ማደጉም የመልካም አስተዳደርና የመሰረተ 
ልማት ጥያቄዎች በአግባቡ እንዲመለሱ  በማድረግ 
ሚናው የጎላ መሆኑን አስታውቀዋል።  

አቶ በላይነህ ክንዴ

በጀማል ታመነ

አዲስ አበባ፡- በመጪዎቹ የፋሲካ እና የኢድ አል 
ፈጥር በዓላት የዘይት እጥረት እንዳያጋጥም ሰባት 
ሚሊዮን ሊትር ዘይት እያከፋፈለ መሆኑን የፊቤላ ዘይት 
ፋብሪካ ገለጸ። 

የፋብሪካው ባለቤት አቶ በላይነህ ክንዴ ከኢትዮጵያ 
ፕሬስ ድርጅት ጋር በነበራቸው ቆይታ እንደገለጹት፤ 
ለመጪዎቹ የፋሲካ እና የኢድ በዓላት ሰባት ሚሊዮን 
ሊትር ዘይት እያከፋፈለ ነው። 

ድርጅቱ ለቀጣዮቹ በዓላት የምርት አቅርቦት እጥረት 
በገበያው እንዳይፈጠር ከሌላው ጊዜ በተለየ ሁኔታ ዘይት 
ለህብረተሰቡ በፍጥነት እንዲቀርብ እየሠራ ነው ብለዋል። 

በተለይ በእነዚህ ሁለት በዓላት በዝቅተኛ የኑሮ 
ደረጃ የሚገኙ የህብረተሰብ ክፍሎች በበዓል ወቅት 
እንዳይቸገሩና የዘይት አቅርቦት እጥረት ገበያው ላይ 
እንዳይፈጠር ድርጅቱ የበኩሉን ጥረት እያደረገ ነው። 
በዚህም በአሁኑ ወቅት ድርጅቱ በሰባት ክልሎች እና 
በአንድ ከተማ አስተዳደር ሰባት ሚሊዮን ሊትር ዘይት 
ለህብረተሰቡ እንዲከፋፈል እየተደረገ ነው። ለዚህም 
የፋብሪካው ሠራተኞች በቀንና በምሽት እየሠሩ ነው ያሉት 
አቶ በላይነህ፤ በየቀኑ ከ15 በላይ የዘይት ምርት የጫኑ 
ተሸከርካሪዎች ምርቱን እያጓጓዙ ስለመሆኑም ጠቅሰዋል።

 በቀጣይም መንግሥት ዘይት ከውጭ እንዲገባ 
ለድርጅቱ የፈቀደውን የውጭ ምንዛሪ በመጠቀም ምርቱ 
ሳይቆራረጥ ለህብረተሰቡ እንዲቀርብ እንደሚደረግም 
ተናግረዋል። በየጊዜው አዋጭ የድፍድፍ ዘይት ዋጋን 
በማገናዘብ የዘይት ምርት በአገር ውስጥ ማምረት 
የጀመረው ፊቢላ የዘይት ፋብሪካ፤ በአምስት ዙር 116 ሺ 
ሜትሪክ ቶን ድፍድፍ ፓልም ዘይት ግዥ ተፈጽሟል። 

ለበዓላቱ ሰባት ሚሊዮን ሊትር ዘይት እያከፋፈለ 
መሆኑን የፊቤላ ዘይት ፋብሪካ ገለጸ

በዚህም 75 ሚሊዮን ሊትር ዘይት በማምረት ለክልሎችና 
ከተማ አስተዳደሮች መንግሥት በመደበው ኮታ መሰረት 
እየተከፋፈለ ነው ብለዋል። 

እንደ አገር ባለፉት ዓመታት ከ95 በመቶ በላይ 
የሚሆነውን የዘይት ምርት ከውጭ ይገባ እንደነበር 
ያወሱት አቶ በላይነህ፤ ፋብሪካው ይህንን ግምት ውስጥ 

በማስገባት የቢዝነስ ጥናት በማድረግ ወደ ሥራ መግባቱን 
አንስተዋል። 

የፊቤላ የዘይት ፋብሪካ ከተቋቋመ አንድ ዓመት 
የሆነው ሲሆን በ31 አከፋፋዮች አማካኝነት በክልሎችና 
በከተማ አስተዳደሮች የዘይት ምርት ለህብረተሰቡ 
እየተሰራጨ ይገኛል ብለዋል።  	

 ዶክተር ሰለሞን አሰፋ

ዳግማዊት ግርማ

አዲስ አበባ፡-  የኩላሊት ህመምተኞች እጥበት በጎ 
አድራጎት ድርጅት ከመንግሥት በነፃ በተረከበው ቦታ ላይ 
ሁለገብ የሕክምና ማዕከል ገንብቶ ለኩላሊት ታካሚዎች 
አገልግሎት ለመስጠት ማቀዱን አስታወቀ። 

በጎ አድራጎት ድርጅቱ ከኩላሊት ሕመምተኞች ጋር 
በተያያዘ ለሚያከናውናቸው ሥራዎች በነፃ ለተሰጠው 1ሺህ 
410 ካሬ ሜትር መሬት  ለመንግሥት ምስጋና አቅርቧል።  

የድርጅቱ ዋና ሥራ አስኪያጅ ዶክተር ሰለሞን አሰፋ 
እንደገለፁት፤ መንግሥት ለድርጅቱ በነፃ የሰጠው መሬት 
ላይ ሁለገብ ህንፃ በመገንባት የኩላሊት ሕክምና አገልግሎት 
ለመስጠት ታቅዷል። 

በተረከብነው ቦታ ላይ የኩላሊት እጥበት (ዲያሊሲስ) 
አገልግሎት ለመስጠት እንዲሁም ለገቢ ማሰባሰቢያ የሚሆን 
ህንፃ ለመገንባት አቅደናል። በአጠቃላይም ለህመምተኞች 
ሁለገብ ድጋፍ መስጠት የሚያስችል ማዕከል ለመገንባት 
ውጥን ተይዟል ብለዋል።  

የሚገነባው ማዕከል በኢትዮጵያ የሚገኙና በችግር 
ውስጥ ያሉ በርካታ የኩላሊት ህመምተኞችን ለማገልገል 
ይረዳል ያሉት ዶክተር ሰለሞን፤ በተገኘው መሬት ላይ ከ17 
እስከ 20 ወለል የሚደርስ ህንጻ በአምስት ዓመት ውስጥ 
ለመገንባት መታቀዱን ገልጸዋል። 

እስከዚያው ድረስ ግን አፋጣኝ እርዳታ የሚሹ 
የኩላሊት ህመምተኞችን ተገጣጣሚና በቀላሉ ተገንብተው 
ሊፈርሱ በሚችሉ ቤቶች ውስጥ  እንደሚታከሙ 
አስታውቀዋል። 

መንግሥት የጉዳዩን አሳሳቢነት በመረዳት 
ለህመምተኞች ማረፊያና ህክምና መስጫነት ይሆን ዘንድ 
መሬት በነፃ በመስጠቱ ትልቅ ድጋፍ አድርጓል ያሉት 
ዶክተር ሰለሞን፤  ጠቅላይ ሚኒስትር ዐቢይ አህመድን 
(ዶክተር) ላደረጉት ድጋፍ ምስጋና ይገባቸዋል ብለዋል። 

ሥራ አስኪያጁ እንደገለፁት፤ መንግሥት ድርጅቱ 
ለነበረው የመሬት ጥያቄ በአፋጣኝ ምላሽ መስጠቱ 
ጉዳዩ ምን ያህል አሳሳቢ እንደሆነ የሰጠውን ትኩረት 
ያመላክታል። 

ዓለም  ላይ ካሉ በዋነኝነት ከሚጠቀሱት  የጤና 
ችግሮች ውስጥ የኩላሊት ህመም አንዱ ነው ያሉት ሥራ 
አስኪያጁ፤ ችግሩ በአገራችንም የብዙዎቻችን ስጋት ከሆነ 
ውሎ ማደሩን ገልጸዋል።

በርካቶችም በበሽታው ከመጠቃታቸው ባለፈ 
ለመታከም አቅም አንሷቸው ሲሰቃዩ ይስተዋላል ብለዋል። 

ችግሩን ለመቀነስና የኩላሊት ህሙማን ለመደገፍ 
የተቋቋመው በጎ አድራጎት ድርጅቱም በተለያዩ ቦታዎች 
ላይ እንቅስቃሴ ሲያደርግ መቆየቱን ጠቁመው፤ የእራሱ 
መሬት ላይ የተደራጀ አገልግሎት ለመስጠት በማሰብ መሬት 
እንዲሰጠው መንግሥትን መጠየቁን አስታውሰዋል።

መንግሥትም ለጥያቄው አፋጣኝ ምላሽ በመስጠት 
ችግሩን ታሳቢ ያደረገ የመሬት አቅርቦት በማድረጉ በዘርፉ 
ያለውን የህክምና አገልግሎት ለማሳደግ መልካም አጋጣሚ 
ተፈጥሯል ብለዋል።   

የመሬቱ አቅርቦቱ የኩላሊት ህሙማኖችን የመዳን 
ተስፋ የሚያለመልም እንደሆነ የገለጹት ዶክተር ሰለሞን፤ 
የመንግሥት ተግባር ሌሎች አካላትንም ድጋፍ እንዲሰጡ 
የሚያነሳሳ መሆኑን ተናግረዋል። 

ከመንግሥት ባሻገር ህብረተሰቡም የህሙማኑን ጉዳይ 
ችላ ሊል እንደማይገባ አሳስበው፤ ባለሃብቱም ስለ ጉዳዩ 
ያገባኛል ብሎ የገንዘብ ድጋፍ እንዲያደርግ ጥሪያአቸውን 
አስተላልፈዋል። 

ድርጅቱ ባለው አቅም ህሙማኑን በገንዘብ እየደገፈ 
ቢሆንም ከችግሩ ስፋት አንፃር ሲታይ ከሕዝብ የሚያገኘው 
የገንዘብ ድጋፍ  በቂ አለመሆኑን  የጠቆሙት ሥራ 
አስኪያጁ፤ ህብረተሰቡም ከሁለት ብር ጀምሮ እርዳታ 
የሚያደርግበት መንገድ መመቻቸቱን ጠቁመዋል።

ከመንግሥት በተረከበው 
ቦታ ላይ ሁለገብ የሕክምና 

ማዕከል ሊገነባ መሆኑን 
ድርጅቱ አስታወቀ 

ረዳት ፕሮፌሰር ጸጋዬ ቱኬ

የክልሎች መገናኛ ብዙሃን ላይ ችግሩ ተመሳሳይ 
መሆኑን ገልጸዋል። 

አዲስ ቲቪ ስለአዲስ አበባ መረጃዎች ቢያቀርብ፤ 
ኦሮሚያም፣ ደቡብም ሆነ አማራ ያሉ መገናኛ ብዙሃኑ 
በተመሳሳይ ስለክልላቸው ጉዳዮች ቢዘግቡ ውጤት 
ያመጡ ነበር ሲሉ ተናግረዋል።  

ምክንያቱም ሰው ስለክልሉ መረጃ ሲፈልግ አማራጭ 
ካቀረብንለት እንዲሁ ስለአገር አቀፍ ጉዳዮች መረጃ ሲፈልግ 
በፌዴራል መገናኛ ብዙሃኑ በኩል አማራጭ ካቀረብንለት 
መልካም ይሆናል። ከዚህም አልፈን  መሄድ ስንችል ደግሞ 
ሕዝብ ስለዓለም አቀፉ ጉዳይ መረጃ ማግኘት ሲፈልግ ያን 
የሚያቀርብ ሚዲያ ማግኘት ነበረብን ብለዋል። 

አሁን ግን ሁሉም የአገር ውስጥ ቴሌቪዥን ጣቢያዎች 
መመልከት ብትችሉ ሁሉም አንድ አይነት ነገር ነው 
የሚያቀርቡት ያሉት ጠቅላይ ሚኒስትሩ፤ ይሄ አካሄድ 
ደግሞ አመቺ አይደለም። ተቋም ለመፍጠርና ለመገንባት 
በምናደርገው ጥረትም የሚዲያ ፖለቲካው እንቅፋት ሆኗል 
ሲሉ ገልጸዋል። 

የሚዲያ ፖለቲካው በተለይ ከለውጡ በኋላ 
መገናኛ ብዙሃኑ ሲስፋፉ ኃላፊነት የተሞላበት አሰራር 
አልተከተሉም። አንድ የሚያደርገንና፤ ስርዓት የሚያዘምን 

እንዲሁም ሕዝብ የምናስተባብርበት መሆኑ ቀርቶ 
የሚያለያይ ነገሮች የሚበዙበት የጥፋት መንገድ ሆኗል። 
ይህ መታረም አለበት ሲሉ ተናግረዋል።  

በዚያው ልክ ደግሞ የፖለቲካ ተንታኞች በዝተዋል። 
ፖለቲካ የጥቂቶች የቅንጦት ሳይሆን የብዙሃን መሆን 
አለበት የሚለው የእኛ መሻት ነው።  ፖለቲካ ልሂቃን 
የሚወዳደሩበት ሳይሆን ሕዝቡ አስቦ አስተያየት 
የሚሰጥበት መሆን አለበት የሚለው የእኛም ውሳኔ ነው 
ብለዋል።  

ይሁንና ፐፕሊክ ፖለቲካውንም ማየት ቢቻል 
ለትምህርትና ለመንቃት የሚያግዝና ለተሳትፎ የሚያግዝ 
ቢሆንም ሙያዊነትን የሚያጠፋ ግን መሆን እንደሌለበት 
ጠቁመዋል።  

ኢትዮጵያ ውስጥ ግን ሁሉም ተንታኝ በመሆኑ 
ፖለቲከኛ ያልሆነ ቄስ፣ ሼህ ፣ ፖለቲከኛ ያልሆኑ ተማሪዎች 
አርሶአደሮችና ሾፌሮች በአጠቃላይ ፖለቲከኛ ያልሆነ ሰው 
ማግኘት አይቻልም። ሁሉም ከዚህ ተነስቶ እዚያ የሚደርስ 
ሃሳቡን ቢያቀርብም መነሻውም ሆነ መዳረሻውም ግን ወጥ 
አይደለም ብለዋል።  

ፖለቲካ ሙያዊነቱን ሲያጣ፤ ተንታኙ ሲበዛና 
መዳረሻውን ሲያጣ ደግሞ የሚያባላ ይሆናል ያሉት 

ጠቅላይ ሚኒስትሩ፤ የተለያዩ አካላትን ማሳተፍ 
እንፈልጋለን በተመሳሳይ ደግሞ ፖለቲካውን ሙያዊ 
ማድረግ እንፈልጋለን ይህንን እንዴት እናስታርቀው? 
ሲሉም ጠይቀዋል።

ከዚህ በተጨማሪ  ፖለቲካ፤ ስድብና ዘለፋ የበዛበትን 
የዲጂታል ፖለቲካ፤ የጂኦ ፖለቲካውን፣ ፖለቲካል 
ኢኮኖሚውን የቀይባህር ፖለቲካ ፣ የውሃ ፖለቲካ፣ 
የቴክኖሎጂውም ፖለቲካና ሌሎችም ተደምረው ሲመጡ 
እንዴት ነው የምንመራው የሚለውን በጥንቃቄ ማየት 
ያስፈልጋል ብለዋል።  

በዚህ ረገድ በአግባቡ ተዘጋጅተን ሕግና ስርዓት 
በሚመራው መንገድ ለአገር የሚጠቅመውን የፓርቲ 
ስርዓት ተከትለን መስራት ይኖርብናል ሲሉ ተናግረዋል። 

እንደ ዶክተር ዐቢይ ገለጻ፤ ዋናው ነገር ከዚህ የፖለቲካ 
ብፌ ውስጥ የሚመጥንህን መርጠህ መውሰድ ካልቻልክና 
ከዚህኛውም ከዚያኛውም ቆንጥሬ ልያዝ ካልክ ግን ልክ 
ምግብ ወደሰውነት ሲገባ አለመፈጨት እንደሚያስቸግረው 
የአዕምሮ መታወክም ያስከትላል።  

ሁሉም ላይ ከቡፌው ከማንሳት ይልቅ መሰረታዊውን 
አካሄድ በመከተል የሚስማማንን ብቻ ይዘን መንቀሳቀስም 
ይጠበቅብናል ሲሉ መልዕክት አስተላልፈዋል። 

“በሚዲያዎች ላይ...

 አዲስ አበባ፡- መስጠት አያጎድልም፤ ሰው ባያያችሁም 
የሚያያችሁ አለና ከሁሉ በላይ አጠገባችሁ የሚኖሩ ሰዎችን 
ማዕድ አጋሩ፤ የምታጋሩት ባይኖር እንኳን ፍቅራችሁን 
አጋሯቸው ሲሉ የአዲስ አበባ ከተማ ከንቲባ ወይዘሮ አዳነች 
አቤቤ ተናገሩ ። 

ከንቲባዋ የከተማውን የማእድ ማጋራት በማስጀመር 
በዛሬው እለት ለ2000 ሰዎች ማእድ አጋርተዋል።አሁን 
ያለውን ከፍተኛ የኑሮ ውድነት ማቃለልና መደጋገፍ ነው 
ያሉት ከንቲባ አዳነች በከተማዋ ብዙ ደጋፊ የሌላቸው፤ ብዙ 
ተመልካች የሌላቸው ሰዎች አሉ፤ እነዚህን ወገኖች ጠጋ ብለን 
ኑሯቸውን በመመልከት የተለያዩ ድጋፎችን ልናደርግላቸው 
ይገባል ብለዋል። 

ከህዝቡ ጋር አብረን እንዳለን፣ ስለነሱ እንደምናስብ፣ 
እንደምንጨነቅ ካለን በማካፈል እነሱን እንደምናገለግል 
የምንገልፅበት ፕሮግራም ነው ብለዋል፡፡

ይህንን የገጠመንን ችግር የምንሻገርበት ጊዜያዊ 

“መስጠት አያጎድልም፤ የምታጋሩት ባይኖር እንኳን ፍቅራችሁን አጋሯቸው”
- ከንቲባ ወይዘሮ አዳነች አቤቤ

መፍትሄ ነው ያሉት ከንቲባ አዳነች በዘላቂነት ችግሮችን 
ለመፍታት የከተማው አስተዳደር በርካታ ሥራዎችን እየሰራ 
ይገኛል ብለዋል፡፡

ምርትን በማሳደግ ተግቶ በመስራት፤  ስንፍናን 
በማስወገድ የአኗኗር ዘይቤን በማሻሻል፤ የግብይት ሰንሰለቱን 
በማሳጠርና በከተማ ግብርና የምግብ ዋስትናን ለማረጋገጥ 
እየተሰራን ነው። ህብረተሰቡም ይህን ሥራ ሳያቃልል ሳይንቅ  

ሞገስ ተስፋ 

አዲስ አበባ፡- የሲቪል ማህበረሰብ ድርጅቶች 
ባለስልጣን በጦርነትና በድርቅ ለተጎዱ ወገኖች እስካሁን 
430 ሚሊዮን ብር በላይ ድጋፍ ማድረጉን አስታወቀ። 
በመጀመሪያ ዙር ድጋፍ ላደረጉ አካላት እውቅና በመስጠት 
ሁለተኛውን ዙር የድጋፍ ማሰባሰቢያ መርሐግብር 
አስጀመረ።  

ባለስልጣኑ በሰሜኑ የአገሪቱ ክፍል በጦርነት ምክንያት 
ለተፈናቀሉ የአማራና የአፋር ክልል ወገኖች ድጋፍ ላደረጉ 
ባለድርሻ አካላት እውቅናና የሁለተኛ ዙር የድጋፍ 
ማሰባሰቢያ መርሐግብር ትናንትና ባስጀመረበት ወቅት 
እንደተገለጸው በታህሳስ ወር በተካሄደው የመጀመሪያ ዙር 
መርሐ ግብር ከ430 ሚሊዮን ብር በላይ ድጋፍ ተደርጓል።  

የባለስልጣኑ ዋና ዳይሬክተር አቶ ጂማ ዴልቦ  
በፕሮግራሙ ላይ  ባደረጉት ንግግር  በሰሜኑ የአገሪቱ 
ክፍል በተከሰተው ጦርነት ለተጎዱ ወገኖች፣ በኦሮሚያና 
ሶማሌ ክልል በድርቅ ለተጎዱ ወገኖች ድጋፍ ለማድረግ 
በተደረገው ጥሪ እስካሁን 413 ሚሊዮን የሚገመት 
የአይነትና 17 ሚሊዮን ጥሬ ገንዘብ ድጋፍ ተደርጓል ። 
ድጋፉ የተሰበሰበው ከአንድ መቶ 16 የሰቪል ማህበረሰብ 
ድርጅቶች ነው ብለዋል፡፡

እንደ አቶ ጂማ ገለጻ፤ በጦርነቱ ምክንያት በአማራና 
በአፋር ክልሎች በርካታ ዜጎች ከቤት  ንብረታቸው 
ተፈናቅለዋል፣ በርካታ መሰረተ ልማቶች ወድመዋል፣ 
የበርካታ ንፁሃን ህይወት ተቀጥፏል፣ የማህበራዊና 
ስነልቦናዊ ቀውስ ደርሷል። የደረሰውን ሁለንተናዊ ቀውስ 
ለመመለስ ባለስልጣኑ የሚመለከታቸውን ባለድርሻ 
አካላት በማስተባበር ድጋፍ እንዲያደርግ ሰርቷል፡፡

ባለስልጣኑ ያደረገውን ጥሪ 116 ድርጅቶች በመቀበል 

ኮማንደር ፋሲካ ፈንታ

ፍቃዱ ዴሬሳ

አዲስ አበባ፡- በዓላት ተከትሎ የምግብ ምርቶችን 
ከባዕድ ነገር ጋር ቀላቅለው ከሚሸጡ ህገወጦች 
ማኀበረሰቡ ሊጠነቀቅ እንደሚገባው የአዲስ አበባ ፖሊስ 
ኮሚሽን አሳሰበ። 

ከስቅለትና ፋሲካ በዓላት ጋር ተያይዞ ሊከሰቱ 
የሚችሉ ወንጀሎችና የፀጥታ ችግሮችን ለመከላከል 
በቂ ዝግጅት ማድረጉን የአዲስ አበባ ፖሊስ ኮሚሽን  
አስታውቋል። 

የአዲስ አበባ ፖሊስ ኮሚሽን የሕዝብ ግንኙነት 
ዳይሬክተር ኮማንደር ፋሲካ ፈንታ በተለይ ለኢትዮጵያ 
ፕሬስ ድርጅት እንደገለጹት፤ መጪው የስቅለትና 
የፋሲካ በዓልን ተንተርሶ በርከት ያለው የማኀበረሰብ 
ክፍል የተለያዩ የምግብ ምርቶችንና ቁሳቁሶች ሲገበያይ 
ከሕገወጦች መጠንቀቅ አለበት። 

በሕገወጥ ተግባር ላይ የተሰማሩ ግለሰቦችና 
ቡድኖች አጋጣሚዎችን በመጠቀም የተለያዩ የማታለል 
ተግባራቶችን ሊፈጽሙ ይችላሉ ያሉት ኮማንደሩ፤ 
በምግብ ውስጥ በተለይም በዘይት፣ ቅቤ፣ በርበሬና 
ሌሎች ምርቶች ውስጥ ባዕድ ነገሮችን ቀላቅሎ የሚሸጥ 
አጭበርባሪ ይኖራል ብለዋል።  

እንዲህ ያሉ ወንጀሎች ከመፈጠራቸው በፊት ፖሊስ 
አስፈላጊውን የቅድመ መከላከል ተግባራት በሰፊው 
ሲያከናውን መቆየቱን ጠቁመው፤ በዓላትን አስታኮ ተረፈ 
ምርቶችን እንደ ዋና ምርት አድርጎ ለገበያ በማቅረብ 
ወንጀል የሚፈፀሙ አስነዋሪ ሰዎች ሊኖሩ ስለሚችሉ 
አስፈላጊውን ማጣራት ማድረግና ችግሩ ሲገኝም ለጸጥታ 
አካላት ማሳወቅ እንደሚገባ ገልጸዋል። 

ማኀበረሰቡ በርካታ ጥቆማዎችን እንደሚያደርስ 
በመገንዘብ በዓላትን አስታከው ሊፈፀሙ የሚችሉ 
ወንጀሎች ምንነት ዙሪያ በቂ ዝግጅት መደረጉን ገልጸው፤ 
በየአካባቢው ለሚገኙ የባለድርሻ አካላት ግንዛቤ 
ማስጨበጥ ሥራ መከናወኑን አስታውቀዋል። 

የሰላምና ፀጥታ አደረጃጀቶች እንዲሁም የአካባቢ 
ወጣቶች ወንጀሎችን በምን መንገድ መከላከል 
እንዳለባቸው ተከታታይ ስልጠናዎች መሰጠታቸውን 
ተናግረዋል፡፡

ፖሊስም ከስቅለትና ፋሲካ በዓላት ጋር ተያይዞ 
ሊከሰቱ የሚችሉ ወንጀሎችና የፀጥታ ችግሮችን 
ለመከላከል በቂ ዝግጅት ማድረጉን አስታውቀዋል። 

ማኀበረሰቡ ለተለያዩ ወንጀሎችና ከበዓል ጋር 
ለተያያዙ ችግሮች እንዳይጋለጥ ፖሊስ 24 ሰዓት እየሰራ 
መሆኑን ገልጸዋል።

በመሆኑም በማንኛውም ወቅት ወንጀሎች 
በሚያጋጥሙበት ወቅት በየአካባቢው የሚገኙ ፖሊሶችን 
ከማግኘት በተጨማሪ ለአዲስ አበባ ፖሊስ በነፃ የስልክ 
መስመር 991 ላይ በመደወል ወይም 0111 11 01 11 ላይ 
በማንኛውም ሰዓት ጥቆማ ማድረስ እንደሚቻል ኮማንደር 
ፋሲካ አስታውቀዋል፡፡

በሌላ በኩል በተለይም በቁም እንስሳት ግብይት 
ወቅት ሀሰተኛ የገንዘብ ኖቶችን ከትክክለኛው የገንዘብ ኖት 
ጋር ቀላቅሎ የመጠቀም ወንጀሎች ሊፈጸም እንደሚችል 
በመገመቱ ማኀበረሰቡ ጥንቃቄ ሊያደርግ እንደሚገባው 
ገልፀዋል፡፡

ፖሊስ በሚደርሰው ጥቆማና መረጃዎች መሰረት 
በሕገወጥ ተግባር የሚሰማሩ ሰዎች ላይ አስፈላጊውን 
ማጣራት ያደርጋል። ወንጀል ተፈጽሞ ሲገኝም ሕገወጦች 
ተገቢው የሆነ ቅጣት እንዲያገኙ ፖሊስ አበክሮ ይሰራል 
ብለዋል፡፡

ሆኖም  ማህበረሰቡ እንዲህ አይነት ድርጊት 
የሚፈፅሙ አካላት ላይ የጥቆማና የመመስከር ተግባሩ 
ደካማ ስለሆነ ይህን ደካማ የመረጃ አሰጣጥና ምስክርነት 
ልምድ ማሳደግ እንደሚገባ አሳስበዋል።   

እንደ ኮሚሽነር ፋሲካ ገለጻ፤ ፖሊስ ከሚሰራው 
ጥብቅ የወንጀል ምርመራ ጎን ለጎን ማኀበረሰቡም ንቁ 
ተሳትፎ በማድረግ ወንጀልን በጋራ መከላከል አለበት። 

ማኀበረሰቡ ምግብን ከባዕድ ነገር 
ጋር ቀላቅለው ከሚሸጡ ህገወጦች 

እንዲጠነቀቅ ፖሊስ አሳሰበ

በጦርነትና በድርቅ ለተጎዱ ወገኖች ከ430 ሚሊዮን ብር ድጋፍ ማድረጉን ባለስልጣኑ አስታወቀ 

- ሁለተኛ  ዙር የድጋፍ ማሰባሰቢያ መርሐግብር አስጀመረ

በዚህ ሥራ ላይ ሊረባረብ ይገባል ብለዋል፡፡
ለነጋዴው ማህበረሰብ ባስተላለፉት መልእክት በዚህ 

ወቅት ለህዝቡ ማዘን አለባችሁ ለትርፍ ብቻ ሳይሆን ዜጎችም 
እንዳይጎዱ ለህሊናችሁ ሥሩ ብለዋል። የከተማችን መካከለኛ 
ገቢ ያላችሁ ሰዎች ሰው ባያያችሁም የሚያያችሁ አለና ከሁሉ 
በላይ አጠገባችሁ የሚኖሩ ሰዎችን ማእድ አጋሩ፤የምታጋሩት 
ባይኖር እንኳን ፍቅራችሁን አጋሯቸው  አትንፈጓቸው 
በማለት መልእክት አስተላልፈዋል፡፡

የአዲስ አበባ ከተማ ህብረተሰብ ተሳትፎ ማስተባበሪያ 
ኃላፊ አቶ አስፋው፣ የዛሬው ሳይጨምር ለ240 ሺህ 
እማወራና አባወራ የማእድ ማጋራት መከናወኑን ገልጸዋል።  
ባለፉት ሁለት ሳምንታት ታላቁ የረመዳን ወርን ምክንያት 
በማድረግ በወረዳ ደረጃ 77 የአፍጥር ፕሮግራሞች 
መከናወኑንና 18 ሺህ 335 ሙስሊም ወንድምና እህቶች ጋር 
ማፍጠር መቻሉን መግለፃቸውን የአዲስ አበባ ኮሙዩኒኬሽን 
ቢሮ አስታውቋል፡፡

በዓይነትና በጥሬ ገንዘብ ድጋፍ  ማድረጋቸውን ጠቁመው፤ 
እኛ ኢትዮጵያውያን ፈተናዎች ሲያጋጥሙን አንድ ሆነን 
እንደተሻገርን  ሁሉ ዛሬም የሲቪል ማህበረሰብ ድርጅቶች 
ትልቅ ኃላፊነት ለመወጣት ላደረጉት ድጋፍ ምስጋና 
ይገባቸዋል ብለዋል።  

ለበጎ ሥራ የተዘረጉና ሁልጊዜም የሰው ልጅ ጉዳት 
የሚያሳስባቸው ዜጎች  መኖራቸው ተስፋን ይሰጣል። 
ኢትዮጵያ  በብዙ ፈተናዎች ውስጥ ብታልፍም ፈተናዎቿ 
ያጠነክሯት ይሆናል እንጂ ሊያጠፏት አይችሉም ሲሉም 
ተናግረዋል፡፡

የፍትህ ሚኒስቴር ሚኒስትር ዴኤታ አቶ ፍቃዱ ፀጋ 
በበኩላቸው እንደገለጹት፤ ባለፈው አንድ ዓመት ተኩል 
በዘለቀው ጦርነት በአማራ፣ በአፋር እና በትግራይ ክልሎች 
በጦርነቱ የሚገኙ ዜጎች በከፍተኛ ሁኔታ መጎዳታቸውን፣ 
ዜጎች የመጎሳቆል እና መሰረት ልማቶች ላይ ጉዳት 
መድረሱን አስታውሰዋል፡፡

የትግራይ ክልልን አስተዳድራለው ብሎ ጦርነቱን 
ያነሳው ሕወሓትም በዋናነት እወክለዋለው ያለውን ሕዝብ 
እንዲጎሳቆል አድርጓል። ጦርነቱ በነበረባቸው አካባቢዎች 
የሚገኙ ዜጎች ያለአግባብ ህይወታቸውን አጥተዋል፣ ዜጎች 
ተገድደው ተደፍረዋል፣ የስነልቦና ውድቀት ደርሶባቸዋል 
ነው አቶ ፍቃዱ ያሉት። 

‹‹ጋን በጠጠር ይደገፋል›› እንደሚባለው የተጎዱ 
ወገኖችን ለማገዝ ድጋፋ ተጠናክሮ መቀጠል እንዳለበት 
የጠቆሙት አቶ ፍቃዱ፤ ሁኔታው ሁሉም የአቅሙን ያህል 
ለተጎዱ ዜጎች  ተከታታይ ድጋፍ ማድረግን እንደሚጠይቅ 
ነው የጠቆሙት።

በአንዳንድ የአገራችን ክልሎች በተከሰተው ድርቅ 
በሰው ህይወትና በእንስሳት ላይ ከፍተኛ ጉዳት መድረሱን 
አስታውሰው፤ ጉዳት በአንድ ጊዜ የሚመለስ ሳይሆን ጊዜ 
እንደሚወስድ አመልክተዋል።   

አቶ ጂማ ዴልቦ አቶ ፈቃዱ  ፀጋ



ገጽ 4 አዲስ ዘመን    ዓርብ ሚያዝያ 14 ቀን 2014 ዓ.ም

ዜና

ከ1ኛ ገጽ የዞረ

ውብሸት ሰንደቁ 

አዲስ አበባ፡- ግጭት በነበረባቸው የሀገሪቱ አካባቢዎች 
በአጠቃላይ ከ3 ሺህ በላይ የጤና ተቋማት ጉዳት 
እንደደረሰባቸው ባደረገው የጉዳት ዳሰሳ ጥናት ማረጋገጡን 
ጤና ሚኒስቴር ገለጸ። 

ጤና ሚኒስቴር በትላንትናው ዕለት በሰጠው መግለጫ  
ግጭቶች በነበሩባቸው አካባቢዎች ሰብዓዊ ጥፋት 
ከመድረሱ በተጨማሪ ሕዝብ የሚገለገልባቸው የጤና 
ተቋማት፤ የሕክምና ግብዓት ማከማቻዎች እና ሌሎች 
ማኅበራዊ አገልግሎት የሚሰጡ ተቋማት መውደማቸው 
ተጠቁሟል። 

የህክምና መሣሪያዎች እና ሌሎች ግብዓቶችንም 
አገልግሎት እንዳይሰጡ ከጥቅም ውጪ መደረጋቸውንና 
ዝርፊያ እንደተፈጸመባቸው መግለጫውን የሰጡት 
ሚኒስትር ዴኤታው ዶክተር አየለ ተሾመ ተናግረዋል።

 ሆስፒታሎች፣ ጤና ጣቢያዎችና ጤና ኬላዎች 
እንዲሁም የህክምና ግብዓት ማከማቻ ተቋማት ላይ 
በግጭቱ ምክንያት መጠነ ሰፊ ውድመት መድረሱ በተለይ 
ድጋፍ የሚሹ ዜጎችን የመሰረታዊና ድንገተኛ ሕክምና 
አገልግሎት እንዳያገኙ ማስተጓጎሉን አንስተዋል። 

በጤና ሚኒስቴር የጉዳት ዳሰሳ ጥናት ከ3 ሺህ በላይ 
የጤና ተቋማት ጉዳት እንደደረሰባቸው ተረጋግጧል 

ብለዋል።  በአማራ ክልል 40 ሆስፒታሎች፣ 452 ጤና 
ጣቢያዎች፣ 1 ሺህ 728 ጤና ኬላዎች ላይ ጉዳት የደረሰ 
ሲሆን በተመሳሳይ በአፋር ክልል ሁለት ሆስፒታሎች፣ 24 
ጤና ጣቢያዎች እና 52 ጤና ኬላዎች ጉዳት ደርሶባቸዋል። 

በኦሮሚያና በቤኒሻንጉል ክልልም ጤና ተቋማት ላይ 
ጉዳት እንደደረሰ የዳሰሳ ጥናቱ ማመላከቱን የገለጹት ዶክተር 
አየለ፤ በኦሮሚያ ስድስት ሆስፒታሎች፣ 21 ጤና ጣቢያዎች፣ 
978 ጤና ኬላዎች እንዲሁም በቤኒሻንጉል ክልል 15 ጤና 
ጣቢያዎች፣ 348 ጤና ኬላዎች በግጭት ምክንያት የጤና 
አገልግሎት የተስተጓጎለባቸው ጤና ተቋማት መሆናቸው 
በጥናቱ ተረጋግጧል ብለዋል። 

አምቡላንሶች ላይም ተመሳሳይ ጉዳት በግጭት 
ምክንያት መከሰቱንና በአማራ ክልል 131፣ በአፋር 39፣ 
በኦሮሚያ 52 እንዲሁም በቤኒሻንጉል ክልል 40 የሚሆኑ 
አምቡላንሶች መዘረፋቸው ተገልጿል። 

ችግሩን ለመቅረፍ በአዲስ አበባ ጤና ቢሮ ሥር የሚገኙ 
ሆስፒታሎችን፣ የፌዴራል ሆስፒታሎችን፣ የዩኒቨርሲቲ 
ሆስፒታሎችንና የክልል ጤና ቢሮዎችን በማስተባበር 
አስፈላጊው የሰው ኃይል፣ የመድኃኒትና የሕክምና 
መሣሪያዎችን ድጋፍ እንዲያደርጉ ጤና ሚኒስቴር ሰፊ ሥራ 
መሥራቱን ዶክተር አየለ ገልጸዋል። 

በዚህም በአጠቃላይ በግጭቱ ጉዳት ከደረሰባቸው 42 
ሆስፒታሎች 36 የሚሆኑት ወደ መደበኛ ሥራዎቻቸው 

ግጭት በተከሰተባቸው አካባቢዎች፡- 
- ከ3 ሺህ በላይ የጤና ተቋማት ጉዳት ደርሶባቸዋል
- በሕወሓት ከወደሙ 42 ሆስፒታሎች 36 ያህሉ ወደሥራ ተመልሰዋል
- ከ708 ሚሊዮን በላይ ብር ለክልል ጤና ተቋማት ድጋፍ መቅረቡ ተገልጿል

ተመልሰዋል። አገልግሎት ካቆሙ 452 ጤና ጣቢያዎች 
ደግሞ 467 ያህሉ ድንገተኛና መሰረታዊ አገልግሎት እየሰጡ 
ይገኛሉ ተብሏል። መልሰው ተደራጅተው አገልግሎት 
መስጠት በጀመሩት ጤና ተቋማት ውስጥ መሰረታዊ የጤና 
አገልግሎት፣ የእናቶችና የሕጻናት ጤና አገልግሎት እና 
ተላላፊ ያልሆኑ የጤና በሽታዎች እንዲሁም የላብራቶሪ 
ምርመራዎች አገልግሎት እየተሰጠ ይገኛል። በነዚህ 
የጤና ተቋማት እስካሁን ከ500 ሺህ በላይ የሕብረተሰብ 
ክፍል የጤና አገልግሎት እንዳገኙ ተገልጿል። ከዚህ 
በፊት ከተደረገው የአንቡላንስ ድጋፍ በተጨማሪ ጦርነቱ 

አዲሱ ገረመው

አዲስ አበባ፡- መገናኛ ብዙሃን ለአካታች አገራዊ 
ምክክሩ ውጤታማነት ሰፊ ሽፋን ከመስጠት ጀምሮ 
ሙያዊ ሚናቸውን በአግባቡ እንዲወጡ ጥሪ ቀረበ። 

የኢትዮጵያ አገራዊ የምክክር ኮሚሽን ከመገናኛ 
ብዙሃን ኃላፊዎችና ተወካዮች  ጋር  ትላንት ውይይት 
አካሂዷል። የኮሚሽኑ ዋና ኮሚሽነር ፕሮፌሰር መስፍን 
አርአያ በመድረኩ ባደረጉት ገለጻ፤ መገናኛ ብዙሃን 
ትክክለኛውን የውይይት ጽንሰ ሀሳብ፣ የአጀንዳ ቀረጻ 
አካሄድ፣ የውይይት ሂደትና ትግበራ፣  በየቋንቋዎቻቸው 
ለሕዝቡ በየወቅቱ ተደራሽ በማድረግ የኮሚሽኑ አጋር 
እንዲሆኑና ለምክክሩ ስኬታማነት እንዲሰሩ ጠይቀዋል።  

ኮሚሽነሩ፤ ሚዲያ እውቀትን፣ እውነትን፣ ፍቅርን፣ 
ሠላምን፣ እድገትንና መተባበርን በቀላሉ በአፍ መፍቻ 
ቋንቋው በተዓማኒነት ለህዝብ የሚያደርስ መሆኑን 
ጠቅሰው፤ በአካታች አገራዊ ምክክሩ ላይም ይህንኑ 
ኃላፊነት ለመወጣት ከኮሚሽኑ ጋር በአጋርነት እንዲሰራ 
ጠይቀዋል። 

ኮሚሽኑ ከተቋቋመበት ጊዜ ጀምሮ የኮሚሽኑን 
ማቋቋሚያ አዋጅን፣ የምክክርን ጽንሰ ሀሳብና አስፈላጊነት 
በህትመት፣ በቴሌቪዥን፣ በራዲዮና በማህበራዊ ሚዲያ 
ተደራሽ እንዲሆን በማድረግ መገናኛ ብዙሃን ሲሰሩ 
እንደነበር ጠቅሰው፤ ለዚህም ምስጋና አቅርበዋል። 
በቀጣይ ሚዲያው ህዝቡ የነቃ ተሳትፎ እንዲያደርግ 
የማስተማር ሚናቸውንም አጠናክረው እንዲቀጥሉ 
ጠይቀዋል። 

በአዋጅ ለኮሚሽኑ ተቆጥሮ የተሰጡ ኃላፊነትና 
ተግባር በአይነቱ ለአገሪቱ አዲስ ሲሆን፤ ለውጭውም 
ተምሳሌታዊ ነው ብለዋል። 

አክለውም አገራዊ ኃላፊነቱን በብቃት ለመወጣት 
የሚዲያ አጋርነት ሚና አይተኬ ነው ሲሉ ተናግረዋል። 
ኮሚሽኑ ለሕዝቡ ተደራሽ እንዲሆን እያንዳንዱ የሚዲያ 
ተቋም ከምክክር ኮሚሽኑ የሚዲያና ተግባቦት ዘርፍ  
ጋር ቀጥታ ግንኙነት ያለው  ተወካይ እንደሚኖረው 
ገልጸዋል። 

ኮሚሽኑ  መቋቋሚያ አዋጁን መሠረት በማድረግ 
ቅድመ ዝግጅት፣ ዝግጅት፣  ሂደት፣ የትግበራ ምዕራፉን 

መገናኛ ብዙሃን ለአገራዊ ምክክሩ ውጤታማነት 
ሚናቸውን በአግባቡ እንዲወጡ ጥሪ ቀረበ

ማገዝና መከታተል ብሎ ባስቀመጣቸው አራት ምዕራፎች 
አማካኝነት ሥራውን እያከናወነ እንዳለም ጠቁመዋል። 
በዚህም የኮሚሽን አባላት የእርስ በርስ ትውውቅ፣ 
የምክክር ጽንሰ ሀሳብ አውድ ተኮርና ተግባራዊ ትርጉም 
አረዳድ ሂደቶችን ማከናወኑን ጠቅሰዋል። ኮሚሽኑ 
በዝግጅት ወቅት ትኩረት የሚደረግባቸውን ተግባራት 
መለየቱን የገለጹት ኮሚሽነሩ፤ ለአገራዊ ምክክር የክልል 
ጽህፈት ቤቶችን ማደራጀትና ማስተባበር፣ የምክክር 
ውስጠ ደንቦችን ማውጣትና መከበራቸውን መከታተል፣ 
የምክክር አጀንዳ ማሰባሰብ፣ የምክክር ተሳታፊዎች 
የሚለዩበትን መርኅ መስፈርትና ሥርዓት መዘርጋት፣ 
የአመቻቾች ሥልጠና ማዘጋጀት፣ የኮሙኒኬሽንና የሚዲያ 
ሥራና መሰል ተግባራት እየተከናወኑ እንደሆነ ገልጸዋል። 
በቀጣይም የትግበራ ድጋፍና ክትትል ምዕራፍ ሥራዎች 
የአዋጁን መርሆዎች መሠረት ባደረገ መልኩ እንደሚሠሩ 
አመላክተዋል። ለዚህም መገናኛ ብዙሃን እንደ አጋር 
አካላት ሆነው ሚናቸውን እንዲወጡ ጠይቀዋል። 

የኢትዮጵያ መገናኛ ብዙሃን ባለስልጣን አቶ 

መሐመድ ኢድሪስ በበኩላቸው፤ የአገራዊ ምክክር 
መድረኩ ሁለንተናዊ የአገር ቀጣይነት የሚያረጋግጥ 
አገራዊ ፕሮጀክት እንደመሆኑ ሁሉም የህብረተሰብ 
ክፍል ተስፋ ያደረገበት ነው ብለዋል። በመሆኑም 
መገናኛ ብዙሃን የምክክር መድረኩ  ትርጉምና ውጤት 
እንዳላቸው ሌሎች ፕሮጀክቶች እውን እንዲሆን  
በባለቤትነት መንፈስ  ሊሰሩ እንደሚገባ አመላክተዋል። 
ፕሮጀክቱ ላይ የሚሰነዘሩ ማናቸውንም ጥቃት 
በመመከት ረገድ አዎንታዊ ሚና እንዲጫወቱም ጥሪ 
አቅርበዋል። በውይይት መድረኩ ኮሚሽኑ ለረጅም 
ዘመናት የቆዩ ችግሮችን ለመፍታት የሚያግዝ እንደሆነ 
ጠቁመው፤ ሚዲያዎች በሌሎች አገራዊ ጉዳይ ላይ 
ያሳዩትን ወገንተኝነት በአገራዊ ምክክሩ ላይም መድገም 
እንዳለባቸው ለተሳታፊዎች ተናግረዋል። ለዚህም 
ኮሚሽነሮች መገናኛ ብዙሃንን በመጠቀም ከሕዝቡ 
ጋር መተዋወቅ እንዳለባቸው አንስተዋል።  ለጉዳዩ ሰፊ 
ሽፋንና ከመስጠት ጀምሮ ተግባቦት ላይ ጠንካራ ሥራ 
መሥራት እንደሚገባም ተናግረዋል። 

በማያቋርጥ ሁኔታ ለማድረስ   የተወሰደው አቋም 
መንግሥት ለሰላም ያለውን ቁርጠኝነት  እንደሚያሳይ 
ገልጸውላቸዋል።  

በሕዳሴ ግድብ ዙሪያ የሶስትዮሽ ድርድሩ  በአፍሪካ 
ሕብረት ጥላ ስር  እንዲቀጥል  በኢትዮጵያ በኩል ጽኑ 
ፍላጎት እንዳለና ድርድሩን ለመቀጠል በኢትዮጵያ በኩል  
ቁርጠኝነቱ መኖሩን  እንደገለጹላቸውና  ኮሚሽነሩም 
የኢትዮጵያ ሚና ገንቢ መሆኑን  እንደተረዱና ድጋፍ  
እንደሚሰጠው  መግለፃቸውን ተናግረዋል። 

 በሌላ በኩልም ምክትል ጠቅላይ ሚኒስትሩና የውጭ 
ጉዳይ ሚኒስትሩ አቶ ደመቀ መኮንን ከቢልና ሚሊንዳ 
ጌትስ ፋውንዴሽን የልማት ፕሬዚዳንት ጋር  ተወያይተዋል 
ያሉት ቃል አቀባዩ፤  ፋውንዴሽኑ በኢትዮጵያ ውስጥ  
በትምህርት፣ በጤናና  በግብርና መስክ የሚያደርጋቸው 
እንቅስቃሴዎች  አንስተው ጥሩ ሥራዎች መሆናቸውን 
ገልጸውላቸዋል።  በግጭት፣ በጦርነትና በድርቅ ምክንያት  
በኢትዮጵያ ከ24 ሚሊዮን  በላይ ዜጎች  እርዳታ ፈላጊ 
መሆናቸውን ለፋውንዴሽኑ ፕሬዚዳንት መገለጹን 
ጠቁመዋል። 

የፋውንዴሽኑ ፕሬዚዳንቱም በበኩላቸው 
ፋውንዴሽኑ ለኢትዮጵያ ልማት አስተዋጽኦ  ማድረጉን 
እንደሚቀጥል አረጋግጠዋል። መንግሥት ትኩረት 
ለሚሰጣቸው የልማት ዘርፎች  ድጋፍ የመስጠት  
ተነሳሽነት  እንዳለና በተለይ በአሁኑ ጊዜ የእርሻና  
የማዳበሪያ  ግብአቶችን በተመጣጣኝ ዋጋ ወደ ኢትዮጵያ 
ለማስገባት  የሚያስችል ሥራ ለመስራት  ፍላጎት እንዳለ 
መግለጻቸውን አምባሳደሩ ተናግረዋል። 

ኢትዮጵያ የዓለም ምግብ ፕሮግራም ሥራ አስፈጻሚ 
ቦርድ አባል ሆና ተመርጣለች ያሉት አምባሳደሩ፤ 
ለምግብ ፕሮግራም ስኬት ኢትዮጵያ እንደ ቦርድ 
አባልነት ማንኛውንም አስተዋጽኦ  ለማድረግ ዝግጁ 
መሆኗ የተገለጸበት ሳምንት ነው ብለዋል። የሩሲያ 
ኤምባሲ  የኢትዮጵያ ወጣቶችን ለጦርነት እየመለመለ 
ነው መባሉን  ኤምባሲው ባወጣው መግለጫ ውሸት 
ስለመሆኑ ገልጿል። ከሩሲያ ኤምባሲ ጋር  መልካም 
የሆነ ዲፕሎማሲያዊ ግንኙነት ያለን በመሆኑ  ከሞላ 
ጎደል ኤምባሲው ያውጣውን መረጃም እናምናለን።  በቂ 
የሰው ኃይል ያላቸው በመሆኑ ከኢትዮጵያ ተዋጊዎችን  
እየመለመለ እንዳልሆነ ኤምባሲው ያወጣውን መግለጫ  
እናምናለን ብለዋል። የሩሲያ ኤምባሲ  በቬና ኮንቬንሽን 
መሰረት  እየሰራ ያለ  በመሆኑ ይህ አይነት ሥራ ውስጥ 
አይገባም፤ ወታደራዊ ምልመላ  እያካሄደም አይደለም።  
በእርግጥ ሰዎች ለሌላ የሥራ ጉዳይ በኤምባሲው በራፍ 
ላይ ሊሰለፉ ይችላሉ ብለዋል። 

ኮሚሽኑ የኢትዮጵያን...

ተከስቶባቸው ወደነበሩ አካባቢዎች 13 አምቡላንሶችን 
ማሰራጨት ተችሏል ያሉት ዶክተር አየለ፤ በብልሽት ቆመው 
ከነበሩ 114 አምቡላንሶች ውስጥም 64 ያህሉ ተጠግነው 
አገልግሎት መስጠት መጀመራቸውን ተናግረዋል። እንደ 
ዶክተር አየለ ገለጻ፤ ጤና ሚኒስቴር ከ2013 ዓ.ም ጀምሮ 
ግጭት በተከሰተባቸው አካባቢዎች ከ708 ሚሊዮን 
በላይ ብር የሚገመት መድኃኒቶችና የሕክምና ግብዓቶችን 
ለክልሎች ድጋፍ አድርጓል። በተጨማሪም ከፌዴራል 
ሆስፒታሎች፣ ከአዲስ አበባ ጤና ቢሮ ሥር ከሚገኙ 
ሆስፒታሎች እና ከዩኒቨርሲቲ ሆስፒታሎች ግምታቸው 
208 ሚሊዮን ብር በላይ የሚገመት መድኃኒቶችና የሕክምና 
ግብዓቶች ለወደሙ የጤና ተቋማት ለመልሶ ግንባታ ሥራ 
ማስጀመሪያ ድጋፍ ተደርጓል። ጉዳት የደረሰባቸው ጤና 
ተቋማት በተሻለ ቁመና ላይ እስኪገኙ ድረስም ድጋፉ 
ይቀጥላል። ወደ አገልግሎት የተመለሱ ጤና ተቋማት 
በተሻለ ቁመና ላይ እንዲገኙ ጤና ሚኒስቴር የጤና አጋር 
የልማት ድርጅቶች ጋር በቅርበት እየሠራ ነውም ብለዋል። 
ከዚህ በፊት ከዲያስፖራው ማኅበረሰብ ከ70 ሚሊዮን ብር 
በላይ ግምት ያላቸው የሕክምና ግብዓቶች መገኘታቸውንና 
ጉዳት ወደደረሰባቸው የጤና ተቋማት መሰራጨታቸውን 
የገለጹት ሚኒስትር ዴኤታው፤ ከኢድ እስከ ኢድ በሚል 
የመንግሥት ጥሪን ምክንያት በማድረግ ከሚመጡ ትውልደ 
ኢትዮጵያውያንና የኢትዮጵያ ወዳጆች ተመሳሳይ ድጋፍ 
ለማሰባሰብ ዝግጅቶች ተደርጓል ብለዋል። 

ዶክተር አየለ ተሾመ

ፕሮፌሰር መስፍን አርአያ አቶ መሐመድ ኢድሪስ

 • አልማዝ አያሌው
 • እስማኤል አረቦ
 • ዘላለም ግርማ

የአውዳ ዓመት ዋዜማ እያወደ ነው። የክርስትና እምነት ተከታዮች በደማቅ ስነስርአት የሚያከብሩት የእየሱስ ክርስቶስ 
የትንሳኤ በዓል መጣሁ መጣሁ እያለ ነው።  የእምነቱ ተከታዮች በጾም በጸሎት ውስጥ ቆይተው ጾም የሚፈቱበት 
እንደመሆኑም በዓሉን በልዩ ዝግጅትና በደማቅ ስነስርአት ለማክበር ከጾም ጸሎቱ በተጓዳኝ በበዓል ዝግጅት ላይ 
ተጠምደዋል። 

እንደ ትንሳኤ ያሉ አውዳ ዓመቶች ለአንድ ቀን ብቻ የሚከበሩ አይደሉም። ዝግጅቱ፣ ለገበያ መሯሯጡ ወዘተ 
በራሳቸው የበዓሉ አካላት እንደመሆናቸው አድካሚ ቢሆኑም የበዓሉን ያህል  ያስደስታሉ። እናም ይናፈቃሉ፤ አንዳንዶች 
ከዋናው በዓል ይልቅ ድባቡ ይናፍቀናል የሚሉትም ለእዚህ ነው። በዓሉ ማወድ የሚጀመረው ገና ሳምንት ሲቀረው ነው። 

የገበያው ግርግር ይናፍቃል፣ አንዳንዱ ገበያ ለማጥናት አንዳንዱ ደግሞ አስቀድሞ ለመግዛት ሲል አስቀድሞ ገበያ 
ይወጣል፤  ነጋዴውም በሁሉም ገበያዎች ተጠቃሚ ለመሆን ዝግጁ ሆኖ ይጠብቃል። ለጠንካራ ነጋዴ የወራት ገበያው 
አውዳ ዓመት ነው። እቃ ተሸካሚው፣ ባለትራንስፖርቱ፣ ቢላ ሰሪው፣  ወዘተ ሁሉ በጥድፊያ ላይ ናቸው። የበዓል ገበያው 
አካልና ድምቀትም ናቸውና። እናም ይህ የገበያ ግርግር የአውዳ ዓመቱን ስሜት ያጭራል፤ ትዝታንም ይቀሰቅሳል። 

የቤተሰብ መገናኛ መሆኑም ሌላው የበዓል ድምቀት ነው፤ ከቤተሰብ ርቆ ያለ ቤተሰቡን በአካል ባይቀላቀል እንኳን 
ያስባል፤ ለቁም ነገር ደርሰው ራቅ ያለ ቦታ የሚገኙም ሆኑ አጠገብ የሚገኙ ልጆች ከያሉበት ሆነው ቤተሰብ በዓሉን እንደ 
ፊቱ ዘና ብሎ እንዲያሳልፍ የማያደርጉት የለም፤ ከተሜው በገጠር ያሉ ዘመዶቹን በውጭ አገር ያለውም የአገር ቤት 
ቤተሰቡን ገንዘብ፣ አልባሳትና የመሳሰሉትን በመላክ ከሚያስደስትባቸው ወቅቶች ዋናው የበዓላት ወቅት ነው።

 ትንሳኤ ደግሞ ከበዓላት ሁሉ ለየት ያለ ባህሪ አለው። ቤተሰብ የመሰረቱ ልጆች ለቤተሰባቸው በግ፣ ዳቦ፣ መጠጥና 
የመሳሰሉትን ለአክፋይ ይወስዳሉ፤ ልጆቻቸውን ይዘው ነው የሚሄዱትም። የክርስትና አባት፣ የክርስትና እናት ይህ አይነቱ 
አክፋይ ይወሰድላቸዋል።  ጎረቤት ይጠራራል፤ አንዱ ዘንድ ምሳ ከሆነ አንዱ ዘንድ እራት ይደረጋል፤ ዛሬ አንዱ ቤት ከሆነ 
ነገ ሌላው ቤት ይኬዳል። የህብረተሰቡ ትስስር ይበልጥ እንዲጠብቅ የሚያደርግ በዓል ነው። ከእዚህም ጋር ተያይዞ የሰርግ 
ወቅት ይቀጥላል። 

የበዓላት ገጽታ ይህ ብቻ አይደለም። በዓላት ይበልጥ ቢደምቁ ማንም አይጠላም፤ በዓል ለማድማቅ እንደ ቀድሞው 
ለማድረግ ሲባል  አላስፈላጊ ወጪ ውስጥ መግባት ይታያል። ያለውን በማራገፍ ቀጣዮቹን ወራት ፈታኝ ማድረግ 
ይስተዋላል። በአገራችን እየከፋ የመጣው የኑሮ ውድነት በእዚህ ላይ ሲታከል ደግሞ ቤት እንዲናጋ ያደረጋል። መናጋቱ 
ደግሞ የፋይንናስ ብቻ ላይሆን ይችላል ፤ ባልና ሚስትን ላለመግባባት ሊዳርግ ይችላል። 

በዓሉ ወግና ልማዱን ጠብቆ እንዲከበር የማይፈልግ የለም። ወጪው እየናረ ሲመጣ ግን ያሳስባል። አንዳንዶች 
ለእንዲህ አይነቱ በዓል አስቀድመው ይዘጋጃሉ።  ብልህ ናቸው፤ ለእዚህ ቀን ብለው ከቆጠቡት ነው የሚጠቀሙት፤ 

ጠንቃቃ የቤተሰብ አስተዳዳሪ በጀቱን በዓላትን ጭምር ታሳቢ ባደረገ መልኩ የሚመራ በመሆኑ በኑሮ ውድነት እና 
በመሳሰሉት እንዳሰበው ማድረግ የማይቸገር ካልሆነ በቀር በበዓላት ወቅት ብዙም ላይጨናነቅ ይችላል። 

አንዳንዶች ደግሞ በሌለ ገንዘብ በዓሉን ደማቅ ማድረግ ላይ ያተኩራሉ፤ እናም ይበደራሉ፤ ሰው ያስቸግራሉ፣ 
ለክፉ ቀን ያሉትን ጭምር ለበዓል ማድመቂያ ያደርጉታል። በዓልን ባልተገባ መልኩ ለማድመቅ መሞከር ግን ጠንቅ 
ይዞ ይመጣል። በዓል በአቅም ካልተከበረ ይዞት የሚመጣው ጣጣ ብዙ ነው። እንደ ቤት እንጂ እንደ ጎረቤት መታደር 
የለበትም፤ በአንዳንዶች ዘንድ የሚስተዋለው ግን እኛ ከእነ እገሌ በምን እናንሳለን የሚለው ነው። እዳ ጦር አይደለም ፤ 
ይከፈላል ብለው ከልክ በላይ የሚበደሩም አሉ። 

አንዳንዶች ለበዓሉ በሚል የተገኘ ገንዘብ ሙጥጥ አርገው ከመጠቀም አልፈው ከራሳቸው ብዙ ሲያወጡም 
ይስተዋላሉ። ገንዘቡ ከልጅም ይሁን ከሌላ ድንገት የተገኘም ይሁን በብድር በአግባቡ ጥቅም ላይ መዋል ይኖርበታል። 
የጠላት ብር ይመስል ለማውደም መጣጣር ከስልጡንነት ያጎድላል።  

በዚህ የኑሮ ውድነት በከፋባት ጊዜ በአንድ ጎጆ ውስጥ ዶሮ ፣በግ እና የቅርጫ ስጋ ማጨቅ እና ቀጣዮቹን ጊዜያት 
እየተቸገሩ መኖር በምንም መልኩ ተገቢ ሊሆን አይችልም፤ ይህን አይነቱ የበዓል አከባበር ጥቂት በማይባሉ ቤቶች 
የሚስተዋል ሲሆን፣ በቤተሰቡ ላይ መጥፎ ጠባሳ ጥሎ የሚያልፍ ስለመሆኑ ጥርጥር የለውም። ውሃ ሲወሰድ እያሳሳቀ ነው 
እንዲሉ ከአቅም በላይ ወጪ በማድረግ በዓልን ለማክበር መሞከር የሆነ ደስታ ሊሰጥ ቢችልም በቀላሉ ሊነቀል የማይችል 
ወራትን የሚያናቁር ችግር ይዞ ከተፍ ይላል፤ በማግስቱ። 

ሀብትን እያብቃቁ መጠቀም እንጂ ለብድርና የሰው እጅ ለማየት በሚዳርግ መልኩ ማክበር ተገቢ አይደለም። ሰው 
እንደ ቤቱ እንጂ እንደ ጎረቤቱ ማደር የለበትም እንደሚባለው፤ በዓልን ከአቅም በላይ አውጥቶ ማክበር እንደ ጎረቤት 
መኖር ማለት ነው። ገቢን እና ወጪን እያጣጣሙ፣ እንደ ወቅቱ፣ እንደ ዘመኑ እንደ ቤት በዓልን ማክበር የስልጣኔ ምልክት 
ነው።

በዓል ደስታ ነው። የደስታው ትዝታ ሁሌም አብሮ የሚዘልቅ መሆን ይኖርበታል። ያልተገባ ወጪ አውጥቶ በዓልን 
በማክበር ቀጣዮችን ወራት ለችግር መዳረግ በዓሉን በደስታ ካለማሳለፍ ያስቆጥረዋል። በዓል ጥሩ ትዝታ እንጂ መጥፎ 
ጠባሳ ጥሎ እንዲያልፍ ዕድል መስጠት አይገባም።  

ይህ ወቅት በሚሊዮኖች የሚቀጠሩ ሰዎች በተለያዩ ምክንያቶች ተፈናቅለው በመጠለያ ያሉበት፣ በርካታ የጎዳና 
ተዳዳሪዎች እና ደጋፊ የሌላቸው ወገኖቻችን ድጋፍ የሚፈልጉበት፣ የኑሮ ውድነት በእያንዳንዱ ቤት ገብቶ እያመሰ ያለበት  
ነው። በዚህ ወቅት በእቅድ እየተመሩ የራስን ህይወት መምራት፣ ከዚህም አልፎ የተቸገሩትን መርዳት ሲገባ ከአቅም በላይ 
በዓልን ለማክበር መሞከር ለችግር እጅን አሳልፎ አንደመስጠት ይቆጠራል። 

በዓልን እንደ ቀደሙት ዘመናት ለማክበር መሞከር በምንም አይነት መልኩ መሞከር የለበትም። በዱሮ በሬ ያረሰው 
የዱሮ ሰው ነው፤ የዛሬ ሰው አይደለም። ዛሬ ለጥምቀት ያልሆነ ቀሚስ ይበጣጠስ ማለት አይገባም፤ ነገም ሌላ ቀን ነው 
ማለት እንጂ። የቆየውን ባህልና ወግ ለመጠበቅ መሞከሩ ጥሩ ሆኖ ራስን ሊጎዳ በሚችል መልኩ ባህልና ወጉን ለመጠበቅ 
መሞከር ባህልና ወግን እንደመጠበቅም አይቆጠርም። በአንዳንድ ወጪዎች ላይ ‹‹ይለፈኝን›› መልመድ ይገባል፤ 
ብልህነትና ዘመናዊነት ነው!

አስመረት ብስራት

የእውነት የልቤን ሀሳብ በአጭሩ የገለፀልኝ 
ስለሚመስለኝ ከልቤም ከአፌም አላጠፋውም “ፅድቅና 
ኩነኔ ቢኖርም፤ ባይኖርም ከክፋት ደግነት ሳይሻል 
አይቀርም፤” የሚለውን የከያኔውን ግጥም። እንዲህ 
በዓል ደርሶ ፤ አገራችን በሰው ሰራሽና በተፈጥሮ  አደጋ  
ታምሳና ተመሰቃቅላ  ባለንበት  በዚህ ወቅት ደግሞ  
ፅድቁን ፈልገን ሳይሆን እንደው ለራሳችን  ለውስጣችን   
እርካታ  ብለን ደግ  ደጉን ማሰብና ደግ ስራ መስራት 
እንዳለብን ይሰማኛል። ስለዚህ በዚህ ወቅት  ይሄንኑ 
ለማለት ተነስቻለሁ። 

እንዲህ የበዓል መዳረሻ ላይ ስንደርስ በልባችን 
ብዙ ሀሳቦች ይመጣሉ። በተለይ አብሮነቱ፤ ሰብሰብ 
ብሎ በዓልን ማክበር ከልብ የማይጠፋ ትዝታን አዝለን 
በየሄድንበት ይከተለናል። ተካፍሎ ተሰጣጥቶ ያለው 
ለሌለው አካፍሎ ማለፍን የመሰለ ፍፁም ደግነት 
የተሞላበት ኢትዮጵያዊነት ውስጥ የመኖር ለልብ 
የሚሰጠው ሀሴት በምንም አይለካም። ለመሆኑ ደግነት 
ራሱ  ምን ያስገኝልናል? ምናልባት ደስ የሚል ስሜት? 
ወይስ ሌላ? በእርግጥ መልካምነት በሕይወታችን ጥሩ 
ነገሮችን ያስከትላል። ደግነት ከሚፈጥርልን አወንታዊ 
ስሜት ባሻገር እድሜያችንንም እንደሚያረዝም አንድ 
ጥናት ላይ በአንድ ወቅት ማንበቤን አስታውሳለሁ። 

ደግነት ዋጋ ኖረውም አልኖረውም ለሌሎች 
ተስፋ ከመሆን የሚልቅ ምን  ጉዳይ አለ? ጠያቂ ደጋፊ 
የማግኘትን ያህል ተስፋ የሚሰጥ ነገር እንደማይኖር 
ልቤ ይነግረኛል። ደግፎ የሚያቆመኝ ወገን አለኝ 
ብሎ ማሰብ፤ እገሌ ለኔ ይቆማል፤ ወገኔ ጨክኖ 
ትቶኝ አይበላም፤ ሁሌም ተካፍለን ተረዳድተን ነው 
የምንኖረው የሚለው ከልጅነት እስከ እውቀት ስሰማው 
ያደኩት እውነት የአብሮነት ማሰሪያው ገመድ፤ ከአንዱ 
ቤት አንዱ ቤት የሚያስተሳስረው ፍቅር ደግንትን 
ይወልዳል። የደግነት ዋጋ ደግሞ በልብ መስፈሪያ እንጂ 
በምን ይለካ ይሆን?

እንዲህ ሰው ከቤት ንብረቱ ከቀዬው ተፈናቅሎ፤ 
ከሞቀ ቤቱ ብርድና ጸሀይ እየተፈራረቀበት  ዓመት 
በዓልን በመጠለያና በጎዳና ማሳለፍ ግድ ሲለው እኛ 
ደግሞ የፍቅራችንን ልክ የደግነታችንን ጥግ የሚጠይቅ 
እውነት ከፊታችን ድቅን ይላል።  አሁን አሁን ፍቅር 

ፈርተን መቀራረብ ሸሽተን  ሌሎች ለኛ የሚያወጡልን 
ስም እያሳሰበን፤ ወቅቱን እያየን የንፋሱን አቅጣጫ 
እየተመለከትን ደግ ለመሆን የምንነሳው በበዛንበት 
ወቅት፤ የደግነት ዋጋ ሳይጠይቅ እኔ ከገዛኋት አንድ ኪሎ 
ስጋ ላይ በሯን ዘግታ ከልጆቿ ጋር ለተቆራመደችው 
እናት ከፊሉን ባካፍል ውስጤ የሚያገኘውን እርካታ 
ማን ያገኘዋል?፤ ማንም!

ደግነት ካሜራ ፊት በሆነበት፤ ወገን ተረስቶ 
እንዳልተዛመድን እንዳልተዋለድን ደስ በማይል ስሜት 
በጥርጣሬ እየተያየን፤ መዋደድን ፈርተን፤ ጉርብትናን 
ንደን  እኛነትን ትተን እኔነትን ለመድን፤ መካፈል 
መሰጣጣት ለታይታ የሆነብንና ተመልካች ሳናገኝ  በር 
ቀርቃሪ ሆነን በግለኝነት ውስጥ ተዘፈቅን። ቀደም 
ቀኝህ የሰጠውን ግራህ አይመልከት በሚባልበት ዘመን 
እናቶቻችን በጉያቸው ወሽቀው ሲከፋፈሉ፤ ከቅመም 
አንስቶ እስከ ሽሮ በርበሬ፤ ከእንጀራ አንሰቶ እስከ 
ጠላ፤ ቤቷ ባዶ የሆነውን ጎረቤታቸውን ከየጓዳቸው 
አውጥተው ከነሱ እኩል ሲያደርጉት የትኛው 
ተመልካችስ ተጠርቶ ነበር ብዬ እጠይቃለሁ? ይሄን 
ማለት ባልወድም ልለው ተገድጃለሁ፤ ፍቅር መከባበር 
ደግነት ድሮ ቀረ በደጋጎቹ ዘመን ልል ከጅያለሁ።

ዘንድሮማ ፍቅርን ፈርተን የጥላቻ ስራን እየሰራን 
በኛ ሳያበቃ ወደ ትውልዱ እያመራን አብሮነታችንን 
ትተን ብቸኝነት ጠራን። አብረን መኖር ሲገባን መደጋገፍ 
መከባበሩ አንተ ትብስ አንቺ መበባሉን ትተን በጋራ 
ቤታችን አጥር ድንበር አቆምን፤ በልዩነት ውበት 
ደምቀን ያልኖርን ያህል አንድም ቀን አብሮ እንዳላደረ 
እንዳልተዋለደ  እልህ ተናነቅን መቻቻልን ናቅን። 
አንተም ተው አንችም ተይ የሚል ሽማግሌ አጥተን 
ፀብን  አሟሟቅን፤ እኔ የጠላሁትን ጥሉ በሚመስል 
አድመኝነት ለአመፅ ስንነሳ ለሰላም እራቅን። በክፉ 
ስራችን በእኩይ ተግባራችን እሳት ለኩሰን ከዳር ሆነን 
ሞቅን።

ደግ ለመሆን መንገድ ዘጋን፣ ፍቅር አጣን፤ መወያየት 
ጠላን መነጋገር ተፀየፍን፤ መደማመጥ ጠፍቶ መነቋቆር 
በዝቶ ሁሉ ተናጋሪ አንድም አድማጭ ጠፍቶ፤ መከበር 
ያለበት ትልቅ የተባለው የእንጨት ሽበት ሆኖ መናናቅ 
በርክቶ መመካከርን ስንረሳ መከባበርን ስንተው ያኔ 
ትናንት የነበረው እሴታችን፣ የሚያምርብን የአብሮነት 
ውበታችን ደብዝዞ እኛ በሞቀ ቤታችን አድረን 

ይህ አምድ በተለያዩ ፖለቲካዊ ኢኮኖሚያዊና ማህበራዊ ጉዳዮች ዙሪያ ዜጎች ነፃ ሀሳባቸውን የሚሰጡበት 
ነው።  በዓምዱ ላይ የሚወጡ ጽሁፎች የዝግጅት ክፍሉን አቋም አያመለክቱም።  

ነፃ
 ሃ
ሳብ

በየጥጋጥጉ የወደቀውን ረስተናል። የወገናችንን በር 
ያንኳኳው የእኛ ቤት ላለመግባቱ ምን ዋስትና ይዘናል።

እጃችንን ለወገናችን ከመዘርጋት ይልቅ 
በወንድማችን ላይ ዱላ አነሳን፤ የቃየል ምቀኝነት 
በልባችን ላይ አንግሰናል፤ የወገናችን ረሃብ የአዞ እንባ 
እያስነባን ለደግነታችን ዋጋ መተመናችን ይብቃ፤ ዛሬ 
ላይ የዳገቱ ግማሽ ላይ ደርሰናል። ወደ ላይ ወደ ከፍታው 
ለመውጣት መያያዝ እንጂ መጓተት አያዋጣንም፤ 
የደከመውን እያበረታን፣ የዛለውን እያነቃን ዳገቱ ጫፍ 
ላይ መውጣት ይገባናል።

አሁን የምናከብረው በዓል ትንሳኤ ነው፤ የዓለም 
መድኃኒት ሞቶ የተነሳበትን፣ ከጨለማ ወደ ፍፁም 
ብርሃን የተሻገርንበትን ታላቅ በዓል፤ እናም በዚህ ቀን  
ከማንኛውም ጊዜ በላይ የተቸገሩትን መደገፍ ይገባናል፤ 
መደጋገፋችን መረዳዳታችን የግድ የሆነበት ሰዓት ላይ 
ደርሰናል። አንዳችን የሌላችን  እንባ መፍሰስ እንደቀልድ 
የምንመለከትበትን ጊዜ አብቅቶ እንባ አባሽ፤ ለታረዘ 
አልባሽ፤ ለተራበ አጉራሽ መሆን የሚገባን ጊዜ ላይ ነን።

የደበዘዘው እሴታችን ሳይጠፋ፣ ያለው የሌለው 
ሳይል ለወገን ደራሽ ወገን ነውና ለችግሮቻቸን መፍትሄ 
እስክንሰጥ ጊዜ ለማይሰጠው ረሀባችን እጃችንን እንዘርጋ፤ 
በዚህ የኑሮ ውድነት፤ በዚህ ጦርነቱ የእያንዳንዱን 
ቤት እያንኳኳ ባለበት በዚህ ጊዜ ተመልካች  አዛዥ 
ሳያስፈልገን በልባችን  ልብ ብለን  እጃችንን እንዘርጋ።

ድቅድቁን ጨለማ የሚገፋ የተስፋ ሻማችን ተለኩሶ 
ወጋገኑ መታየት ሲጀምር የጨለመውን አድማሱን ጥሶ 
እኛ ወደኋላ መራቃችንን ትተን ወደ ብርሃኑ መጠጋት 
ያሻናል፤ በማይረባ ወሬ፤ እዚህ ግባ በማይባል ትርክት 
ወደ ብርሃኑ መሻገር ሲኖርብን ዛሬ ላይ ተጣብቀን 
ትናንትን እየናፈቅን ነጋችንን አናጨልም። ነገ አዲስ ቀን 
ነው አዲስ ተስፋ።

ሼህ ሰኢድ የሚባሉ ጎረቤታችን፣ “ልጄዋ እንደው 
የክርስቲያኑና የእስላሙ ጦም ሲገጥም አላህ በሙሉ 
እጁ ዱኣችንን የሚቀበል ይመስለኛል” ይላሉ። እንደ 
ሼህ ሰኢድ ቃል ይሁንና ክርስቲያኑ በሁለት ወር ፆም 
ያቀረበው ልመና፤ ሙስሊሙም በዚህ በቅዱሱ የረመዳን 
ወር ያቀረበው ዱኣ በአንድ ተሰምቶልን የአገራችን ሰላም 
ይብዛ፤ ልባችንን ለሰላም ክፍት ያድርግልን፤ ፈጣሪ 
የፈቀደው መልካሙ ቀን  እስኪደርስ እርስ በእርስ 
እንደጋገፍ ብዬ አበቃሁ።

በአንዳንድ ወጪዎች ላይ ‹‹ይለፈኝ››ን መልመድ ይገባል!

“ፅድቅና ኩነኔ ቢኖርም ባይኖርም፣…”

ነፃ ሃሳብ
ፖለቲካ እና ልዩ ልዩ 

በቁምላቸው አበበ ይማም (ሞሼ ዳያን) 
fenote1971@gmail.com

ቁምላቸው አበበ በአማራ ባህል፣ ቱሪዝምና ማስታወቂያ ቢሮ፤ በኢትዮጵያ ዜና አገልግሎት፤ በደቡብ መገናኛ ብዙኀን፤ በጋዜጠኝነትና በታሪክ 
ባለሙያነት ያገለገሉ ሲሆን፤ የደቡብ ኤፍ ኤምን ከባልደረቦቻቸው ጋር በመሆንም አቋቁመዋል።በፌዴራል ውሃ ስራዎች ኮንስትራክሽን ድርጅትና 
በአለ በጅምላ በኮሙዩኒኬሽን ዳይሬክተርነት አገልግለዋል። ከአአዩ በቋንቋና ታሪክ የመጀመሪያ ዲግሪያቸውን የሰሩ ሲሆን፤ በዚሁ ዩኒቨርሲቲ 
በጋዜጠኝነትና ኮሙዩኒኬሽን ሁለተኛ ዲግሪያቸውን በማጠናቀቅ ላይ እያሉ ባጋጠማቸው ድንገተኛ ህመም ተስተጓጉሏል። ጥልቅ ሀሳብ ያዘሉ 
ወቅታዊ ጉዳዮች ላይ የሚያተኩሩ ፁሑፎችን በማህበራዊ ሚዲያና በተለያዩ ጋዜጦች በማውጣት ይታወቃሉ።

ክቡር ጠቅላይ ሚኒስትር በሳምንቱ መጀመሪያ 
ለአቅመ ደካማና አካል ጉዳተኛ ወገኖቻችን ትንሳኤንና 
ረመዳንን ምክንያት በማድረግ በቤተመንግስት ባዘጋጁት 
ማዕድ ማጋራት ላይ ከተናገሩት ፤ “...ነገ ጥሩ ይሆናል። 
አሁን የገጠመንን ፈተና እናልፈዋለን፤” ያሉት አባባል ዛሬ 
ከሚከበረው ስቅለትና ከሁለት ቀናት በኋላ ከሚመጣውን 
ትንሳኤ ጋር የሚያያዝ ሆኖ ስላገኘሁት፤”ዛሬ አርብ ቢሆንም 
እሁድ ይመጣል፤” በሚል ባለፈው አመት የጻፍሁትን 
መጣጥፍ ወቅታዊ አድርጌ ተመልሸበታለሁ። በነገራችን 
ላይ አንዳንድ ነጻ ሀሳቦቼን ወይም አጀንዳዎቼን ሀገራችን 
ለምተገኝበት ወሳኝ መታጠፊያ (critical juncture)እንደ 
አዝማች እጠቀምባቸዋለሁ። በትውልዶች መካከል ከስንት 
አንድ የተገኘን ለውጥ ዳር ማድረስ የሞት ሽረት ትግልና 
ትንቅንቅ አድርገን ካላሳካነው ከዚህ በኋላ ይሄ ታሪካዊ 
አጋጣሚ ከእጃችን ከወጣ መልሰን አናገኘውም የሚል 
እንቅልፍ የሚነሳ ስጋት አለኝ። ይሄን ለውጥ ያሳካሉ ወይም 
አንዳንድ ስህተቶች ይሄን ለውጥ አደጋ ላይ ይጥላሉ ብዬ 
በለየኋቸው ርዕሰ ጉዳዮች ላይ የጻፎኋቸውን መጣጥፎች 
አጀንዳ እስኪሆኑ ከወቅታዊ ጉዳዮች ጋር እያጣጣምሁ 
እደጋግማቸዋለሁ። እንደ ሙዚቃ አዝማች ትኩረት 
እንዲስቡ ስልቱንና ምቱን እየተከተልሁ እደጋግማቸዋለሁ። 
አንዳንድ መጣጥፎቼ ቢደገሙ ከዚህ ቅን እምነት በመነጨ 
መሆኑን ልብ ይሏል።

አዎ አጀንዳዎች ስጋ ለብሰው ነፍስ እስኪዘሩ ከተለያየ 
ንጻሬና ማዕዘን አንጻር እደጋግማቸዋለሁ። በዚሁ ጋዜጣ 
ላለፉት አራት አመታት ከጻፍኋቸው በብዙ መቶዎች 
ከሚቆጠሩ መጣጥፎች ደርዘኑ እንኳ አጀንዳ ሆነው 
ቢፈጸሙ ለእኔ ከዚህ በላይ እርካታ የለኝም። ቢቸግረኝ 
በአንድ መጣጥፌ፤ “እውነት እነዚህ ሰዎች(ልሒቃኑንና 
መሪዎቻችንን መሆኑ ነው፤) ያነቡናል!? ያዩናል!? 
ጀሮ ሰጠው ያደምጡናል!?” በሚል በጋዜጠኞችና 
በሚዲያዎቻችን ስም ጥያቄ እስከ ማንሳት ደርሼ  ነበር። 
ዛሬም ይሄ ጥያቄዬ መልስ እስኪያገኝ ሳልታክትና ተስፋ 
ሳልቆርጥ በብዕሬ ደጋግሜ እጮሀለሁ። ጋዜጠኝነት 
በተለይ እንዲህ ባለ ፈታኝ ጊዜ ከእንጀራ በላይ ነው። 
በተለይ በዚህ ቀውጢ ስዓት ያሉ ማህበራዊም ሆኑ 
መደበኛ ሚዲያዎች እንዲሁም ጋዜጠኞች ከሚያስቡት 
ገቢና ዕውቅና ባሻገር ታሪካዊ የዜግነት ግዴታና ኃላፊነት 
እንዳለባቸው ተረድተው የሚንቀሳቀሱ እንዳሉ ሁሉ፤ 
ለጊዜያዊ አላፊና ጠፊ ጥቅም ሲሉ ሀገርንና ሕዝብን 
ረስዘው የሚቆመሩ ከዚህ እኩይ ድርጊታቸው ቢታቀቡ 
ስቅለት፣ ስቅለት እንደሆነ አይቀርም።

ትላንት ስለፓለቲካ ትክክለኝነት ደግሜና ሰልሼ 
ያነሳሁት አጀንዳ ጠቅላይ ሚኒስትር ለብልጽግና 
ማዕከላዊ ኮሚቴ አባላት በተዘጋጀ ስልጠና ላይ 
በተዘዋዋሪ አንስተውታል። በአንቂነት (አክቲቪዝም) እና 
በፓለቲከኝነትና በልሒቃንነት መካከል የሚስተዋለውን 
መደባለቅ እንዲሁም የብልጽግና አመራር የማህበራዊ 
ሚዲያ አጠቃቀም ከፓርቲው ሕገ ደንብ አንጻር 
አንስተውታል። የብልፅግና ፓርቲ አካላት የእርስ በርስ 
እሰጥ አገባ ለአገር ሥጋት መፍጠሩን የኢትጵያ ዜጎች 
ለማኅበራዊ ፍትሕ(ኢዜማ) ሊቀመንበር አቶ የሽዋስ አሰፋ 
ባለፈው ሀሙስ በሰጡት ጋዜጣዊ መግለጫ አሳስበዋል። 
እኔም ይሄን የተልኮ መደባለቅ ፓለቲካዊ ኢትክክለኝነት 
እያመጣና ሀገርን ለአደጋ እየዳረገ ነው ያልሁት። ይህ ችግር 
ከጻፍሁበት በኋላ ወይም ሳልጽፍበት ቢቀረፍ ኖሮ መልሼ 
አልጽፍበትም ነበር።

በዛሬ መጣጥፌም “ዛሬ አርብ ቢሆን እሁድ 
ይመጣል፤”ያልሁት፤ ከአምናው ይልቅ የዘንድሮው አርብ 
ፈታኝ ቢሆንም በጽናት እጅ ለእጅ ተያይዘን ተስፋ 
ባለመቁረጥ እናልፈዋለን። እሁድ ይመጣል። ስቅለት 

አልፎ ትንሳኤ እውን ይሆናል። የተቀበረና ያበቃ የመሰለን 
ነገረ ስራችን እንደ እየሱስ ክርስቶስ መቃብር ፈንቅሎ 
ይነሳል። ዛሬ ቢጨልምም ይነጋል። ጠቅላይ ሚኒስትሩ 
ሪቫን እንጂ ተስፋ አንቆርጥም እንዳሉት። እኔም አርብን 
እያሰብን አንቆዝምም። አርብ፣ አርብ እንደሆነ አይቀርም። 
እሁድ ይመጣል፤ በሚል እሳቤ ነው።

መጋቢ ኤልደር ዊርዝሊንስ የዛሬውን ስቅለትና 
ትንሳኤን ታሳቢ በማድረግ፤ “ዛሬ አርብ ስቅለት ቢሆንም 
እሁድ ትንሳኤ ይመጣል፤” የሚል ዘመን ተሻጋሪና ወርቅ 
ይትበሀል ትተውልን አልፈዋል። ጨለማ፣ የምድር መናዎጥ፣ 
ክረምት፣ ሰደድ እሳት፣ በረዶ፣ ጎርፍ፣ መገፋት፣ መዋረድ፣ 
መገረፍ፣ መቸንከር፣ መሰቀል፣ መከዳት፣ መሸጥ፣ ወዘተረፈ 
አርብ ቢሆንም፤ መንጋቱ፣ ብርሀን በጨለማ ላይ መንገሱ፣ 
እውነት ውሸትን መርታቱ፣ የምድር መናወጡ መቆሙ፣ 
ብራ ፀደይ መምጣቱ፣ መከበሩ፣ መፈወሱ፣ ትንሳኤ፣ ቀን 
መውጣቱ፣ የተሻለ ጊዜ መምጣቱ ክርስቶስ ሞትን ድልነስቶ 
እንደተነሳበት እሁድ ሁሉ ለእኛም ሆነ ለሀገራችን ማንነትን 
ኢላማ ካደረጉ ጥቃቶች፣ ሞቶች፣ መፈናቀሎች፣ የሀብት 
ንብረት ውድመቶች፣ ከችግር፣ ከድህነት፣ ከተመፅዋችነት፣ 
ከኋላ ቀርነት፣ ከፈተና፣ ከወረርሽኝ፣ ከጭቆና፣ ከአፈና፣ 
ከጥላቻ፣ ከሴራ፣ ከደባ፣ ከሀሰተኛ መረጃ፣ ከከበባ፣ 
ከውጥረት፣ ከአክራሪ ብሔርተኝነት፣ ከትህነግ ርዝራዥ፣ 
ከሸኔ_ኦነግና ከጉምዝ ሽፍታ ጥቃት፣ ከታሪካዊ ጠላቶቻችን 
ወከባ፣ ከሱዳን ወረራ፣ ከአሜሪካና ከምዕራባውያን ጫና፣ 
ከአለማቀፍ ሚዲያውና የመብት ተሟጋቾች የክስ ድሪቶ፣ 
በገዛ የተፈጥሮ ሀብታችን የበይ ተመልካች የነበርንባቸው 
ዘመናት፣ ወዘተረፈ ነጻ የምንወጣበት አንገታችን በክብር 
ቀና የምናደርግበት፤ ትንሳኤ’ችንን፣ ህዳሴ’ችንንና 
አብርኆታችን የምናይበት ቀን ይመጣል። እሁድ 
ይመጣል። ትንሳኤ ይሆናል።” ዛሬ አርብ ቢሆንም እሁድ 
ይመጣል።” እያልን በእምነት በተስፋ እንጠባበቃለን። 
ደግሞም ይሆናል።

ከስድስት አመት በፊት ባጋጠመኝ አደጋና የጤና 
እክል ሙሉ በሙሉ ሽባ ሆኜ ቤት ለመዋል፣ ተሽከርካሪ 
ወንበር/ዊልቼር/፤ አጓጓዥ/ወከር/ና ከዘራ ለመጠቀም 
ተገድጄ ነበር። ለመልበስ፣ ለማውለቅ ፣ ውሃ ለመጠጣት፣ 
ለመመገብ ፣ ለመታጠብ ፣ ለመተኛት ፣ ለመነሳት የሰው 
እርዳታ ያስፈልገኝ ነበር። ስልክ ለማነጋገር ፣ የቴሌቪዥን 
ቻናል ለመቀየር እርዳታ ያስፈልገኝ ነበር። ሁሉ ነገሬ በሰው 
እርዳት ላይ የተመሰረተ ነበር። መላ ህይወቴ ተመሰቃቅሎ 
ነበር። ስራዬን አጣሁ። በጋዜጠኝነትና ኮሙንኬሽን ከአአዩ 
ሁለተኛ ዲግሪዬን ለመያዝ ጥቂት ሲቀረኝ ተቋረጠ። ህልሜ 
ተስፋዬ ተጨናገፈ። በመጨረሻም ለጭንቀትና ለድብርት 
ተዳርጌ ነበር። አምና ደግሞ በኮቪድ 19 ተጠቅቼ በሞትና 
በሕይወት መካከል ነበርሁ። አርብ ነበርና!

እንዲህ አይነት ብዙ የሕማማት “አርቦችን” በህይወቴ 
እንዳሳለፍሁት ሁሉ እናንተም ደረጃው ይለያይ ይሆናል 
እንጂ በህይወታችሁ መውደቅ መነሳቶችን ፣ ህማማትን፣ 
አርቦችን ማሳለፋችሁ አይቀርም ። በግል ህይወታችሁ፣ 
በትምህርታችሁ፣ በፍቅራችሁ ፣ በትዳራችሁ ፣ 
በንግዳችሁ፣ በሕልማችሁ ፣ በራእያችሁ ፣ በድርጅታችሁ፣ 
በሀይማኖታችሁ፣ በጤናችሁ፣ በቤተሰባችሁ ፣ 
በማህበረሰባችሁ፣ በሕዝባችሁ፣ በሀገራችሁ፣ ወዘተረፈ 
ላይ አርብ ሆኖባችሁ / ቀን ጨልሞባችሁ / እንደ እየሱስ 
ክርስቶስ ፍርድ ተዛብቶባችሁ ፣ ተገምድሎባችሁ ፣ 
ታስራችሁ ፣ ተገርፋችሁ ፣ ተሰቅላችሁ፣ ተቸንክራችሁ፣ 
ተዋርዳችሁ፣ ተፈትናችሁ፣ ባመናችሁት ተክዳችሁ፣ 
በባልንጀራችሁ በ’30’ ዲናር ተላልፋችሁ ተሰጥታችሁ፣ 
ሰማይ ተደፍቶባችሁ ወዘተረፈ ይሆናል። ዛሬም በእነዚህ 
አስቸጋሪ ሁኔታዎች እያለፋችሁም ሊሆን ይችላል።አርብ 
ነውና!

ካለፉት ሁለት መቶ አመታት ወዲህ ያሉትን ጊዜያት 
እንኳ ብንወስድ እንደ ህዝብ እንደ ሀገር ሺህ አርቦችን ፣ 
በድርቅ ፣ በርሀብ ፣ በቸነፈር ፣ እናት ልጇን እስከ መብላት 
የተገደደችበት እንደ ክፉ ቀን ያለ እንደ 67ቱ በርሀብ 
የሞተች እናቱን ጡት የሚጠባበት ፣ እንደ ...77 ... 87 ... 
ወዘተረፈ ያሉ ጠኔዎችን ፣ ችጋሮችን አሳልፈናል ። ዛሬም 
ከዚህ አዙሪት በቅጡ ሰብረን መውጣት አልቻልንም። እንደ 
ህዳር በሽታ ፣ ፈንጣጣ ፣ ከ76 ወዲህ ደግሞ በኤች አይ ቪ/
ኤድስ ፣ ካለፈው አንድ አመት ወዲህ ደግሞ ኮቪድ - 19 
የእልቂት ጥላውን አጥልቶብናል። በግብፅ ፣ በደርቡሽ ፣ 
በቱርክ ፣ በእንግሊዝ ፣ በጣሊያን፣ በሱማሊያ ፣ በኤርትራ 
ተወረናል። ዛሬም የክተት ነጋሪት የሚያስጎስምብን 
አልጠፉም። በመቶዎች ሊቆጠሩ በሚችሉ የእርስ በእርስ 
ግጭቶች አልፈናል ። ከዘመነ መሳፍንት እንኳ ብንጀምር 
በመሳፍንቱ ፣ በመኳንንቱ ፣ በነገስታቱ መካከል ለስልጣን፣ 
ለዘውድ ሲባል በተካሄደ የእርስ በእርስ ግጭት ጦርነት 
ወገናችን ተጨራርሷል። አጼ ቴዎድሮስ ፣ አጼ ዩሐንስ ፣ 
አጼ ምኒልክ ፣ ልጅ እያሱ፣ ንግስት ዘውዲቱ ፣ ልዑል አልጋ 
ወራሽ ራስ ተፈሪ መኮንንና መንግስቱ፤ ጉዳቱና ጥፋቱ 
ይለያይ እንጂ ሁሉም በእርስ በእርስ ግጭት ፣ ጦርነት 
ተፈትነዋል። የሀገር የሕዝብ አርብ ነበርና!

ካለፉት 50 አመታት ወዲህ በተቀነቀነ የማንነት 
ፓለቲካ የተነሳ በሀገራችን ጥላቻ ፣ ቂም ፣ በቀል ፣ 
ልዩነት ተጎንቁሏል ። ጎሳን ፣ ሀይማኖትን ፣ አይዶሎጂን 
መሰረት አድርገን ተጋጭተናል። ተጋድለናል። አብያተ 
ክርስቲያናትን ፣ መስጂዶችን አቃጥለናል ። ቀይ ፣ ነጭ 
ሽብር ተባብለን ተጨራርሰናል ። እናት አባት በቀይ 
ሽብር የተገደሉ ልጆቻቸውን እሬሳ ሲለምኑ የጥይት ዋጋ 
ተጠይቀዋል ። የዚችን ሀገር ታሪክ እስከወዳኛው ሊቀይር 
የሚችል ፍም እሳት የሆነ አንድ ትውልድ ተጨርሷል። 
በርስ በርስ ጦርነት በብዙ አስር ሺህዎች የሚቆጠር ዜጋ 
አጥተናል። የሀገር ሀብት ወድሟል። ሀገር አጥተናል። 
ዛሬ ድረስ ከዚህ ሀንጎቨር አልወጣንም። በተለይ ባለፉት 
አራት አመታት ማንነትን ኢላማ ያደረጉ ለማየት የሚዘገንኑ 
፣ ለመስማት የሚሰቀጥጡ ጭፍጨፋዎች ተፈጽመዋል። 
የሀገር የሕዝብ አርብ ነበርና !

 በተለይ በትህነግ/ኢህአዴ 27 አመታት በፓለቲካ 
አመለካከታችን፣ በጎሳችን በጅምላ ተገርፈናል። 
ተገልብጠናል። ተሰቃይተናል። ተግዘናል። ተሰደናል። 
ሰው በመሆን ብቻ ከፈጣሪ የተቸርናቸውን የማሰብ፣ 
የመናገር ፣ ሀሳብን በነጻነት የመግለፅ ፣ የመሰብሰብ 
መብቶች ተረግጠዋል። በደምሳሳው ዴሞክራሲያዊና 
ሰብዓዊ መብቶቻችን ተጥሰዋል። በገዛ ወንድሞቻችን 
እንደ ባሪያ ተገዝተናል። ተረግጠናል። ተገፍተናል። 
ሀብታችንንና ሀገራችን በቀን በአደባባይ ተዘርፈናል። ሀገር 
በቁሟ በአውሬዎች ተግጣለች። የድሀ ጉሮሮ ታንቆና በእኛ 
ድህነት ጥቂቶች በተድላ፣ በቅንጦት፣ በደስታ፣ በፍሰሐ 
ተንደላቀዋል። እየተንደላቀቁም ነው።አርብ ነበርና!

ካለፉት ሶስት አመታት ወዲህ ዴሞክራሲን ነጻነትን 
መሸከም ተስኖን ፤ የፓለቲካ ምህዳሩ መስፋትን ለእኩይ 
አጋጣሚ ተጠቅመን ዜጎችን በማንነታቸው አፈናቅለናል፣ 
ገለናል፣ ሮማውያን እንኳ ያላደረጉትን ዘቅዝቀን ሰቅለናል። 
ከእነ ህይወታቸው በእሳት አቃጥለናል። ወደ ገደል 
ጥለናል። ሩጦ ተጫውቶ ያልጠገበን ህጻን ብላቴና ብልት 
ሰልበናል። እህቶቻችንን ደፍረናል። ዛሬ ድረስ አግተናል። 
በሕዝብ ፣ በክልልና በዩኒቨርስቲዎች ግጭት እንዲቀሰቀስ 
የማንነት ግጭት እንዲቀጣጠልና ሀገር ወደ ለየለት ቀውስ 
እንድትገባ በአደባባይ ቀስቅሰናል። ለፍፈናል።አርብ 
ነበርና!

ለእሁድ መዳረሻ ፣ ለትንሳኤ ፣ ለንስህ ፣ ለጥሞና፣ 
ለአንድነት ፣ ለፍቅር ፣ ለሰላም ለይቅርታና ለሕዳሴ 

መጀመሪያ በግብፅ አንድ አደረገን ። እጅ ለእጅ ተያይዘን 
እንድንቆም አስቻለን ። ካለፈው አንድ አመት ወዲህ 
ደግሞ ወደ ሰውነታችን ፣ ወደ ቀደመው ማንነታችን 
እንድንሸበለል ያለ ልዩነት የሰው ልጅንና ኢትዮጵያውያንን 
የሚያጠቃ ቫይረስ ሰደደብን። የእሁድ አጥቢያ ነውና!

“ዛሬ ስቅለት ቢሆንም ትንሳኤ ይመጣል።” እያልሁ 
እጽናና ተስፋ አደርግ ነበር ። ዛሬ ድቅድቅ ጨለማ 
ቢሆን ፣ የማይነጋ ፣ ዙሪያው ገደል ፣ ተራራ ፣ ተስፋ 
ቢስ ቢመስልም፤ ነገ ቀን ይወጣል ፣ ይነጋል ፣ ደልዳላ 
ይሆናል እሁድ ይመጣል እያልሁ እጽናና ነበር ። 
እምነቴም አምላኬም አላሳፈረኝም ። ዛሬ ጤናዬ በእጅጉ 
መሻሻል አሳይቷል ። በቅርብ ሙሉ በሙሉ ይሻለኛል 
ብዬ አምናለሁ። የምወደውን የጋዜጠኝነት ሙያዬን 
በደጋግ ሰዎች እገዛና ማበረታት በነጻነት ጀምሬ’ለሁ። 
ተስፋዬ ለምልሟል ። በዋሻው መውጫ ብርሀን እየታየኝ 
ነው። ያቋረጥሁትን ትምህርቴን አጠናቅቄ ሶስተኛ 
ዲግሪዬን እሰራለሁ። በዚች ሀገራ የሚዲያ ኢንዱስትሪ 
የዜግነት ድርሻዬን እወጣለሁ ብዬ ተስፋ አደርጋለሁ። 
ዛሬ ላይ እንዲህ ህልመኛ የሆንሁት አርብ አልፎ እሁድ 
እንደሚመጣ በማመኔና ተስፋን በመሰነቄ ነው። ከስቅላቱ 
በኋላ ትንሳኤው እንደሚከተል በማመኔ ነው። እሁድ 
ይመጣል!

እየሱስ ክርስቶስ ከተዋረደባት ፣ ከተተፋባት ፣ 
ከተገረፈባት ፣ ከተቸነከረባት ፣ እንደ ወንበዴ ፣ ወንጀለኛ 
አንዳች መተላለፍ ፣ ነቀፋ ሳይገኝበት ፣ ሞት የተፈረደበት፣ 
በመስቀል ተቸንክሮ ከተሰቀለባት ፣ ጎኑ ከተወጋባት 
“አርብ” በኋላ እንደ ተቀሩት የሳምንቱ ቀናት የጊዜ መለያ 
ብቻ አልሆነም። የጨለማ፣ የስቃይ፣ የመከራ፣ የፈተና፣ 
የውርደት፣ የግፍ ፣ የበደል ፣ የመገፈፍ ፣ የራቁትነት  
የመሰቀል ወዘተረፈ ተምሳሌት ጭምር እንጂ ። ኤልደር 
“ዛሬ አርብ ነው “ ያሉት ይሄን መሰሉን ቀን ፣ አመት ፣ 
ዘመን ነው። ዛሬ አርብ ነውና፤ ሆኖም መግነዙን ፈቶ ፣ 
የመቃብሩን ቋጥኝ አንከባሎ ፣ ሞትን ድል አድርጎ ፣ 
በብኩርና በሶስተኛው ቀን በድል ተነስቷል ። አርጓል ። 
በደሙ ዘላለማዊ ድህነትን ፣ በግርፋቱ ህያው የፈውሱን 
አክሊል አቀዳጅቶናል። ሀጢያትን ደምስሶ ከልዑል 
እግዚአብሔር አስታርቆናል። ከኦሪታዊ ሕግ፣ ከባርነት ፣ 
ከሀጢያት ነጻ አውጥቶናል።እሁድ መጥቷልና!

ቤተሰብ፣ ማህበረሰብ፣ ሕዝብና ሀገርም እንዲህ ባለ 
ተመሳሳይ ጨለማ፣ ፈተና፣ መከራ፣ ቸነፈር ፣ ርሀብ፣ 
ስደት ፣ መፈናቀል፣ ውርደት ፣ ግርፋት ፣ መቸንከር ፣ 
ደም መፍሰስ ፣ ስጋ መቆረስ ፣ ጀርባ መተልተል ፣ ግማደ 
መስቀሉን ተሸክሞ ተራራ መውጣት ፣ ጎን መወጋት ፣ 
የሾህ አክሊል መድፋት ፣ ወዘተረፈ አልፈዋል ። እልፍ 
አእላፍ አርቦችን አሳልፈዋል ። ዳሩ ግን የትንሳኤው እሁድ 
ይመጣል። እሁድ ይመጣልና!

ከፓለቲካ ስብራት ፣ ከጥላቻ ፣ ከስግብግብነት ፣ 
ከደባ ፓለቲካ ፣ ከድህነት ፣ ከእርዛት ፣ ከርሀብ ፣ ከኋላ 
ቀርነት ፣ ከልዩነት፣ ወዘተረፈ ወይም ከአርብ ወጥተን፤ 
የሀኪሞችን ምክር ፣ የመንግስትን ማሳሰቢያ በመተግበር 
አርብን አልፈን እሁድን እናያለን። የዜጎችን ሰብዓዊና 
ዴሞክራሲያዊ መብት አክብረን ፣ የዴሞክራሲ ተቋማትን 
ገንብተን አርብን አልፈን ለእሁድ እንበቃለን ። የብልፅግና 
ትልማችንን ለማሳካት ሌት ተቀን በመትጋት ፣ ሙስናን፣ 
ብልሹ አሰራርን ፣ ስንፍናን ፣ ዳተኝነትነት በማስወገድ 
አርብን እጅ ለእጅ ተያይዘን እንሻገራለን ። እሁድን በተስፋ 
በእምነት እንጠባበቃለን ። ልዩነትን ፣ ጥላቻን ፣ ጎሰኝነትን፣ 
የታሪክ እስረኝነትን ፣ የሴራ ፓለቲካን ወይም ብዙ 
አርቦችን በጽናት በብርታት አልፈን ለትንሳኤና ለህዳሴ / 
ለእሁድ እንበቃለን ። ደግሞም እናምናለን ይሆናል። “ዛሬ 
ስቅለት ቢሆንም ትንሳኤ ይመጣል !”

“ዛሬ ስቅለት ቢሆንም ትንሳኤ ይመጣል... !?”

ኢያሱ መሰለ

ኢትዮጵያዊያን ከሌላው ዓለም ከሚለየን ባህሪ 
አንዱ ገበታችን ነው፤ ብቻችንን የመብላት ልምድ 
ስላላዳበርን ገበታችን ብዙ ሰዎችን ያሳትፋል፤ 
‹‹ብቻውን የበላ ብቻውን ይሞታል›› እንዲሉ፤ ብቻ 
መብላት ባህላችን አይደለም። በእንዲህ አይነት 
አባባሎችና ‹‹ያለህን አካፍል፣ የተቸገረን እርዳ›› በሚሉ 
ሃይማታዊ አስተምህሮዎች ተገርተን ስላደግን ቤት 
ያፈራውን ከሰዎች ጋር መቋደስ የምንወድ ነን። ሰብሰብ 
ብለን እየተጎራረስን የመመገብ ልምዳችን ለስጋችንም 
ለነፍሳችንም የሚበጅ ነው ብለን የምናምን ነን። 
በተለይ ዓመት በዓል ሲሆን እየተጠራራን በመገባበዝ 
በሃይማኖታዊና ባህላዊ እሴቶቻችን እየደመቅን 
የምንውልበትን ቀን ሁሌም እንናፍቀዋለን።    

በሙስሊሙ በዓል ክርስቲያኑ ጋ፣ በክርስቲያኑ 
በዓል ሙስሊሙ ቤት እየተገኘን እንኳን አደረሳችሁ 
መባባሉና እንደየሀይማኖታችን ሥርዓት መስተናገዱ 
አብሮን የኖረ እሴት ነው። ለተቸገሩ ወገኖቻችን ካለን 
ላይ ማካፈሉም ከጥንት ጀምሮ የተለማመድነው 
ኢትዮጵያዊ መገለጫችን ነው። 

ጠቅላይ ሚኒስትር ዶክተር ዐቢይ አህመድ ከሰሞኑ 
የፋሲካ በዓልን ምክንያት በማድረግ በማህበራዊ ሚዲያ 
ያስተላለፉትን መልእክት መንደርደሪያ እናድርግ። 

‹‹ያለንን ማካፈል የባህላችን አንድ አካል ሆኖ  
የዘለቀ  ዕሴት ነው። እጦት ለገጠማቸው  ማካፈል ዐሥር 
እጥፍ መልሶ የሚያሸልም ተግባር ነው። ከበዓል ሰሞን 
ባሻገር በቀጣይነት የመስጠት ተግባራችንን ማስፋት 
በእኩልነት ተደራሽ የሆነ ማኅበረሰብን ለመፍጠር 
ከሚያስችሉ ግብአቶች አንዱ ነው። በተለያየ የኑሮ 
ደረጃ ላይ የምንገኝ ሁሉ ማዕድ ማጋራትን እንድናስፋፋ 
አበረታታለሁ።›› ብለዋል። 

ማእድ ማጋራት ምን አይነት ሃይማኖታዊ 
አንድምታ እንዳለው ከፋሲካ በዓል ጋር አያይዘው  
እንዲያስረዱን አንድ እንግዳ ጋብዘናል። እንግዳችን 
በኢትዮጵያ ኦርቶዶክስ ተዋህዶ ቤተክርስቲያን ረዘም 
ላለ ጊዜ በሰባኪ ወንጌልነት አገልግለዋል። አሁንም 
የቤተክርስቲያኗ የቅርሳቅርስ፣ ቤተመዘክርና ቤተ-
መጻህፍት አስጎብኚ ናቸው፤ ሊቀ ኅሩያን ሽመልስ 
ሀብተ ጊዮርጊስ ይባላሉ። 

እንደ ሊቀ ኅሩያን ሽመልስ  አባባል ኢትዮጵያዊያን 
ሃይማኖታችን ከባሕላችን ጋር  በእጅጉ ተያያዥነት 
አለው። አንዳንድ ጊዜ ሃይማኖቱን የሚደግፉ ባህሎች  
ሲኖሩ፤ አንዳንድ ጊዜም ባህሉን የሚያጠናክሩ 
ሃይማኖታዊ አስተምህሮዎች እንዳሉ ይገልጻሉ። እንደ 
ሊቀ ኅሩያን ሽመልስ አባባል  መረዳዳት፣ መፈቃቀር፣ 
መከባበር፣ መደጋገፍ … ዛሬ የነበረ ሳይሆን ከጥንት 
ጀምሮ አባቶቻችን እየኖሩ ያለፉበትና ማህበራዊ 
መስተጋብራቸውን ያጠናከሩበት ሃይማኖታዊም 
ባህላዊም እሴት ነው። ኢትዮጵያዊያን በዓመት 
በዓል ወቅት ብቻ ሳይሆን በማንኛውም ጊዜ ቢሆን  
በመረዳዳትና በመተጋገዝ ችግሮቻቸውን የሚያልፉ 
ማህበረሰቦች ናቸው ይላሉ። ይህም በምንም ጉዳይ 
ሊሸረሸር የማይችል ጠንካራ አብሮነትን እንደፈጠረ 
ይገልጻሉ። 

በክርስትና ሃይማኖት አስተምህሮ ክርስቶስን 
ከሰማየ ሰማያት ስቦ ወደ ምድር ያመጣው  ፍቅር 
ነው። ክርስትናም ይህንን የሚከተል ነው፤ መፈቃቀርን 
መረዳዳትን መተዛዘንን ይሰብካል። በክርስትና እምነት 
ላመነም ይሁን ላላመነ በጎ ነገርን ማድረግ እንደ ግዴታ 
የተቀመጠ መርህ ነው ይላሉ። 

እየሱስ ክርስቶስ በምድር ላይ ባስተማረ ጊዜ 
በጎ ነገሮችን እያደረገ እናንተም ለሌሎች በጎ ነገርን  
አድርጉ ብሏል።  በሌላውም ሃይማኖት ቢሆን 
መልካምነት፣ ፍቅር፣ መረዳዳት እንዲሁ ይበረታታል። 
ይህ የጋራ ሃይማኖታዊ እሴት ማህበራዊ መስተጋብሩ 
እንዲጠነክር አደርጓል ማለት እንችላለን ይላሉ ሊቀ 
ኅሩያን ሽመልስ። 

ለምሳሌ የክርስትና እምነት ተከታዮች በየሳምንቱ  
ወይም በየወሩ የሚጠጡት ጽዋ ሊኖራቸው ይችላል። 
ይህ ዝግጅት የሚደረገው ለምግብነት ተብሎ ሳይሆን 

ፍቅርን፣ ማህበራዊ ቅርርብን ለማጎልበትና ምስጋናን 
ለማቅረብ ነው። አንዳንዶችም ዝም ብለው ደግሰው 
ያበላሉ። የሚያበሉት ነገ ሌሎች እንዲያበሏቸው 
ወይም ብድራቸውን እንዲከፍሉ በማሰብ አይደለም። 
እግዚአብሄርን በማመስገን፣ እርስ በእርስ በመፈቃቀር፣ 
ምስኪኖችን በመጎብኘት ማእድን በማጋራት በረከት 
ይገኛል በሚል ጽኑ እምነት ነው። እውነት ነው 
በመስጠት ወይም በመለገስ በረከት እንደሚገኝ 
እየሱስ ክርስቶስ እራሱ ’ስራብ አላበላችሁኝም ስጠማ 
አላጠጣችሁኝም’ ሲል አስፈላጊነቱን ተናግሯል። 
እየሱስ ክርስቶስ ነገሮችን የሚገልጸው በምሳሌ ነው፤ 
ለሌሎች ማድረግ  የእግዚአብሄርን ትእዛዝ መፈጸም 
እንደሆነ ሲያስረዳ ነው።   

ማእድን ማጋራትም ይሁን መጋራት ፍቅርን 
መጋራት ነው።  ሰዎች ሰንበቴ ላይ በተሰበሰቡ ቁጥር 
ማህበራዊ ህይወትን የሚያጠናክሩ ጉዳዮችንም 
ያከናውናሉ።  የታመመን ይጠይቃሉ፣ ሀዘንና ለቅሶን 
ይደራረሳሉ። አቅመ-ደካማ የሆኑ ማህበረተኞቻቸውን 
ተረዳድተው ያግዛሉ።  ጓዳቸው ባዶ ለሆኑ ሰዎች 
የአቅማቸውን ቋጥረው እየሄዱ ይጠይቃሉ፤ የጋራ 
ጸሎት ያደርጋሉ፤  ማእድን ማጋራት ፍቅርን በመስጠት 
ፍቅርን መቀበል፤ ፈጣሪን ማሰብ ነው። ለዚህም ነው 
በሃይማኖታዊ አስተምህሮው ሰው ከተረፈው ላይ 
ሳይሆን ካለው ላይ እንዲያካፍል የሚታዘዘው ይላሉ 
ሊቀ ኅሩያን።

ቤተክርስቲያን መስጠትን በቅጥር ጊቢዋ ውስጥ 
የምታከናውን ነች። ለዚህም ነው የኔ ብጤዎች፣ 
ችግረኞች፣  አቅመ ደካሞች፣ ታማሚዎች እርዳታ 
ሲፈልጉ ቤተክርስቲያን በር ላይ ቁጭ ብለው 
የሚማጸኑት። የእለት ጉርስ ያጡ ገበታ ይጋሩባታል፤ 
በልተው ፈጣሪያቸውን ያመሰግናሉ፤ የነገ ተስፋቸውን 
ያለመልማሉ፤ አንዳንዶችም በተደረገላቸው ድጋፍ 
መንፈሳቸውን አንጸው፣ ጉልበታቸውን አድሰው 
ለሥራ ይዘጋጃሉ።  

ቢታገዙ እራሳቸውን የሚለውጡ ሰዎች 
አሉ፤ ለእነዚህ ሰዎች ሁል ጊዜ መስጠት ሳይሆን 
በሚደረግላቸው ድጋፍ እራሳቸውን እንዲችሉ 
ማድረግ ያስፈልጋል። ባህላዊም ይሁን ሃይማኖታዊ 
እሴታችን እንዲህ አይነቱን ድጋፍ ያበረታታሉ።   

ሰው ከቃላት በዘለለ ተግባርን ማየት ስለሚፈልግ  
መተጋገዝና መተባበር  በድርጊት የሚገለጽ መሆን 
አለበት። ሐዋርያው ያዕቆብ ‹‹ወንድሙ ተርቦ እያየ 
እሳት ሙቅ፣ አዲስ ልብስ ልበስ፤ ደስ ይበልህ ሊለው 
እንዴት ይችላል ይላል። ይልቁንም የሚበላው ነገር 
ቢሰጠው የበለጠ እንዲያመሰግን ያደርገዋል›› ብሏል። 
ዛሬ ለወገኖቻችን አንድ ነገር ስናደርግላቸው ነገ ደግሞ 
እነርሱም ለሌሎች እንዲያደርጉላቸው የሚያበረታታ 
ነገር ማድረግ ያስፈልጋል። 

በዓላት ሰዎች ደስ የሚሰኙባቸው ቀናት ናቸው። 
የክት ልብስ የሚለብሱበት፣  አስተሳሰባቸውን 
የሚያድሱበት፣ ፈጣሪያቸውን የሚያመሰግኑበትና 
ተስፋቸውን የሚያለመልሙበት ቀን ነው። ለምሳሌ 
የፋሲካ በዓልን ብንመለከት እየሱስ ክርስቶስ በሞቱ 
ሞታችንን የደመሰሰልን፣ በመስቀል ላይ ተሰቅሎ ከሞት 
ወደ ድህነት  ያሸጋገረን፣ ከጭለማ ወደ ብርሃን ያመጣን 
እንደሆነ ስናስብ  ከትናንት መጥፎ ሥራችን ወጥተን በጎ 
ነገር ለማድረግ እንዘጋጃለን።  ያገኘነው ብርሃን ደግሞ  
ለሌሎች የሚያበራና የሚተርፍ መሆን አለበት። የጋን 
መብራት እንደሚባለው መሆን የለብንም። ሻማ ሲበራ 
ለሁሉም በሚያሳይ ቦታ ላይ ከፍ ብሎ እንደሚቀመጥ 
ሁሉ ሰውም  በመልካም ምግባሩ ለሁሉም መትረፍ 
አለበት። 

እንደቤተክርስቲያን አስተምህሮ ትናንት የነበረው 
የመዋደድና  የመረዳዳት እሴታችን መቀጠል 
ያለበት ያመነ ያላመነ፣ ቀይና ጥቁር፣ በብሄር፣ 
ቋንቋና  በሃይማት እየተለየ አይደለም። በጎ ሥራ 
ለሁሉም የሰው ዘር ያስፈልጋል። ለእኛ እንዲደረግልን 
የምንፈልገውን ለሌሎችም ማድረግ ይኖርብናል፤ እኛ 
ላይ እንዲደረግ የማንፈልገውን ክፉ ነገር ሌላው ላይ 
ማድረግ የለብንም። 

ለችግር መደራረስና መረዳዳት ወይም አንድ ላይ 

ቁጭ ብሎ ማዕድ መጋራት በዓላት በመጡ ጊዜ ብቻ 
የምናደርገው ሳይሆን በአዘቦቱም ልንከውነው የሚገባና 
አብሮነታችንን የሚያስቀጥልልን እሴታችን ነው። 
ቁሳዊ ድጋፍ ማድረግ ብቻ ሳይሆን  ቸር መመኘትና 
ቸር ማሰብም ማህበራዊ ህይወትን ያጠናክራል።  

እየሱስ ክርስቶስ ሲያስተምር ‹‹እኔ 
እንደወደድኳችሁ እርስ በእርሳችሁ ተዋደዱ፤  
አጠገብህ ያለውን/ያየኸውን/ወንድምህን ሳትወድ 
ያላየኸውን እግዚአብሄርን እወዳለሁ ብትል ሀሰተኛ 
ነህ ይላል። ክርስትና ማንኛውንም ሰው ሳናበላልጥ 
እንድንወድ  ያስተምረናል።

የስቅለትን በዓል የምናከብረው ክርስቶስ ለሰው 
ፍቅር ሲል በመስቀል ላይ ተሰቅሎ፤ ሞቶ፤ በሞቱ 
ሞታችንን ድል ስላደረግልን ነው፤ የሞተው ለተወሰኑ 
ሳይሆን ለመላው የሰው ዘር ነው። ስለዚህ ሰው ሰውን 
ሲወድ ደረጃ አውጥቶ ሊሆን አይገባም፤ በፍጹም ፍቅር 
መዋደድ እንዳለብን  ከክርስቶስ ተምረናል። እየሱስ 
ክርስቶስ  በወደደን ልክ እርስ በእርሳችን መዋደድ 
አለብን። የክርስትናው አስተምህሮ የሚወደንን ብቻ 
ሳይሆን  የማይወደንንም ጭምር መውደድ እንዳለብን  
ያስገድደናል። ክርስቶስን በመስቀል ላይ እየሰቀሉት 
ይቅር በላቸው ብሎ የጸለየላቸው በደልን በይቅርታ 
ማለፍ እንድንችል ሊያስተምረን ነው። ሞትን ሊሞት 
የፈቀደውም ሰዎችን ከሀጢያት ለመታደግ ነው። 
ሰው እየገረፈው፣ ሰው እየሰቀለው፣ ሰው እየገደለው 
ክፉውን በክፉ ሳይሆን በበጎ ማሸነፍ እንዳለብን 
ሊያስተምረን ‹‹አባት ሆይ ይቅር በላቸው›› ብሏል። 

አባቶቻችን አብሮነታችንን ያስቀጠሉት እንዲህ 
አይነቶቹን ሃይማታዊና ባህላዊ እሴቶች  እያከበሩ 
በመኖራቸው ነው። የሰው ልጅ ሃይማኖቱ ባያስገድደው 
እንኳ መልካም ነገርን ቢያደረግ  የህሊና ሰላም  ያገኛል 
እንጂ አይጎዳም።  

በዓላት ሲከበሩ  በጋራ ይጸለያል፣ መልካም 
ነገር ይበሰራል፣ ይበላል፤ ይጠጣል። ካለን ላይ 
ስናካፍል የምንሰጠው ምግብ ከምግብነቱ በላይ 
በፍቅር ያስተሳስረናል። ፍቅር ደግሞ ሰዎችን ይገዛል፤ 
መዋደድንና አብሮነትን ያጠናክራል።  

የዘንድሮው የትንሳኤ በዓል በብዙ ችግሮች 
መሃከል ሆነን የምናከብረው ቢሆንም ኢትዮጵያዊ 
መገለጫችንን ሳናጓድል እንደ ከዚህ ቀደሙ እርስ 
በእርሳችን በመረዳዳት፤ አንተ ትብስ፣ አንቺ 
ትብሽ በመባባል የምናከብረው ሊሆን ይገባል። 

በአቅራቢያችን ያሉ አቅመ ደካሞችን አለንላችሁ፣ 
ከጎናችሁ ነን በማለት ያለንን ተካፍለን በዓሉን ማክበር 
ይኖርብናል። የትንሳኤ በዓል እየሱስ ክርስቶ ለፍቅር 
ሲል ዋጋ ከፍሎ በአሸናፊነት የተወጣው እንደመሆኑ 
ምእመኑ የእየሱስ ክርስቶስን አርአያነት ተከትሎ 
በጎነትንና  መልካምነትን ገንዘቡ ሊያደርግ ይገባል። 
ከቤት ንብረታቸው ተሰደው በመጠለያ ውስጥ ያሉ 
ወገኖቹን መጠየቅ፤ በየጎዳናው የሚኖሩ ወላጅ አልባ 
ልጆችና ችግረኞችንም ማስታወስ ይኖርበታል።  

ኑሮ ቢወደድም ሁሉም ባለው አቅም እየተረዳዳ 
በዓሉን በደስታ እንዲያሳልፍ የተለመደውን ትብብር 
ማድረግ ያስፈልጋል።  በግ እና ዶሮ  የማረድ ልምድ 
ያለው አንድ ቤተሰብ  በግ ብቻ አርዶ ዶሮውን 
ለተቸገረ ሰው ቢሰጥ እዚያኛው ቤትም ደስታ እንዲገባ 
ያደርጋል። የሁዳዴ ጾም ማጠንጠኛ የሚሆነው ጾም 
ተፈታ ብሎ አርዶ መብላት ብቻ ሳይሆን ሌሎችንም 
ማስታወስ ሲቻል ነው። እንዲህ አይነቱ ተግባር ጾሙ 
ከሚያስገኘው በረከት አንዱ ነው። 

በዘንድሮው ዓመት የክርስቲያን ጾም ብቻ ሳይሆን 
የሙስሊም ወንድሞቻችን ጾምም በተመሳሳይ ጊዜ 
እየተጾመ ነው። ሁሉም የሚጾመው ከፈጣሪው በረከት 
ለማግኘት ሲል እንደመሆኑ   አንዱ ለአንዱ ፈጣሪ 
የሚወደውን ሥራ መሥራት ይኖርበታል። በዓመት 
በዓል ጊዜ ሙስሊምና ክርስቲያኖች እየተጠራሩ 
በዓላትን ማክበር ዛሬ የተጀመረ አይደለም። በፋሲካም 
ይሁን በሙስሊሞች ጾም ፍቺ እንደ ከዚህ ቀደማችን 
እየተጠራራን በፍቅር በማሳለፍ አብሮነታችንን 
ማጠናከር ይገባናል። ወስብሃት ለእግዚአብሄር። 

ፎ
ቶ

፡ 
ኢ

ያ
ሱ

 መ
ሰ

ለ

ሀገርኛ
ማህበራዊ

ገበታን ማጋራት- አንዱ የጾሙ በረከት       

ሊቀ ኅሩያን ሽመልስ ሀብተ ጊዮርጊስ

‹‹በመስጠት ወይም በመለገስ 
በረከት እንደሚገኝ እየሱስ 

ክርስቶስ እራሱ ’ስራብ 
አላበላችሁኝም ስጠማ 
አላጠጣችሁኝም’ ሲል 

አስፈላጊነቱን ተናግሯል። እየሱስ 
ክርስቶስ ነገሮችን የሚገልጸው 
በምሳሌ ነው፤ ለሌሎች ማድረግ  

የእግዚአብሄርን ትእዛዝ መፈጸም 
እንደሆነ ሲያስረዳ ነው››

ወጣቶች
ማህበራዊ

ቤት የቀሩ የህብረተሰብ ክፍሎችም እንዲታከሙ የማድረግ 
ሥራዎችን ይሠራሉ። የሰዎቹን አጠቃላይ ሁኔታ ጽፈው 
በማህበራዊ ሚዲያ ላይ በመልቀቅ ማህበረሰቡ በቀጥታ 
እንዲረዳቸው የማድረግ ሥራዎችን ይሠራሉ። በዚህም 
በርካታ ተረጂዎች ጠያቂ እንዲኖራቸው አድርገዋል። 
የተጠፋፉ ሰዎችንም የማገናኘት ሥራን ይሠራሉ።   

የማህበሩ አባላት መጀመሪያ ለተቸገሩ ወገኖቻቸው 
ይረዱ የነበረው ከኪሳቸው የአቅማቸውን ያህል በማዋጣት 
ነበር። የተረጂዎቹ ቁጥር ሲጨምር ግን ገቢ ያስገኛል ያሉትን 
ሥራ በመሥራት ገንዘብ ያሰባስቡ ነበር። በገቢ ማሰባሰብ 
ዘመቻ ቀን ሁሉም በሥራ ላይ ይሠማራሉ።  ግማሹ ጫማ 
ሲጠርግ ግማሹም እንደ ሶፍትና ማስቲካ የመሳሰሉትን 
ይሸጣል፤ ሌሎችም ቁልፍ መያዣዎችና እስክሪፕቶዎች 
ላይ የማህበረሰቡን መሪ ሃሳብ በማስጻፍ፤ እንዲሁም ለገቢ 
ማሰባሰቢያ የተዘጋጁ ካርዶችን /ኩፖኖችን/ በመሸጥ የገቢ 
አቅማቸውን እያሳደጉ ለበርካታ ችግረኛ ወገኖች ደርሰዋል። 
አሁንም ተመሳሳይ ሥራዎችን እየሠሩ ‹‹ለመልካም ሥራ 
ረፍዶ አያውቅም›› የሚለውን መርሃቸውን በማሳካት ላይ 
ናቸው።      

የሚያደርጉትን በጎ ሥራ በማህበራዊ ሚዲያ 
የሚከታተሉ ትውልደ ኢትዮጵያዊያን ከአውሮፓና ከአረብ 
አገራት ድጋፍ እያደረጉላቸው ይገኛሉ። ለጋሾቹ እንደ 
አቅማቸው የአንድ ወይም የሁለት ሶስት ተረጂዎችን 
የወር ወጪ ይሸፍኑላቸዋል። ከዚህ ውጭ ግን በቋሚነት 
የሚያገኙት ገቢ አለመኖሩን ወጣት ሄኖክ ይናገራል። ሁልጊዜ 
የገቢ ማሰባሰቢያ ዘዴዎች እየተጠቀሙ የተረጂዎቻቸው 
ጓዳ እንዳይጎድል ይጥራሉ።      

የማህበሩ ዋና ዓላማ ሰው ለሆነ በሙሉ ፍቅርና 
እንክብካቤ መስጠት ነው ዘር፣ ሃይማኖት፣ ሴት፣ 
ወንድ፣ ትንሽ፣ ትልቅ ሳይል እርዳታ የሚያስፈልጋቸውን 
የአካባቢውን ነዋሪዎች እንደአቅሙ ይጎበኛቸዋል። 
የማህበሩ አባላትም የአንድ ብሔር ወይም የአንድ ሃይማኖት 
ስብስብ ሳይሆኑ ከሁሉም ሃይማኖትና ብሔር የተውጣጡ 
ናቸው። ባይሽ ኮልፌ በጎ አድራጎት መረዳጃ እድር 
ከተደራጀ ጀምሮ በየዓመቱ በጾም ወቅት ለአቅመ ደካሞች 
እንደየሃይማኖታቸው ድጋፍ ያደርጉላቸዋል።  

አሁንም የሁዳዴና የረመዳን  የጾም ወራት መሆኑን 
ተከትሎ  አቅመ ደካሞችን በልዩ ሁኔታ እየረዳ ይገኛል። 
በታላቁ የረመዳን ጾም በደረቅ ዳቦ ብቻ በሚያፈጥሩ 
ምስኪኖች ቤት  እየተገኙ  አባላት በአፍጥር ሰዓት ምግብ 
አዘጋጅተው አብረዋቸው ያፈጥራሉ። ‹‹ቢኖረኝ ኖሮ ይህን 
አደርግ ነበር›› የሚል ስሜት እንዳያድርባቸው  የጎደለውን 
እያሟሉላቸው አብረዋቸው  በደስታ ያሳልፋሉ። 
ለክርስቲያን እምነት ተከታዮችም ተመሳሳይ ሥራ ይሠራሉ። 

ለምሳሌ መቁረብ የሚፈልጉ ሰዎች ቢኖሩ አስፈላጊውን 
ነገር አሟልተውላቸው እንደ ቤተሰብ  አቅፈው ደግፈው 
ያስቆርቧቸዋል። 

የማህበሩ አባላት ከዚህ በፊት በነበረው ልምዳቸው 
ለፋሲካ በዓል  ዶሮ እየገዙ  ይሰጡ  ነበር። ከቅርብ አመታት 
ወዲህ ደግሞ ለፋሲካ በዓልና  ለረመዳን ጾም ፍቺ  ባለጸጎችን 
እያስተባበሩ  በሬ አርደው ስጋ ማከፋፈል ጀምረዋል።

ዘንድሮም ይህን ለማድረግ መዘጋጀታቸውን ሄኖክ 
ነግሮናል። ለፋሲካ በዓል  ሁለት በሬ ለማረድ  አስበው 
አስቀድመው ቃል ያስገቧቸው ሰዎች አሉ። ‹‹ለመልካም 
ሥራ ረፍዶ አያውቅም›› በሚለው መርሃቸው መሰረት 
መልካሞችን እያስተባበሩ አቅመ ደካሞችን የመረዳቱን ሂደት 
ቀጥለዋል። ይህ አድራጎታቸው ታዲያ ማህበራዊ ችግርን 
ከመቅረፍ ባሻገር   በመንደሩ የመረዳዳት ባህል እንዲዳብር 
ያስቻለ ጥሩ አጋጣሚ ሆኗል። የወጣቶቹ ቅን አስተሳሳብ 
በአካባቢው ማህበረሰብ ዘንድ እየሰረጸ በመምጣቱ ሰዎች 
ያለማንም ቀስቃሽነት የተቸገሩ ወገኖቻቸውን የመርዳት 
ባህላቸው እያደገ መምጣቱን ሄኖክ ይናገራል።    

ለምሳሌ፡- ለፋሲካ በዓል ከሚያርዷቸው ሁለት በሬዎች  
አንዱን ገዝተው ለመስጠት ቃል ገቡት የእስልምና እምነት 
ተከታይ የሆኑ አንድ ግለሰብ ናቸው። በዓመት በዓሉ እለት 
በማህበሩ ሥር የታቀፉ ተረጂዎች ዘንቢላቸውን ይዘው 
እየመጡ ልክ ሌሎች እንደሚደርጉት የቅርጫ ሥጋ ይዘው 
ወደ ቤታቸው እንዲሄዱ ይደረጋል። በቦታው መገኘት 
ለማይችሉ አቅመ ደካሞችም የማህበሩ አባላት በየቤታቸው 
እንዲያደርሱላቸው ይደረጋል። ያም ብቻ ሳይሆን ቡና 
በማፍላትና ምግብ በማብሰል ዓመት በዓሉን ከእነርሱ ጋር 
ለማሳለፍ መዘጋጀታቸውን ተናግሯል።  

የፋሲካ በዓል ለተረጂዎች የወር አስቤዛ ከሚታደልበት 
ጊዜ ጋር የተገጣጠመ በመሆኑ የበለጠ ፈካ ብለው 
እንዲውሉ ጥሩ አጋጣሚ ፈጥሮላቸዋል። በእለቱ ለሰላሳ 
ቤተሰቦች ለእያንዳንዳቸው 2ሺህ ብር ለመስጠት ቃል የገቡ 
ግለሰቦች መኖራቸውም የጎደሉ ነገሮች ሳይኖሩ ከጎረቤት 
ጋር ተጠራርቶ በዓሉን በደስታ ለማሳለፍ እንደሚያግዝ  
ሄኖክ ተናግሯል።  

በማህበሩ የሚደገፉ ሙስሊም ወገኖች ጾም በሚፈቱ 
ጊዜም ተመሳሳይ ሥራ ለመሥራት መታቀዱንና ለዚህም 
ማህበሩ ሰዎችን የማስተባባር ሥራ እየሠራ መሆኑ 
ተገልጿል። ተረጂዎቹ በወር የሚያገኙት አስቤዛና 
የሚሰጣቸው ገንዘብም ይኖራል።   

ይህ መረዳዳትና መተጋጋዝ ድሮ የነበረ እንጂ ዛሬ 
የተፈጠረ አይደለም የሚለው ሄኖክ አሁን ፖለቲካዊ 
አስተሳሰብ የመጣውን መለያየት አሸንፎ ለመውጣት 
እንዲህ አይነቱን ነባር እሴትን አጥብቆ መያዝ እንደሚገባ 

የተማርንበት ጥሩ አጋጣሚ ነው ይላል።  
ባይሽ ኮልፌ በጎ አድራጎት መረዳጃ እድር ለተቸገሩ 

ድጋፍ ማድረግን ብቻ ሳይሆን  አብሮ መብላት መጠጣትን፤ 
ደስታና ሀዘን መጋራትን፣ ትእግስትን፣ ፍቅርን፣ ትህትናን፣ 
መከባበርን   በተግባር ይተረጉማል። እንዲህ አይነቱ 
ባህላዊና ሃይማኖታዊ እሴት በየአካባቢው ተጠናክሮ 
ቢቀጥል ማህበራዊ መስተጋብርን ከማሳለጥና እና 
አብሮነትን ከማስቀጠል አንጻር ጠቀሜታው ላቅ ነው ይላል 
ሄኖክ። በሃይማኖትና  በባህል እሴቶች የተገነባ ማህረሰብ 
በጥሩ መሰረት ላይ የቆመ ሰብእና ስለሚኖረው ሰዎችን 
ይታደጋል እንጂ  በሰዎች ላይ የክፋት እጆችን የመዘርጋት 
ሞራል አይኖረውም ይላል። 

‹‹ባይሽ ኮልፌ በጎ አድራጎት መረዳጃ እድር›› ወደፊት 
ከዚህ በላይ ማህበራዊ አገልግሎት የመስጠት ራዕይ 
አለው። በተለይም ሠርተው የመለወጥ አቅምና ችሎታ 
ያላቸው ሰዎች የሥራ እድል ተመቻችቶላቸው ከተረጂነት 
እንዲወጡ የማድረግ እቅድ ይዟል። ከራሳቸው አልፈው 
ነገ ሌሎች ሰዎችን የሚረዱና የሚያግዙ፤ ሰብዓዊነት 
የሚሰማቸው ዜጎችን የማፍራት እቅድ አለው።  አሁንም 
ከጎዳና ሕይወት ወጥተው እራሳቸውን በመቀየር ሌሎችን 
እየረዱ ያሉ የማህበሩ አባላት  አሉ።  ሠርቶ የመለወጥ 
አቅም አላቸው ለተባሉ ተረጂዎች የገንዘብ ድጋፍ በማድረግ 
ወደ ሥራ የማስገባቱ ሂደት ትኩረት የተሰጠው የማህበሩ 
አቅጣጫ ነው። በተረፈ ማህበሩ ነገ ትልቅ የመረዳጃ ማህበር 
ሆኖ እንደመቄዶኒያ በርካታ አረጋውያንና አቅመ ደካሞችን 
ሰብስቦ የመያዝ ህልም አለው።  

ሄኖክ ከፊታችን በተከታታይ የሚከበሩት የጾም ፍቺ 
በዓላት በደስታና በፍቅር  እንዲያልፉ ምኞቱን እየገለጸ 
ሁሉም በያለበት ቦታ አቅመ ደካሞችን በመርዳት እና ቤት 
ያፈራውን ነገር በመካፈል ከጎረቤት ጋር ተጋርቶ ማሳለፍ 
ይገባል ሲል ጥሪ አስተላልፏል።    

ወጣትነት የተሻለ አቅምና  የተሻለ አስተሳሰብ 
የሚፈልቅበት የእድሜ ክልል ነው የሚለው ወጣት ሄኖክ፤ 
ይህ አቅም በጥበብ ከተመራ ተጨባጭ ለውጦችን ማምጣት 
የሚያስችል ነው ይላል። እርሱና ጓደኞቹ እንደቀልድ 
የጀመሩትን ቅን ሀሳብ እዚህ ደረጃ ላይ ሊያደርስ የቻለው  
ሳይታክቱ በመሥራታቸው ብቻ ሳይሆን ይዘው የተነሱት 
ዓላማ የተቀደሰ በመሆኑና ሰዎች የመልካም ነገር ተባባሪ 
በመሆናቸውም ጭምር ነው። በመላ አገሪቱ የሚገኙ 
ወጣቶች  አቅማቸውንና  ሀሳባቸውን አቀናጅተው  ሰዎችን 
ቢያስተባብሩ ለበርካቶች መድረስ ይቻላቸዋል የሚለው 
ሄኖክ  እንዲህ አይነቱ ተግባር አብሮነትን አስጠብቆ ለመጓዝ 
ይረዳል ብሏል። 

ኢያሱ መሰለ

‹‹ለመልካም ሥራ ረፍዶ አያውቅም›› የ‹‹ባዩሽ ኮልፌ  
የበጎ አድራጎት መረዳጃ እድር›› መሪ ሃሳብ ነው።  ባዩሽ 
ኮልፌ በጎ አድራጎት  መረዳጃ ማህበር ከዛሬ አስራ አንድ 
ዓመት በፊት በትምህርት ቤት ጓደኛሞችና በአብሯ አደግ 
የሰፈር ልጆች አማካኝነት የተቋቋመ ነው። ለመመስረቱ 
ምክንያት የሆነው "አቅመ ደካማ ተማሪዎችን እንርዳ" 
የሚለው የጓደኛሞቹ ቅን ሀሳብ ነው።  

ጓደኛሞቹ ገንዘብ በማዋጣት በመንደራቸው ደብተርና 
እስኪሪፕቶ መግዣ ለተቸገሩ እህትና ወንድሞቻቸው 
በመለገስ የመረዳዳት ተግባራቸውን አንድ ብለው 
ይጀምራሉ።  

በወቅቱ የከፋ ችግር አለባቸው የሚሏቸውን ሃያ 
ተማሪዎችን ብቻ ለይተው ነበር እርዳታ ያደረጉላቸው። 
ድጋፍ ያገኙ ተማሪዎች  በተደረገላቸው ነገር  ደስታ 
ሲሰማቸው ሲያዩ ደግሞ ይህን የተቀደሰ ተግባር አጠናክሮ 
መቀጠል እንዳለባቸው ይሰማቸዋል።  

የአዲስ አበባ ከተማ አስተዳደር ለተማሪዎች 
የትምህርት ቁሳቁስ ድጋፍ ከማድረጉ በፊት  የ‹‹ባዩሽ 
ኮልፌ የበጎ አድራጎት መረዳጃ እድር›› በየዓመቱ ለሶስት 
መቶ ተማሪዎች የትምህርት ቁሳቁስ ድጋፍ  እስከ ማድረግ 
ደርሶ ነበር። ከተማ አስተዳደሩ የትምህርት ቤት ምገባና 
የቁሳቁስ እርዳታ ማድረግ ሲጀምር በትምህርት ቤት ደረጃ 
በተማሪዎች የተጀመረው መረዳጃ ማህበር ‹‹ባዩሽ ኮልፌ  
የበጎ አድራጎት መረዳጃ እድር›› የሚል መጠሪያ አግኝቶና  
አቅሙን አሳድጎ ዛሬ በአካባቢው የሚገኙ አቅም ደካማ 
የማህበረሰብ ክፍሎችን ወደ መርዳት ይሸጋገራል። 

ማህበሩ እያከናወናቸው ያሉ የበጎ አድራጎት ሥራዎች 
በየቦታው ቢስፋፉና በሌሎችም ላይ ቢጋባ ኢትዮጵያዊ 
የመረዳዳትና የመተጋጋዝ እሴቶቻችንን ያጎለብታል። 
በመሆኑ በዛሬው የወጣቶች አምድ ዝግጅታችን የማህበሩ 
አጠቃላይ የሥራ እንቅስቃሴ  ምን እንደሚመስልና 
በተለይም በዘንድሮው ዓመት መሳ ለመሳ እየተጾሙ 
በሚገኙት የሁዳዴና የረመዳን አጽዋማት ማህበሩ ምን ምን 
ተግባራት አከናወነ? በጾም መፍቻው እለትስ ምን ሊያደርግ 
አሰበ?  በሚሉትና በሌሎች ዙሪያ  ከማህበሩ ምክትል 
ፕሬዚዳንት እና የሕዝብ ግንኙነት ኃላፊ ወጣት ሄኖክ 
ፍቃዱ ጋር ቆይታ ልናደረግ  ወደናል።       

የ‹‹ባዩሽ ኮልፌ  የበጎ አድራጎት መረዳጃ እድር በኮልፌ 
ቀራኒዮ ክፍለ ከተማ ወረዳ 12 የሚገኝ ነው። መረዳጃ 
ማህበሩ የራሱን ቢሮ ከፍቶ ሰዎችን እያስተባበረና የተለያዩ 
የገቢ ምንጮችን እየፈጠረ ለተቸገሩ ወገኖችን የሚረዳ ነው። 
ክፍለ ከተማው የማህበሩን የተቀደሰ ዓላማና  መልካም ሥራ 
በመመልከት  የእውቅና ፈቃድና ጊዜያዊ ቢሮ ሰጥቶታል። 
ይህም የማህበሩን አባላት ለበለጠ ስራ እንዲነሳሱ 
አድርጓቸዋል።  በትምህርት ቤት ደረጃ በውስን ተማሪዎች 
የተመሰረተው ይህም ማህበር እያደገ መጥቶ የአባላቱ ቁጥር 
አራት መቶ ደርሶ የነበረ ሲሆን አንዳንዶች በግል ሥራ 
ምክንያት፣ ሌሎችም ሰፈር በመቀየር፣ የተቀሩትም በተለያዩ 
ማህበራዊ ምክንያቶች ከአካባቢው ሲርቁ ቁጥራቸው 
ያሽቆለቁላል። አልፎ አልፎ ደግሞ  ወደ ስፍራው የሚመጡ 
አዳዲስ ሰዎች በአባልነት ይታቀፋሉ። የሆነው ሆኖ  በአሁኑ 
ሰዓት ከማህበሩ ጋር በንቃት የሚሳተፉት ወጣቶች ቁጥር 
ከ30 እስከ 50 የሚደርስ ነው።    

ወጣቶቹ ወደ ማህበረሰቡ ሲገቡ መጀመሪያ እርዳታ 
ይገባቸዋል የሚሏቸውን ሰዎች ለመለየት የሚያስችል 
መመዘኛ አውጥተው ነው። አቅመ ደካማና ጠዋሪ የሌላቸው 
አዛውንቶች፣ አባወራ የሌላቸውና ያለ ምንም ገቢ ቤት 
ተከራይተው የሚኖሩ እናቶች፣ የጤና ችግር ያለባቸውና 
በሰው እጅ ላይ የወደቁ የህብረተሰብ ክፍሎችን ወዘተ 
በመለየት ነበር። ተረጂዎች በዚህ መልክ ከተለዩ በኋላ 
ማህበረሰብ አቀፍ ድጋፍ ወደ ማድረግ ነበር የተሸጋገሩት።  

በዚሁ መሰረት በጣት የሚቆጠሩ ሰዎችን ከመርዳት 
ጀምረው አሁን ላይ ወደ 70 የሚደርሱ አቅመ ደካሞችና 
አረጋዊያንን በቋሚነት እየረዱ ይገኛል። እንደ ሽሮ፣ 
በርበሬ፣ ዘይት፣ ሽንኩርት፣ ከሰል የመሳሰሉትን በየወሩ 
እየገዙ ይሰጣሉ። ከዚሁ ጎን ለጎን ቤታቸው የፈረሰባቸውን 
ገንዘብና አቅም በማስተባበር ይሠሩላቸዋል። ከዚህም 
በአጠጋባቸው ምንም አይነት ልጅ የሌላቸውን ተረጂዎችም 
ፕሮግራም እያወጡ ቤታቸው ድረስ በመሄድ፤  የሻይ 
ቡና ፕሮግራሞችን በማዘጋጀት ቤተሰባዊ ስሜት 
እንድያድርባቸው አብረዋቸው ያሳልፋሉ።  የታመሙና 

በሁዳዴና በረመዳን አጿማት - የወጣቶቹ በጎነት

የማህበሩ አባላት በአፍጥር ፕሮግራም ላይ

የምድር በረከት

ለምለም መንግሥቱ
 
የተፈጥሮ በረከት  የሆነውን ጨው  የሰው ልጅ 

ለምግብነት ሲገለገልበት ለብዙ ዘመናት  መቆየቱን 
መረጃዎች ያመለክታሉ። ጨው አሁንም የምግብ 
ማጣፈጫ፣ ለእንስሳት ማድለቢያ፣ ከዛም አለፍ ብሎ የቆዳ 
ማለስለሻ በመሆን በተለያየ አገልግሎት ላይ ይውላል።ጨው 
እንዲህ ለምግብ ማጣፈጫ ከማዋሉ በተጨማሪ ሰዎች 
በሙከራ የተለያየ ውጤትም አግኝተውበታል። ለአብነትም 
ቀለማቸው በቀላሉ የሚለቁ አልብሳት ጨው በማድረግ 
ቀለሙ እንዳይለቅ፣ ንብ በነደፈበት የሰውነት ክፍል ላይ 
በማድረግ ህመምን ማስታገስ፣ ዘይት ላይ የሚፈጠር 
እሳትን ለማጥፋት፣ የተወሰነ ጨው በውሃ ውስጥ 
በማድረግ የተበላሸ እንቁላል ለመለየት፣ እንደ ሽሮ፣ በርበሬ 
ያሉ ደረቅና ሌሎችም ምግቦችን ለረጅም ጊዜ ለማቆየት 
የሚሉት ከሚሰጠው ጥቅም ጥቂቶቹ ይጠቀሳሉ። እንዲህ 
ያሉ ግኝቶች በባህልም በሳይንስም የተደገፉ ናቸው። ከሰው 
ልጅ ጤና ጋር በተያያዘም ስለጨው አደገኛነት ክርክሮች 
ይነሳሉ።ጥንቃቄው ተገቢ ቢሆንም ያለ ጨው ምግብ 
መመገብ አይመከረም።ጨው በተገቢው ሁኔታ መታከም 
ያለበት ከተፈጥሮ የሚገኝ ውድ ስጦታ እንደሆነ የዘርፉ 
ባለሙያዎች አበክረው ይናገራሉ። በመሆኑም በጥንቃቄ 
ከምግብ ገበታ መራቅ የለበትም ነው ምክራቸው።

እንዲህ ዘርፈ ብዙ ጥቅሞችን የሚያስገኘው በንጥረ 
ነገሮች የበለፀገው ወይንም ሶዲየም ክሎራይድ የተሰኘው 
ጨው ገንዘብ በሌለበት በጥንት ዘመን መገበያያ ሆኖ 
በማገልገል እጅግ ከፍ ያለ ዋጋ የተሰጠ ሀብት መሆኑም 
አይዘነጋም። የታሪክ መረጃዎች እንደሚጠቁሙት፤በቻይና፣ 
በግሪክ፣ በመካከለኛው ምሥራቅ፣ በአፍሪካ ጭምር ውድ 
የንግድ ቅመም ሆኖ ያገለግል ነበር። በሜዲቴራኔያን 
ዙሪያ እንዲሁም በሮማ መንግሥት፣ ጨው እንደ ገንዘብ 
(አሞሌ) አገልግሏል። በኢትዮጵያ በተመሳሳይ እንደገንዘብ 
መገበያያ ሆኖ ግልጋሎት መስጠቱን የሀብቱ መረጃዎች 
ይጠቁማሉ። በዘመኑ በነበረው የመጓጓዣ ችግርና ከባድ 
ታክስ(ግብር) በመጣሉ፣ አሞሌ ጨውም ከምንጩ እየራቀ 
በመሄዱና በተለያዩ ምክንያቶች እንደተወደደ ይነገራል። 
እንደመረጃዎቹ ከአፋር በነፃ የሚቆፈረው አሞሌ ከተማና 
ቤተመንግሥት ሲደርስ ውድና ብርቅም ይሆን ነበር። 
የወርቅ ሳንቲም በአሞሌ ማምረቻ ሥፍራ ከ120 እስከ 
130 ጥርብ አሞሌ ሲገዛ በሸዋ የመግዛት አቅሙ ከአምስት 
እርጥብ የዘለለ እንዳልነበር መረጃዎች ይጠቁማሉ። 
በክረምቱ ደግሞ መጓጓዣ ስለማይመች የበለጠ 
ይወደዳል። ውሎ አድሮ ወቅትን ተከትሎ የሚኖረው የዋጋ 
መዋዠቅና የመቅለጥ እንዲሁም የመሰበር ባህሪው አሞሌን 
እንደመገበያያ መጠቀሙ ከባድ አድርጎት እንደነበርና ጎን 
ለጎን ይካሄዱ የነበሩ ንግዶችም ተጽእኖ በመፍጠር አበርክቶ 
እንደነበራቸው ታሪክ ያስታውሳል።አሞሌ በጂማና ከፋ 
መንግሥታት ጭምር በስፋት ያገለግል እንደነበር የ19ኛው 
ክፍለ ዘመን ተጓዦች መግለጻቸውን፣ ተጓዦቹ አሞሌ 
እስከ 20ኛው ክፍለ ዘመን የመገበያያ ገንዘብ ሆኖ በመላው 
ኢትዮጵያ ያገለግል እንደነበር ታሪኩን ከሰነዱት ያገኘነው 
መረጃ  ያስረዳል። ጨው በጦርነት ጊዜ ለሰብል ማበላሻነት 
በማዋል የቅጣት መሣሪያም ሆኖ ማገልገሉ ይነገራል። 

የጨው ሀብት ጥቅሙ ዘርፈ ብዙ በመሆኑ አንዳንዴ 
የጥቅም ግጭት ሲያስከትልና ጉዳዩ ፖለቲካዊ ይዘት 
ኖሮትም ወዳልተፈለገ አቅጣጫ የሚያመራበት አጋጣሚም 
መኖሩ ይታወሳል። ስለጨው ጥቅም ታሪካዊ ዳራ እንዲህ 
ማስታወስ የወደድነው ከጥንት ስልጣኔ ጀምሮ ለሰው 
ልጅ ጥቅም በመስጠት እስካሁን የዘለቀው የጨው መገኛ 
የሆነው ውቅያኖስ ምን ያህል ቦታና ዋጋ ተሰጥቶት በአገር 
የኢኮኖሚ እድገት ላይ ከፍ ያለ ጥቅም እንዲኖረው 
እየተሰራበት ነው የሚለውን ጉዳይ ማንሳት ስለወደድን 
የትኩረታችን  አቅጣጫ አድርገነዋል።

    በጨው ሀብት መገኛና ጥቅሙ ዙሪያ በሰመራ 
ዩኒቨርሲቲ ጂኦሎጂ ትምህርት ክፍል መምህር ጀማል 
አህመድ ጋር  ባደረግነው ቆይታ  እንዳሉት፤ ጨው ልክ 
ከምድር ውስጥ እንደሚገኘው ነዳጅ፣ የምድር ውስጥ 
እንፋሎት ወይንም ሙቀትና እንደሌሎች የጂኦሎጂ 
ሀብቶች ውስጥ ይመደባል። የጨው ሀብቱም የአሞሌና 
የሐይቅ ሲሆኑ፣ ሀብቱ የላይኛው ክፍል (አፐር)፣ 
የታችኛው(ሎወር)ተብሎ ለሁለት ይከፈላል። የጨው 

ሀብቱም የተለያየ ሲሆን አገልግሎቱም ይለያያል። ለተለያየ 
ኢንደስትሪ ግብአት በመዋል ኢኮኖሚያዊ ፋይዳ ያላቸው 
እንደፖታሽ ያለው ጨው ይጠቀሳል። ይህም አለታማ 
ጨው (ሮክ ሳልት) የሚባለው ሲሆን፣ ዳሉል ውስጥ 
ይገኛል። በጥንቱ አሞሌ የሚባለው ማለት ነው። የአሞሌ 
ጨው ደረቅ ነው። በባህላዊ የጨው አምራቾች አራት 
ማዕዘን ያለው ቅርጽ ይወጣለታል።የሀብት ክምችቱም 
ከፍተኛ መሆኑ በዘርፉ ተመራማሪዎች ተረጋግጧል። 
የላይኛው ክፍል (አፐር) ብቻ 180ሜትር ጥልቀት ድረስ 
ጨው እንደሚገኝ ይገመታል። ሌላኛው ከሐይቆች 
የሚገኘው የጨው አይነት ነው። በትነት መልክ እንዲወጣ 
በማድረግ ነው የሚመረተው።ከሐይቅ ውስጥ በግፊት 
ኃይል (ፓምፕ) በማድረግ በተዘጋጀ የጉድጓድ የማምረቻ 
ስፍራ ውስጥ እንዲጠራቀም በማድረግ ውሃው በትነት 
እንዲወጣ ይደረጋል። ውሃው ተኖ የሚቀረው ነው ጨው 
ሆኖ ጥቅም ላይ የሚውለው። በጉድጓድ ውስጥ ተጋግሮ 
የሚቀረው ጨው በሰው ጉልበት በባህላዊ መሳሪያዎች 
በቁፋሮና በመፍለጥ ለሚፈለገው አገልግሎት እንዲውል 
ይደረጋል። የአገሪቱ 95 በመቶ የጨው ግብአት በአፋር 
ክልል ከአፍዴራ ነው የሚገኘው።

የሐይቅ ውሃ ጨዋማ እንዲሆን የሚያደርገው 
ተፈጥሯዊ ይዘቱን በተመለከተም መምህር ጀማል 
እንዳስረዱት፤ አፍዴራ ጨው ምንጩ ምንድነው ሲባል 
የተለያዩ መገለጫዎች አሉት።አካባቢ የሚገኘው አፈር 
በራሱ ጨዋማ ነው። ገባር የሆኑት በዙሪያው የሚገኙት 
ወራጅ ወንዞች ከአካባቢው አጥበው ወደ ዋናው ሐይቅ 
የሚያስገቡት እና ዝናብም ሲጥል ለጨው ሀብት ክምችቱ 
አስተዋጽኦ አለው። እነዚህ ሁሉ ምክንያቶች ናቸው 
አካባቢውን የጨው ሀብት ባለቤት ያሰኙት።

የጨው ሀብቱ የሚነጥፍበት ክስተት ይኖር እንደሆንም 
መምህር ጀማል ለቀረበላቸው ጥያቄ በሰጡት ምላሽ፤ 
አሁን ባለው ሁኔታ ሀብቱ ይነጥፋል የሚል ግምት የለም። 
መጋቢ ወንዞች መኖራቸው ስጋቱን ይቀንሰዋል። አፍዴራ 
ላይ ከአነስተኛ እስከ ከፍተኛ ደረጃ ያላቸው ቁጥራቸው 
እስከ 750 አምራቾች ይገኛሉ። እነዚህ አምራቾች በኃይል 
ስበት(በጀነሬተር) ከሐይቁ ውስጥ በመሳብ ሲጠቀሙ 
ከፍተኛ ውሃ ነው ከሐይቁ ውስጥ የሚያወጡት።መጋቢዎች 
በመኖራቸው ሐይቁ ጨዋማ ውሃ የማግኘት ዕድሉ ሰፊ 
ነው። በተጨማሪ ደግሞ ከምድር በታች ያገኛል። የሐይቅ 
መጋቢ ወንዝ እስካለ ድረስ የሀብት ምንጩ ይቀጥላል።

እንደ መምህር ጀማል ማብራሪያ ይህ በጂኦሎጂ 
ውስጥ የሚካተተው የጨው ሀብት የኢንደስትሪ ግብአት 

(ኢንደስትሪያል ሚኒራልስ) ያለው ሲሆን፣ ለአብነትም 
ፖታሽ፣ ሳልት፣ጂፕሰም ይጠቀሳሉ። መምህር ጀማል 
ከአፋር ክልል ውጭ ባሉ የኢትዮጵያ ክፍሎች ሀብቱ 
ስለመኖሩ እርግጠኛ ባይሆኑም ለጨው መገኘት ሐይቅ 
ብቻ ግዴታ አለመሆኑን ይገልጻሉ።በአፋር ክልል ውስጥ 
አፍዴሬ በሚባለው ወደ አሰብ መስመር በሚወስደው 
ዲቼቶ አካባቢ ከሰመራ ከተማ 140 ኪሎ ሜትር ርቀት ላይ 
ዶቢን የሚባል አካባቢ እንደሚመረት ተናግረዋል። ግን 
ምርቱ ወቅታዊ ነው። ከአፋር ክልል ውጭ በሶማሌ ክልል 
ውስጥ ምርቱ እንደሚከናወን ነው መረጃው ያላቸው።

መምህር ጀማል ይህ በታሪክም በጥቅምም ትልቅ 
ስፍራና ቦታ የሚሰጠው የጨው ሀብት እንደአገር ትኩረት 
ተሰጥቶታል ብለው አያምኑም። ብዙ ነገር በቴክኖሎጂ 
ታግዞ በሚሰራበት በዚህ ዘመን ኢትዮጵያ ውስጥ ጨው 
በባህላዊ የአመራረት ዘዴ ነው የሚከናወነው።ግብይቱም 
እንዲሁ በባህላዊ ነው። እርሳቸው እንዳሉት፤ በአመራረቱና 
ዙሪያው አፍዴራን ጨምሮ በክልሉ ሶስት ዋና ዋና ቦታዎች  
ስለሚገኘው የጨው ሀብት ሰመራ ዩኒቨርሲቲ የዳሰሳ 
ጥናት አካሂዷል። የጥናት ውጤቱንም የሚመለከታቸው 
የመንግሥት የሥራ ኃላፊዎችና ባለድርሻ አካላት በተገኙበት 
መድረክ ተዘጋጅቶ አቅርበዋል። ጨው ኢኮኖሚያዊ 
ፋይዳው ታይቷል ብለውም አይገምቱም። እንደርሳቸው 
እምነት ጨው ለምግብ ማጣፈጫ ከመዋል ባለፈ ጥቅሙ 
አልፎ አይታወቅም። ለተለያየ አገልግሎት የሚውል 
ኬሚካል አምራች ኢንዱስትሪዎች አንዱ ግብአታቸው 
ጨው ነው። እንደሳሙና ያሉ የንጽህና መጠበቂያዎችን 
የሚያመርቱ ፋብሪካዎች የሚጠቀሙት ሶዳአሽ የጨው 
ግብአት ውጤት ነው። የቆዳ ፋብሪካዎችም የጨው ግብአት 
በእጅጉ ያስፈልጋቸዋል። በረዶ የሚያስቸግራቸው የሌላው 
ክፍለ ዓለማትም በግግር በረዶ የሚሸፈነውን አስፓልት 
አቅልጠው ለማስወገድ የሚጠቀሙት የጨው ግብአት 
ነው። ይህን የጨው ሀብት በአገር ውስጥ ከመጠቀም ባለፈ 
በውጭ ንግድ ውስጥ አንዱ ግብአት አድርጎ ለውጭ ገበያ 
በማቅረብ የውጭ ምንዛሪን በማስገኘት የአገር ኢኮኖሚን 
ማሳደግ ይቻላል።

በተለይ መካከለኛው ምሥራቅ የሚባሉ አገራት 
ግብአቱን በብዛት ይፈልጋሉ። ከማምረት እስከ ግብይት 
ያለው በጥራት እንዲከናወን በማድረግ ከግብአቱ ተጠቃሚ 
መሆን ይቻላል።እንደመምህሩ ሌሎች ምርቶችም ታሳቢ 
ተደርጎ በጨው ላይ በሰፊው መሰራት ይኖርበታል።ከዘርፉ 
የሚገኙት እንደጅብሰም፣ ሶዳአሽ፣ ፖታሽ ክሎራይድ 
ያሉ ግብአቶች ለመጠቀም እንዲቻል የአመራረት 

ሂደቱ አሁን ከሚሰራበት መውጣት ወይንም መቀየር 
ይኖርበታል።አመራረቱ ሲዘምን በጥራት ይመረታል። 
ሰመራ ዩኒቨርሲቲ ይህን ታሳቢ ያደረገና በዘርፉ ለሚገኘው 
አምራችም ሆነ ለማህበረሰቡ ተደራሽ የሚሆን የሰርቶ ማሳያ 
ፕሮጀክት ቀርጾ ወደ ትግበራ ለመግባት በሚያስችለው 
ሂደት ላይ ይገኛል።ፕሮጀክቱ የገበያ ትስስሩም እንዲሻሻል 
የሚያግዝ ሆኖ ነው የተቀረፀው። ዩኒቨርሲቲው ፕሮጀክቱን 
የሚያከናውነው ከክልሉ ጉዳዩ ከሚመለከታቸው 
አስፈጻሚ ተቋማት ጋር ነው።

ከመምህሩ አጠቃላይ ማብራሪያ መረዳት 
እንደሚቻለው ጨው ዘርፈ ብዙ ጠቀሜታ ያለው 
ቢሆንም ትኩረት ያልተሰጠው ዘርፍ ነው ማለት ይቻላል። 
የማምረት ሂደቱ ባለመዘመኑና የሚሰጠው ጠቀሜታም 
ተለይቶ ለተገቢው አገልግሎት ማዋል ባለመቻሉ እንደአገር 
ይህ ነው የሚባል ጥቅም ከዘርፉ ተገኝቷል ለማለት 
የሚያስደፍር  አይደለም። ይልቁንም ለኢንዱስትሪ ግብአት 
የሚውሉ የጨው ውጤቶች በውጭ ምንዛሪ ተገዝተው 
ወደአገር ገብተው ጥቅም ላይ እንደሚውሉ ነው መረጃዎች 
የሚያመለክቱት። ከፍተኛ የትምህርት ተቋማት ምርምርና 
ጥናት ማካሄድ፣ የምርምር ግኝቶችም ፖሊሲ አውጭዎች 
ጋር እንዲደርስ ማድረግ ነው። ወደ ሥራ መለወጥ ደግሞ 
በዘርፉ ላይ ከሚገኘው አስፈጻሚ አካል ይጠበቃል። 
ምርምሩን የሚያካሂደውና የሚተገብረው ተናብበው 
በመስራት ወደ ጥቅም እንዲለወጥ ማድረግ ከተቻለ 
በጦርነትና በተለያየ ምክንያት በዚህ ወቅት የተዳከመውን 
ኢኮኖሚ ለማበረታታት አንድ ዘርፍ ሆኖ አስተዋጽኦ 
እንዲያበረክት ማድረግ የሚቻልበት ዕድል መኖሩን 
በጨው ዙሪያ ያለው መረጃ ያመለክታል።

በተለያየ ጊዜ ይሰራጩ የነበሩ መረጃዎች 
እንደሚያመለክቱት በአፋር ክልል እየተመረተ የሚወጣው 
ጨው የተለያዩ ተግዳሮቶች አሉበት። በተለይም ለቆዳ 
ኢንዱስትሪ የሚውል ጨው ላይ ቅሬታዎች እንደነበሩም 
ይታወቃል። ለሰው ጤና ተስማሚ የሆነ ጨው ማምረት 
ላይም ክፍተቶች መኖራቸው እንዲሁ ይነሳ ነበር። 
መንግሥትም እልባት ለመስጠት የተለያዩ ጥረቶችን 
ማድረጉ ይታወሳል። በቅርቡም የጨው ግብይትና ከዜጎች 
ጤና ጋር በተያያዘ የንግድና ቀጠናዊ  ትስስር እና ማዕድን 
ሚኒስቴር መስሪያ ቤቶች ከባለሙያዎች ጋር በትብብር 
ጥናት አድርገው ግብአት ማግኘታቸው በዚሁ ላይ 
የሚመለከታቸው ባለድርሻ አካላትና አስፈጻሚ ተቋማት 
ከአፋር ክልል ጋር በተደረገ ውይይት በጥናቱ ላይ መግባባት 
ላይ መደረሱ ተመልክቷል። 

 በአግባቡ ያልተጠቀምንበት  የተፈጥሮ  
ገጸ በረከት - ጨው

 ከጨዋማ ሐይቅ የኢኮኖሚ ጥቅምን ማብዛት፤

ዓለም አቀፍ

መዝናኛ

የብዕር ጠብታ  
በትረ ሙሴ (መልከ ኢትዮጵ)

ኢትዮጵያ መልኮች አሏት፤ ገነትን እንደሚከቡ አራቱ 
ወንዞች ዘላለማዊ ቁንጅናን የታጠቁ። የኢትዮጵያ መልኮች 
እግዚአብሄራዊ መልኮች ናቸው፤ በመስጠት የከበሩ። 
ስይጥንናን የማያውቁ ብርሀናማ መልኮች። እንዲህ ስታስብ 
የአያቷ ድምጽ ከውጪ ተሰማት።

‹እግዚኦ..እግዚኦ..
‹ምነው እማማ ተዋቡ? ጋሽ ቢራራ ጠየቁ።

‹ዘይት ዘጠኝ መቶ ብር ገዝቼ መምጣቴ ነው። በዘመኔ 
እንዲህ አይነት የኑሮ ውድነት አላየሁም። ሰው በሰው 
ተጨካክኖ የለም እንዴ? አሉ ተዋቡ። 

‹ስግብግቦች በዙ። ድሀ አስጨንቀው ኪሳቸውን 
ለማደለብ የሚሮጡ ነጋዴዎች በረከቱ። ምርት ጠፍቶ እኮ 
አይደለም፤ በአቋራጭ ለመበልጸግ የሚፈልጉ አንዳንድ 
ስግብግብ ነጋዴዎች  የፈጠሩት ነው። የባሰ እንዳይመጣ 
መጸለይ ነው›።

‹ከዚህ በላይ ምን የባሰ ሊመጣ በሉ? እኔ የማውቃት 
ኢትዮጵያ እንዲህ አልነበረችም። በነጣ እየሰጠን፣ እየተቀበልን 
ቀን የወጣን ነበርን። እግዚኦ ነው፤ እግዚኦ..እግዚኦ።

‹ምርት የሚደብቁ ወንጀለኛ ነጋዴዎችን በመጠቆምና 
ለህግ በማቅረብ ህዝባችንን ከዚህ መከራ መታደግ አለብን። 
መንግስት ብዙ ጥረት እያደረገ ነው፤ እኛም እንደ ዜጋ 
እኚህን ሌቦች በማጋለጥ ከመንግስት ጎን መቆም አለብን። 
እነሱ ስርአት እስካልያዙ ድረስ ይሄ የኑሮ ውድነት እልባት 
አይኖረውም።

‹ሰው እንዴት በሰው እንዲህ ይጨክናል? 
ኢትዮጵያዊነት እንዲህ መልኩን ሲያጣ ያለዛሬ አላየሁም። 
የኔ ኢትዮጵያ እንዲህ አልነበረችም፤ የልጆቼ ኢትዮጵያ 
እንዲህ መሆኗ ያሳዝናል። መስጠትን የመሰለ በረከት እኮ 

የለም። ድሀ አስጨንቆ የሚገኝ ትርፍ ርባና የለውም። ይዞ 
ነው የሚጠፋው፤ ለልጅም ለልጅ ልጅም ላይሆን ይችላል፤ 
በሉ እስኪ ሰላም ይዋሉ አሉ› ወይዘሮ ተዋቡ።

እማማ ተዋቡ የገዙትን አምስት ሊትር ዘይት አራት 
ትናንሽ የሀይላንድ ፕላስቲክ ላይ ቀንሰው…›ነጻነት .. አንቺ 
ነጻነት› ሲሉ ልጃቸውን ተጣሩ። 

‹አቤት እማ? አለች ነጻነት፤ ከውጪ ወደ ቤት እየገባች። 
ወይዘሮ ተዋቡ አያቷ ናቸው፤ እማ ነው የምትላቸው፤ 
እናትነትን ከአያትነት ጋር በአንድ ቀላቅለው የሰጧት እሳቸው 
ናቸው። እማ በዚህ አለም ያለ ድንቅ ስም ይመስላታል። 
ከዚህም በላይ ድንቅና ማራኪ ስም ቢኖር በዛ ትጠራቸው 
ነበር። ግን አላገኘችም። በአያትነት ውስጥ ከእናትነት የገዘፈ 
ሴትነት ያለ ይመስላታል። በሴትነት ውስጥ ዘመን የዋጀው 
እድሜ ጠገብ ሌላ ሴትነት ያለ ይመስላታል።

እማማ ተዋቡ ዘይት የነካ እጃቸውን ባደፈ ቀሚሳቸው 
እየጠረጉ ‹በይ አንዱን ለእትዬ በየነች፣ አንዱን ለጋሽ ፍሰሀ፣ 
የቀሩትን ደግሞ ለላቀችና ለእማሆይ ወይኗ ሰጥተሽ ነይ። 
እኔ ስካፈልና ሳካፍል ነው ያደኩት። ድሀ በችግር ተቆራምዶ 
ለብቻ የሚኖሩት ህይወት በፈጣሪ ዘንድ ያስጠይቃል። 
ኢትዮጵያዊነት መልኩ ይሄ ነው…ካለ ላይ እየገመሱ ለሌለው 
መድረስ። በይ እንዳልኩሽ አደራዬን ፈጽመሽ ነይ› አሏት።

ነጻነት ዘይቱን በፌስታል አንጠልጥላ ትወጣለች።
ልጃቸው ወጥታም እማማ ተዋቡ ያወራሉ። ቤቱ ውስጥ 

ብቻቸውን ናቸው ግን ያወራሉ…ከራሳቸው ጋር፣ መልኳ 
ከጠፋው ኢትዮጵያ ጋር። ‹ሰው ሰው መሽተት አለብን። 
በኑሯችን፣ በተግባራችን ፈጣሪን ማስደሰት ሰውኛ ግዴታቻን 
ነው። መልካችን የጠፋው፣ ኢትዮጵያዊነታችን ያደፈው 
ከሰውነት ስለሸሸን ነው። ሰው መሆን አለብን። 

ድሀን ማስጨነቅ እግዚአብሄርን ማስጨነቅ ነው። 
ልቦቻችንን ቸርነት፣ ነፍሶቻችንን ርህራሄ ማስተማር አለብን። 

ስለሌላው አእምሯችን በጎ ነገር እንዲያስብ ልናሰለጥነው 
ይገባል። እኔነት ኢትዮጵያዊ አይደለም። ፈጣሪ አምላክ 
ከነዛ ሁሉ ባለጸጎች መካከል ሳትሰስት ያላትን አንድ ሳንቲም 
የጣለችውን እመበለት ነው ሌማቷን በእንጀራ፣ ገንቦዋን 
በወይን፣ ቤቷን በበረከት የሞላው። እኛም እንድንባረክ ሰው 
መሆን አለብን አሉ።

ነጻነት አያቷ እንዳዘዟት ለአራቱም ጎረቤቶቻቸው 
ዘይቱን አከፋፈለች። ይሄ ሲሆን ከነዛ ምንም ከሌላቸው 
ጎረቤቶቿ ብዙ ነገር አስተውላ ነበር። ሳቅ ስሜት ብቻ 
ይመስላት ነበር፤ ግን ሳቅ ከስሜት ባለፈ ነፍስ እንዳለው ከነዛ 
ሰዎች አስተዋለች። ሳቅ በድሀ ሲሳቅና በባለጸጋ ሲሳቅ አንድ 
አይነት እንዳይደለ፣ የድሀ ነፍሶች የሚያደምጧቸው ቢያገኙ 
የሚናገሩት ብዙ የምንምነት ታሪክ እንዳላቸው ይሄን ሁሉ 
አስተዋለች። 

ሰው..ሰው የሚሸተው መቼ ነው ለሚለው የምንጊዜም 
ጥያቄዋ መልስ አገኘች፤ ለሌላው መኖር ሲችል ሲል። 
ከእያንዳንዳቸው ድሀ ጎረቤቶቿ ያየችውና የሰማችው 
የደስታ ልዕልና ነገዋን በመስጠትና ለሌሎች በመኖር አሻግራ 
እንድታይ አስገደዳት። ለካ ሰው በሰው ይኖራል፣ ለካ ነፍስ 
በነፍስ ሀሴት ታደርጋለች። ለካ ሀገር ማለት መተቃቀፍ ነው።

በመስጠት የናኘ ደስ ካላት ነፍስ አብራክ ውስጥ የሚነፍስ 
እግዚአብሄራዊ ንፋስ ሴትነቷን ተዋሃዳት። ከባለጸጎች ልቃ 
በእግዚአብሄር እንደተወደደችው እንደዛች ድሀ እመበለት 
ከእያንዳንዳቸው ሳቅ ውስጥ እየነፈሰ ወደ አያቷ የሚበን 
የብኩርና ወጀብ  ታያት። 

አያቷና እኚህ አራት ጎረቤቶቿ ዛሬ ላይ መልኳ የጠፋው 
ኢትዮጵያን መሰለቻቸው። ብዙዎቻችን አምጠን ልንወልዳት 
የምንፈልጋት ኢትዮጵያ እኚህን ነፍሶች ናት። ኢትዮጵያ 
ማንን ትመስላለች ላላት የምትመልሰው መልስ አላት..
አያቷንና እኚህን አራት ጎረቤቶቿን ስትል። 

መስጠት ሙላትን አይጠይቅም። መስጠት በጎ ህሊናን 
ብቻ ነው የሚሻው። አያቷ ኖሯት አይደለም የሰጠችው..
ኢትዮጵዊነት ያስተማራት ተካፍሎ የመብላት ባህል 

እንጂ። እኛም ሁላችንም የኢትዮጵያን መልክ ለመመለስ 
የራሳችንን መልክ መመለስ አለብን። ዘመናዊነት መስሎን 
ካጠፋነው እኛነታችን መታረቅ አለብን። ስልጣኔ መስሎን 
ካሸሸነው ባህልና ስርዓት መወዳጀት አለብን። አራዳነት 
መስሎን ከተውነው የራስ እውነት መቅረብ አለበት። ኋላ 
ቀርነት መስሎን ከሰወርነው በአንድ ማዕድ የመቋደስ ጥበብ 
መቀመጥ አለብን።

ሁሉም ሰው ሌላ ነው። አንዱ በሩን ዘግቶ የድሀውን 
ጩኽት ችላ ብሎ ዘመናዊነትን ለማምጣት ይታትራል። 
ሌላው ከኢትዮጵያዊነት ሸሽቶና አፈንግጦ፣ ድሀ እያስራበና 
እያስጨነቀ በራስ ወዳድነት ኪሱን ለማደለብ ይሯሯጣል። 
የተቀረው ጊዜና አጋጣሚዎችን እየጠበቀ በሌሎች ሞት፣ 
በሌሎች ስቃይ ቤቱን ይሰራል። ለራሱ እያሰበ፣ ለራሱ 
የሚኖርም ሞልቷል። እንደ አያቷ አይነት ጥቂት ነፍሶች 
ደግሞ ከራሳቸውም ከፈጣሪም ሳይሸሹ በምንምነት ውስጥ 
ታሪክ ይሰራሉ። ኢትዮጵያዊነትን ታቅፈው ለዛኛው 
ትውልድ ይንገዳገዳሉ።

ከተማው፣ መንገዱ አስገረማት። አገሩ፣ መንደሩ 
ደነቃት። ሁሉም ከአያቷ እውነት ውጪ ነው። ሁሉም 
ለራሱ የሚኖር ነው። ኢትዮጵያ ጠፋችባት..። ይሄ ሁሉ 
ሰው እንደ አያቷ ደግ ልብ ቢኖረው ኖሮ ይሄ ሁሉ ችግረኛ፣ 
ይሄ ሁሉ ርሀብተኛ ባልኖረ ነበር ስትል አሰበች። በደግነትና 
በመልካምነት የአያቷን ነፍስ ተጋርታ በቀሪ ዘመኗ ሁሉ 
የጠፋችውን ኢትዮጵያ ፈልጋ ለማግኘት ለራሷ ቃል ገባች።

ነገ እንደ አያቷ ሴት ከመሆን ውጪ አማራጭ የላትም። 
ነገ እንደ አያቷ ከማሰብ ውጪ እውቀት አይኖራትም። 
ነገ እንደ አያቷ በመስጠት ከመሰልጠን ሌላ ስልጣኔ 
አይኖራትም። ነገ ላይ እውቀትና ጥበቧ ሁሉ ከአያቷ ሀበሻነት 
ውስጥ የሚቀዳ ይሆናል።

ኢትዮጵያ ናፈቀቻት። ኢትዮጵያን ፈልጋ የምታገኛት 
በአያቷ ነፍስ ላይ ነው። ወደ ቤቷ ገሰገሰች..

አያቷ ትምህርት ቤቷ ናት፤ የእውቀት፣ የጥበብ እልፍኟ። 
አያቷ የስልጣኔ ደብሯ ናት፤ ሀበሻዊነትን ያጠናችበት።

በጋዜጣው ሪፖርተር

በህዝባዊ አመጽ ከስልጣን የተነሱት 
የቀድሞ የሱዳኑ ፕሬዚዳንት ኦማር 
ሀሰን አልበሽር በጠና ታመው 
በሆስፒታል ውስጥ ሲንቀሳቀሱ 

የሚያሳይ ተንቀሳቃሽ ምስል(ቪዲዮ) መውጣቱ 
በበርካታ ሱዳናውያን የማህበራዊ ሚዲያ 
ተጠቃሚዎች ዘንድ ቁጣን ቀስቅሷል።

ፕሬዚዳንቱ ወደ ሆስፒታል የተወሰዱት 
በእስርቤት ሳሉ በመታመማቸው ነው።

በሱዳን በፈረንጆቹ 1989 የተካሄደውን 
መፈንቅለ መንግስት በመምራት ወደ ስልጣን 
በመምጣት እና በሙስና ክስ ምክንያት በወታደራዊ 
መፈንቅለ መንግስት ከሶስት አመት በፊት ከስልጣን 
የተነሱት በሽር  ለእስር ተዳርገዋል።

ሮይተርስ የተንቀሳቃሽ ምስሉን ምንጭ እና 
እውነተኛነት ማረጋገጥ እንደማይችል በዘገባው 
ጠቅሷል። ነገርግን የፕሬዚዳንቱ ጠበቃ ፕሬዚዳንት 
በሽር በእስር ላይ መሆናቸውን አረጋግጧል።

በተንቀሳቃሽ ምስሉ ላይ ፕሬዚዳንቱ 
በሆስፒታል ክፍላቸው ውስጥ ሆነው ሊጠይቋቸው 
የመጡትን ሰዎች ሰላም ሲሉ፣ የተለመደ ልብስ 
ለብሰው እና ሰአት አድርገው በሆስፒታሉ ውስጥ 
ሲንቀሳቀሱ ይታያሉ ብሏል ዘገባው።

ይህ ተንቀሳቃሽ ምስል ከፍርድ ቤት ውጭ የታየ 
የመጀመሪያው ተንቀሳቃሽ ምስል ነው ተብሏል። 
በሌላ ተንቀሳቃሽ ምስል ደግሞ ፕሬዚዳንቱ 
ሌሎች በሆስፒታሉ ያሉ ታማማሚዎች ሲጠይቁ 
ታይተዋል።

የሱዳን የቀድሞ ፕሬዚደንት አልበሽር 
ሆስፒታል ውስጥ ሆነው የሚያሳይ 
ቪዲዮ መውጣት ቁጣን ቀሰቀሰ

የፕሬዚዳንቱ ጠበቃ አብዱልራህማን አል 
ከሊፋ ፕሬዚዳንቱ ወደ ሆስፒታል የተወሰዱት 
በፍርድ ቤቱ ትእዛዝ መሆኑን ገልጸዋል።

የተወሰኑ ሱዳናውያን ፕሬዚዳንቱ  እንዲድኑ 
ሲለምኑ፣ ሌሎች ለፕሬዚዳንቱ በተደረገው 
እንክብካቤ ቁጣቸውን በመግለጽ ላይ ናቸው። 
አንድ የማህራዊ ሚዲያ ተጠቃሚ ይህን 
ለፕሬዚዳንቱ ተደረገ ያለውን እንክብካቤ ካየ 
በኋላ የአብዮቱ ሰማእታት ሞት ትርጉም የለውም 
ሲል ብስጭቱን ገልጿል።

ሱዳን አሁን ላይ አልበሽርን ከስልጣን 
ባነሱት የጦር ጀነራሎች እየተዳደረች ትገኛለች። 
በሱዳን ስልጣን የያዙት ጀነራሎች ስልጣናቸውን 
ወደ ሲቪል አስተዳደር እንዲቀይሩ የሚፈልጉ 
ተቃውሞዎች ሱዳን እስካሁን ድረስ እንዳትረጋጋ 
አድርገዋታል።

በጋዜጣው ሪፖርተር

በአሜሪካ በጥብቅ የሚፈለገው የዊኪሊክሱ 
መስራች ጁሊያን አሳንጅ ለአሜሪካ ተላላፎ 
እንዲሰጥ የብሪታኒያ ፍርድ ቤት ወሰነ።

አሳንጅ ለአሜሪካ ፍርድ ቤት ተላልፎ 
እንዲሰጥ ፍርድ ቤቱ ያሳለፈው ውሳኔ ተፈጻሚ 
የሚሆነው የብሪታኒያ የሀገር ውስጥ ሚኒስቴር 
ሲያጸድቀው ነው ተብሏል።

የሀገር ውስጥ ጉዳይ ሚኒስትሯ ፍርድ ቤቱ 
የወሰነውን ውሳኔ በመከተል አሳንጅን ወደ 
አሜሪካ ያዘዋውሩታል ወይስ አያዘዋውሩትም 
የሚለው በቀጣይ የሚታይ ይሆናል ተብሏል።

ይሁንና ፍርድ ቤቱ አሳጄ ወደ አሜሪካ 
እንዲዘዋወር መወሰኑ የግለሰቡን ወደ አሜሪካ 
መሄድ በአንድ ደረጃ ከፍ እንዳደረገውም 
ተነግሯል።

የአሳንጅ ፍርድ በሚታይበት ለንደን ፍርድ 
ቤት አካባቢ በርካታ ደጋፊዎቹ ተሰባስበው 
እንደነበር ተሰምቷል። አውስትራሊዊው አሳንጅ 
መረጃ በመበርበርና በመሰለል ወንጀል ከተከሰሰ 
10 ዓመታት አልፈዋል።

ዛሬ የተወሰውን ውሳኔ የመጨረሻ ብይን 
የሚሰጠው የብሪታኒያ የሀገር ውስጥ ሚኒስቴር 
ሲሆን፤ የተቋሙ ውሳኔም እየተጠበቀ እንደሆነ 
ተገልጿል።

የአሜሪካን ወታደራዊ መረጃዎች 
በማነፍነፍና በማተም እንዲሁም ወታደራዊ 

የብሪታኒያ ፍርድ ቤት የዊኪሊክስ 
መስራች ዊሊያም አሳንጅ ለአሜሪካ 

ተላልፎ እንዲሰጥ ወሰነ

ሚስጥሮች የያዙ ሰነዶች ለውጭ ኃይሎች አሳለፎ 
ሰጥቷል በሚል በአሜሪካ ባለስልጠናት በኩል 
ጥርስ የተነከሰበትና 18 በሚሆኑ ክሶች ዋና ተፈላጊ 
ሰው መሆኑ ይታወቃል።

ምንም እንኳ የ50 ዓመቱ አሳንጅ በአሜሪካ 
የቀረበለትን ክስ ውድቅ ቢያደረግም፤ አድርጎታል 
ከተባለ ድርጊት ጋር በተያያዘ ለ7 ዓመታት በለንደን 
በሚገኘው የኢኳዶር ኤምባሲ፤ እንዲሁም 
እንደፈረንጆቹ ከ2019 አንስቶ አስካሁን ድረስ 
በደቡብ ምስራቅ ለንደን በሚገኘው የቤልማርሽ 
እስር ቤት እንዲታሰር ምክንያት ሆኖታል።

የኢትዮጵያ መልኮች

ዊሊያም አሣንጅ

ብርሃን ፈይሳ

በኢትዮጵያ በየክልሉና ከተማ አስተዳደሮቹ በርካታ 
ስታዲየሞች ተገንብተዋል፤ እየተገነቡም ይገኛሉ። ሁሉም 
ስታዲየሞች ግን የፊፋን መስፈርት በጠበቀ መልኩ የተገነቡ 
አይደሉም። ይህን ተከትሎም  እገዳ ተጥሎባቸዋል። በእዚህ 
የተነሳም ዓለም አቀፍ ጨዋታዎችን ማስተናገድ አልቻሉም።  
ደረጃቸውን ለመጠበቅና ግንባታቸውን ለማጠናቀቅ እየተሞከረ 
ቢሆንም፣ አገሪቱ ላሉበት ወሳኝ ግጥሚያዎች ሊደርሱላት 
አልቻሉም። 

እንደ አዲስ አበባ ስታዲየም ያሉትም እድሳታቸው 
ሊጠናቀቅ አልቻለም። ሌሎች ስታዲየሞች የማጠቃለያ ስራ 
ይቀራቸዋል፤ ግንባታቸውን ለማጠናቀቅ የሚያስፈልጉት 
የግንባታ መሳሪያዎችና ግብአቶች የሚመጡት ግን ከውጭ 
አገራት መሆኑና ይህን ማግኘት ደግሞ ከክልሎቹ  አቅም ጋር 
ሲዳመር የማጠናቀቂያ ጊዜያቸውን ሊርቅ የግድ ሆኗል። 

የስታዲየሞቹ ጉዳይ በእዚህ ሁኔታ ውስጥ ሆኖ ነው 
እንግዲህ የ34ኛው የአፍሪካ ዋንጫ የማጣሪያ ጨዋታዎች 
ከተፍ ያሉት። በችግሩ ላይ ችግር። ይህ ኮትዲቯር አስተናጋጅ 
የሆነችበት የአፍሪካ ዋንጫ ሊካሄድ አንድ ዓመት ብቻ ነው 
የቀረው። የአፍሪካ እግር ኳስ ኮንፌዴሬሽን(ካፍ) በውድድሩ 
ተካፋይ ለመሆን የሚችሉ አገራትን ለመለየት የሚያስችለውን 
የማጣሪያ ውድድር ለማድረግ የምድብ ድልድል ከሰሞኑ 
አውጥቷል። 

የኢትዮጵያ እግር ኳስ ፌዴሬሽንም የማጣሪያ ጨዋታዎቹ 
ጥቂት ሳምንታት ብቻ በሚቀሩት መጪው ግንቦት 2014 ዓ.ም 
እንደሚጀመሩ አሳውቋል። ይኸውም በስፖርት ቤተሰቡ ላይ 
ከፍተኛ ስጋት የደቀነ ጉዳይ ሆኗል። 

የስጋት ምንጭ የሆነው ይኸው ጉዳይም ኢትዮጵያ ከወራት 

በፊት በአፍሪካ እግር ኳስ ኮንፌዴሬሽን (ካፍ) የተቀመጠውን 
የስታዲየም መስፈርት ባለማሟላቷ የትኛውንም ዓለም አቀፍ 
ውድድር ማስተናገድ እንደማትችል ማሳወቁ ነው። ባለፉት 
ጊዜያትም እገዳውን ተከትሎ የኢትዮጵያ ወንዶች ብሔራዊ 
ቡድን (ዋሊያዎቹ) በሜዳቸው የሚያደርጓቸውን ጨዋታዎች 
በሌሎች አገራት ሜዳ በመከራየትና ልዩ ልዩ ወጪዎችን 
በማድረግ መጫወታቸው ይታወቃል። ይህም ሁኔታ አገሪቱን 
ውድ የሆነውን የውጭ ምንዛሬ እንድታወጣ አስገድዷታል። 

በአሁኑ ወቅትም አገሪቱ በተለያዩ ጫናዎች የተነሳ የውጪ 
ምንዛሬ እጥረት በስፋት አጋጥሟታል። በእዚህ የተነሳም በርካታ 
ፕሮጀክቶች በተያዘላቸው የጊዜ ሰሌዳ መሰረት እየተከናወኑ 
አይደሉም፤ ከእነዚህ ፕሮጀክቶች መካከል ደግሞ አንዱ 
የስታዲየም ግንባታ ነው።

 በስፖርት ቤተሰቡ ዘንድ ከፍተኛ ተስፋ የተጣለበት 

የብሔራዊ ስታዲየም ግንባታ ሁለተኛ ምዕራፍ ከተጀመረ ሁለት 
ዓመት ሆኖትም በሚገባው ፍጥነት ሊሄድ አልቻለም። ይህም 
የሆነበት ምክንያት አንደኛ በውጪ ምንዛሬ እጥረት ነው። 
ለግንባታው ግብዓት የሚሆኑ ዕቃዎችን ከውጪ ለማስገባት 
እንዲሁም ለተቋራጩ በውጪ ምንዛሬ የሚከፈለውን ገንዘብም 
እስካሁን መክፈል እንዳልተቻለ መረጃዎች ያመለክታሉ። 
የኢፌዴሪ ባህልና ስፖርት ሚኒስቴርም መንግስት በዚህ 
ጉዳይ ላይ ፖለቲካዊ ውሳኔ መውሰድ እንዳለበት በቅርቡ 
አስታውቋል። 

የኢፌዴሪ ባህልና ስፖርት ሚኒስቴር ከስታዲየሞቹ 
የግንባታ ችግር ጋር በተያያዘ ተደጋጋሚ ጥያቄ ሲቀርብለት 
ቆይቷል። ለዚህም ቁርጠኛ መሆኑን እና በአጭር ጊዜ ውስጥ 
ስታዲየሞቹ ካፍ ያስቀመጣቸውን መስፈርቶች አሟልተው ወደ 
ውድድር እንዲገቡ ለማድረግ ከባለ ድርሻ አካላት ጋር በመሆን 

በቁርጠኝነት እንደሚሰራ ገልጾ ነበር።  ጠቅላይ ሚኒስትር 
ዶክተር ዐቢይ አሕመድን ጨምሮ የተለያዩ የመንግስት 
ባለስልጣናት ጉብኝቶችን ብሔራዊ ስታዲየሙ በሚገነባበት 
ስፍራ በመሄድ አድርገዋል።  በክልሎች የሚገነቡና በተለያየ 
ምዕራፍ ላይ የሚገኙ ነገር ግን ግንባታቸው ያልተጠናቀቀና 
የቆመ ስታዲየሞችን በሚመለከትም ግንባታው ለምን 
እንዳልተጠናቀቀና እንደ ቆመ  ምክክር በማድረግ የመፍትሄ 
ሀሳብ እንደሚወሰድም አስታውቆ ነበር። 

በእርግጥ ሚኒስቴሩ በዚህ ላይ እየሰራ ይገኛል፤ ጨዋታዎች 
ግን በተለያዩ ምክንያቶች ቀድሞ በተያዘላቸው መርሃ ግብሮች 
መሰረት ሊቀጥሉ አለመቻላቸውን ታሳቢ ያደረገ አስቸኳይ ስራ 
መከናወን ነበረበት ።

 ተጫዋቾች በራሳቸው ሜዳ አለመጫወታቸው ብዙ ችግር 
ያስከትላል። የአየር ጸባዩንና ደጋፊውን ማጣታቸውም ብዙ 
እድሎችን የሚዘጋባቸው መሆኑ ጉዳዩን አሁንም በእጅጉ አሳሳቢ 
ያደርገዋል።  ኢትዮጵያ በአፍሪካ ዋንጫው ያላት ተሳትፎ እጅግ 
የዘገየና በረጅም ዓመታት ልዩነት የሚሳካ መሆኑ ይታወቃል። 

ብሔራዊ ቡድኑ ከካሜሮኑ ውድድር በአንድ ዓመት ልዩነት 
ለሚካሄደው የአፍሪካ ዋንጫ  ችግሮቹን በመቅረፍና ጥንካሬው 
ላይ በመስራት በድጋሚ የመድረኩ ተሳታፊ ለመሆን የሚችልበት 
ምቹ ሁኔታም አለው። ይሁንና በሜዳው ሊያገኝ የሚችለውን 
መልካም አጋጣሚ በስታዲየሞች አለመኖር ምክንያት ሊያጣ 
የሚችልበት ሁኔታ መኖሩ ግን ያሳስባል። ፌዴሬሽኑም ቢሆን 
በተጋጣሚዎቹ ሜዳ ለሚያደርገው ጨዋታ ከሚያወጣው ወጪ 
ባለፈ፤ በራሱ ሜዳ ለሚከናወን ጨዋታ ለሜዳ፣ ለተጫዋቾች 
መጓጓዣ እና ቆይታ እንዲሁም ለልዩ ልዩ ጉዳዮች የሚከፍለውን 
ገንዘብ የሚሸፍንበት አቅም ይኖረዋል ወይ የሚለው  ጥያቄ 
ሌላኛው ራስ ምታት ነው።   

ይህን ሁሉ ታሳቢ ያደረገ መፍትሄ መፈለግ ወቅቱ የግድ 
ይላል። ጨዋታዎች የግድ መካሄድ ይኖርባቸዋል። ግንቦት ነገ 
ነው።  የሚመለከታቸው የስፖርቱ አካላት እና መንግስት ለእዚህ 
አስቸኳይ መፍትሄ ማስቀመጥ ይጠበቅባቸዋል።

ስፖርት
የኢትዮጵያ ብሔራዊ ቡድንና የአፍሪካ ዋንጫ ማጣሪያ 


	1.pdf
	2.pdf
	3.pdf
	4.pdf
	5.pdf
	6.pdf
	7.pdf
	8.pdf
	9.pdf
	10.pdf
	35.pdf

